
	“УЛСЫН ХЭВЛЭЛИЙН ГАЗАР” Улаанбаатар хотноо 1973 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв. 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

ОРШИЛ

	XX зууны үеийн америкийн утга зохиолын том төлөөлөгч, олон нийтийн нэрт зүтгэлтэн, капитализм, фашизмын харгис бурангуй ёсны эсрэг шийдвэртэй тэмцэгч реалист, коммунист зохиолч Теодор Драйзер гурван том романаас бүрддэг “Хүслийн гурвал” гэдэг алдарт зохиолоо туурвисан билээ. 

	Хүслийн гурвал романы эхнийх нь “Санхүүч”, («The Financier” ) дараах нь “Мундаг эр“ “The Titan” гутгаар нь “Гудиггүй эр“ («The Stoic” ) хэмээх нэртэй

	“Санхүүч” роман 1912 онд хэвлэгдэн гарсан бөгөөд зохиогч энэ номоороо XIX зууны хоёрдугаар хагасын үеийн америкийн капитализмын үнэн нүүр царайг реалист ёсоор харуулах санаагаа хэрэгжүүлэх ажилд оржээ. 

	Ер нь америкийн санхүүгийн хөрөнгөтний тухай роман бичих санааг Драйзер анх 1905 онд Чикаго хотын нас барсан саятан Чарльз Тайсон Йерксийн гутамшигт хувь заяанаас сэдэвлэн авчээ. Санхүүгийн хөрөнгөтний дүрийг бүтээхийн тул зохиогч америкийн хорин том хөрөнгөтний намтрыг цуглуулж бүх талаас нь судалжээ. Саятан Йерксийн намтар, америкийн том хөрөнгөтний амьдралын тухай номуудыг нарийн судалж үзсэн үндсэн дээр 1911 онд Т. Драйзер “Хүслийн гурвалын” эхний хэсэг “Санхүүч” романаа бичиж эхэлжээ. Ингээд зохиолч Йерксийн тухай гурван том роман туурвихаар шийдээд “Хүслийн гурвал” хэмээх алдарт зохиол бичжээ. Драйзер тэрхүү саятны намтар түүхийг дээрх романууддаа тод томруун гаргаж чаджээ. 

	Эл гурван том романыг бичихийн өмнө Йерксийн явж байсан Филадельфи, Чикаго, Лондон зэрэг хотуудаар очиж, түүний сууж байсан газруудаар орж мэдэх хүмүүстэй нь уулзаж орон нутгийн сонины дугааруудыг унших зэргээр Йерксийн амьдралтай сайтар танилцжээ. Энэ асар их бэлтгэл ажил нь “Хүслийн гурвал” хэмээх зохиолоо туурвиж, зохиолынхоо баатрын дүрийг уран нарийн гаргахад нь зүй ёсны тус болжээ. Уг зохиолын гол баатар Каупервуд (Cowperwood) дээд хэмжээгээр баяжиж “бүхнийг чадагч” аварга болсноор хувийнхаа хүслээс өөр ямар ч хууль дүрмийг хайхрахаа больжээ. Гэвч их баяжсан Каупервуд жаргалыг үзсэнгүй. Мөнгөөр олж авсан эрх мэдлийн хоосон чанарын тухай гүн ухааны асуудлыг Драйзер зохиолын гол баатрын дүрээр тод харуулжээ. 

	"Хүслийн гурвал" роман маш олон талтай зохиол мөн. Энэ нь XIX зууны эцсээс ХХ зууны эхэн хүртэлх америкийн хөрөнгөтний түүхийг хамарчээ. Зохиолын баатрыг маш нарийн дүрсэлж нэг баян хөрөнгөтний дүрээр, тэр үеийн америкийн хөрөнгөтөн баячуудын түгээмэл шинж чанарыг гаргажээ. 

	АНУ-ын улс төр, эдийн засгийн түүхийг гүн гүнзгий судлан үзэж өнгөрсөн зууны 50—60-аад оны үед америкийн түүхэнд болсон чухал чухал үйл явдлын дундуур гарч ирсэн санхүүгийн эзэн том хөрөнгөтөн Каупервудийн амьдралын зам хэрхэн эхэлснийг “Санхүүч” романдаа зохиолч бүрэн тусгажээ. 

	Мөн түүнчлэн XIX зууны хоёрдугаар хагаст америкийн хөрөнгөтнүүд эдийн засаг санхүүгийн хямралд хэрхэн нэрвэгдэж байсныг дүрслэн үзүүлэхийн зэрэгцээ капиталист нийгмийн хүний үнэргүй харгис бурангуй бүдүүлэг зан суртахуун, хүнийг үзэн ядах үзэл, ичгүүр сонжуургүй аашилж авирлах зэрэг муу муухай бүхнийг зохиолынхоо баатраар харуулжээ. 

	Умард, өрнөдийн хооронд болсон ширүүн дайны үед жирийн америк хүмүүс гартаа зэвсэг барин эрх чөлөөнийхөө төлөө, негрийг чөлөөлөх тэмцэлд босоход... Фрэнк Каупервуд тулалдахаар бэлдсэн ч үгүй, харин хоосон ядуу, тэнэг мунхаг хүмүүс элбэг болохоор тэд л буун суманд өртөж байг гэсэн маягтай нүд балай, чих дүлий сууж байв...” 

	Энэ романд Каупервуд мөнгө хөрөнгийг ард түмнийг хайр найргүй мөлжих, хууран мэхлэх гэмт хэрэг үйлдэх зэрэг хамгийн шударга бус аргаар хуримтлуулж байсныг тод томруун харуулжээ. 

	“Санхүүч” роман бол XX зууны үеийн америкийн реалист утга зохиолын оргилын нэг юм. 

	Энэ роман “Америк маягийн амьдралыг” утга зохиолд улиг домог болгон оруулахыг хичээгчдийн шууд эсрэг хандсан байна. Саятан хүн үйл ажиллагаандаа гэмт хэрэгтэн байдгийг энэ романд гол санаа болгожээ. Каупервудийн хэргийг шүүх ажил тус романд байнга гарч байгаа нь санамсаргүй тохиолдол огт бишээ. Каупервуд Филадельфи хотын захиргааны мөнгийг муу заль мэхээр хувьдаа завшсанаас шийтгэгдэж байна. Романы бүх агуулгаас үзэхэд Каупервуд хотын том эрх баригчдын санаанд тохироогүй ажил хийснээс шийтгэгдсэн боловч энд америкийн шүүхийн ангийн мөн чанар харагдаж байна. Каупервудтай хамт хотын эрх баригчид мөн л шийтгүүлэх ёстой байсан боловч капиталистуудын бузар явдлыг илрүүлэхгүйг хичээн тэдний гэмт хэргийг далдалж чимээгүй өнгөрөөж байна. 

	“Санхүүч” роман 1900-аад оны реалист утга зохиолд чухал байрыг эзэлдэг. Тэр үеийн америкийн тэргүүний зохиолчид XIX зууны эцсээр америкийн нийгэм улс төр соёлын амьдралын бүх салбарт монополын ноёрхол тогтсоныг маш эгдүүцэн шүүмжилсэн юм. 

	“Хүслийн гурвалын” хоёр, гуравдугаар хэсэг нь болох “Мундаг эр”, “Гудиггүй эр” романд Каупервудийн үйл ажиллагаа цаашид үргэлжлэн гарна.”Санхүүч” романы ач холбогдол америкийн утга зохиолын хүрээнээс халин гарч дэлхийн утга зохиолын эрдэнэсийн санд үнэт зүйл болон орсон юм. Уул ном америкийн “ардчилал” гэгч нь Каупервуд мэтийн хэрэгтнүүдийг төрж гарахад тэжээгч хөрс шим болж байдаг юм гэсэн дүгнэлтийг уншигчдад өгнө. Жишээ нь: Филадельфи хотын мөнгөн сангаас их хэмжээний мөнгийг Каупервудэд муу аргаар олгож, хуваалцан идээд, дараа нь түүнийг хэрэгтэн болгож байгааг дурдахад л хангалттай байна. Каупервудийг хэрэгтний ширээнд суулгаж байгаа нь америкийн хууль дүрэм шударга, хатуу байгаад биш, харин аюултай өрсөлдөгчөөс салахыг эрмэлзсэн Каупервудээс ч илүү ховдог шунахай бүлэг баячуудын хуйвалдааны уршгаас болжээ. 

	“Санхүүч” романы хөрөнгөтний америкийн үнэн нүүр царайг илчлэх ач холбогдол нь агуу их байсан учир, түүнийг хэвлэгдмэгц хөрөнгөтний харгис хэвлэл реалист зохиолч руу зэрлэг ширүүн дайрч, янз бүрийн гүтгэлгийг явуулсан нь санамсаргүй зүйл огт биш ээ. Харин жирийн америк уншигчид энэ номоос хөрөнгөтний нийгмийн хамаг булайг олж харж болно. Ямар ч харгис гүтгэлэг уул номын илчлэх их хүчийг бууруулж чадахгүй гэдгийг ойлгож байна. 

	Драйзерын зохиол нь нийгэм-улс төрийн сэдвийг уран сайхны аргаар гайхамшигт сайхан гаргаж чадсан бөгөөд утга агуулгын хувьд гүнзгий, урлагийн хувьд сонирхолтой сайхан бичигдсэн юм. 

	 

	Орчуулагч Ц. Гомбосүрэн 



	
Нэгдүгээр бүлэг

	Алжернон Фрэнк Каупервудийн төрсөн Филадельфи бол хоёр зуун тавин мянга илүү хүн амтай гоёмсог сайхан цэцэрлэг, сүрлэг өндөр барилга, эртний дурсгалт зүйлээр арвин хот юм. Далайн онгоц, утсан харилцаа, бичиг захидал гэрт нь хүргэх хотын шуудан зэрэг Фрэнк бидний нэлээд хожим мэдэж авсан олон зүйл тэр үед байгаагүй билээ. Баталгаатай захидал, шуудангийн марк байгаагүй, морин трамвай гараагүй байсан бөгөөд олон тооны автобус ойрын унаанд үйлчилж, холын тээврийг усан замтай нягт холбоотойгоор алгуур хөгжиж байсан төмөр зам хангаж байлаа. Банканд жижиг алба хааж байсан Хенри Каупервудийн гэрт төрсөн Фрэнк арван нас хүрч, орчин ахуйгаа жархайгаар ажиж чадах болсон тэр үед банкны дарга нас барж, тэр банкны бүх ажилтан зохих хэмжээгээр тушаал дэвшихэд мистер Вортингтон Хенри Каупервуд жилд гурван мянга таван зуун долларын цалинтай кассын туслах эрхлэгчийн ажлыг хүлээн авчээ. Тэр цалин өөрт нь чамлагдсангүй. Ингээд Хенри Батнвудын1 гудамжны хорин нэгдүгээр намхан байшингаас Нью-Маркет2 гудамжны хуучин байшинтай нь огт зүйрлэшгүй гурван давхар тоосгон барилгын зуун хорин дөрөвдүгээр байшинд нүүж орох болсноо эхнэртээ баяртайгаар мэдэгджээ. 

	Тухайн үед уул байр нь “тэднийд болохтой байсан боловч, аажимдаа илүү уужим саруул байранд орох магадгүй байсан тул хувь заяандаа туйлын их залбирч бахархан байлаа. 

	Вортингтон Хенри Каупервуд юмыг нүдээрээ үзэж байж л итгэдэг зантай хүн бөгөөд ирээдүйд банкны эзэн болох бололцоог нээн өгч байгаа тэр ажилдаа сэтгэл өег байлаа. Тэр үед Хенри туранхай цэмцгэр, нуруу өндөр, бараг чихнийхээ гэдсийг хүртэл ургуулсан хуузтай, дээд уруул нь хачин ёрвогор хэзээд мөлчгөр, хамар нь унжуу бөгөөд шонхор, эрүү нь урт шөвгөр, өтгөн хөмсөг нь цайвар ногоовтор нүдийг нь сүүдэрлэсэн байх бөгөөд богино зөөлөн үсээ нямбай хагалан самнажээ. Тухайн үеийнхээ орчинд тохируулан оготор дээл, өндөр малгай үргэлж өмсөнө. Гар, хумсаа хэзээд цэвэр авч явна. Харахад нэлээд ширүүн дориун дүртэй боловч дүрээс цаашгүй. 

	Нийгэм болон санхүүгийн эрхтэн дархтнуудынхаа дунд нэр хүнд олж, дэвшихийн тул хэнтэй юун тухай ярихаа үргэлж цэгнэн бодож, улс төрийн асуудлаар ямар нэг эс тохирох үг хэлж, нэр муутай хүмүүстэй холбогдох вий гэж үргэлж айн болгоомжилдог байлаа. Хэдийгээр боол эзэмшигчид боолыг чөлөөлөхийн төлөө тэмцэгчдийн хооронд ширүүн тэмцэл явагдаж байсан боловч, мистер Хенри Каупервуд аль ч талыг нь баримталсангүй. Харин төмөр замаас их хөрөнгө хуримтлуулан баяжиж болохоос гадна тэнд бусдын итгэлийг өөртөө татаж болно гэж бат итгэж байлаа. Америкийн Нэгдсэн улсын банк болон Николас Бидлийн3 эсрэг Эндрью Жексон4 тэмцсэн нь буруу юм гэж Хенри Каупервуд үзэж байсан бөгөөд энэ асуудал тэр үеийн бүх л ухаантай хүмүүсийн сэтгэлийг түгшүүлж байв. Мөн банкны гүйлгээнд байнга орж, гарч, зээлээр авахыг хүссэн хүн бүхэнд олгож, ашиг хонжоо харан дахин гүйлгээнд оруулан сул үрэгдэж байсан хэмжээгүй их мөнгөний төлөө санаа их зовдог байлаа. Түүний ажиллаж байсан Филадельфийн Гуравдугаар Банк тэр үед бүх америкийн мөнгөн санхүүгийн төв гэж тоологдож байсан албаны хороололд байрлаж байжээ. Банкны эзэд нь бирж, зуучийн ажлыг далимын төдий эрхэлнэ. 

	Алхам бүрд бий болж байсан том жижиг банкнууд найдвар муу үл мэдэгдэх хөрөнгийг түшиглэн банкны олон тэмдэгтийг хяналт шалгалтгүй гарган гайхалтай хурдан сүйрч балрах буюу түр хугацаагаар төлбөр зогсож байлаа. Энэ бүхнийг үзсэн Хенри Каупервуд маш болгоомжтой ажиллах болсон байна. Гэвч энэ хүнд түүний амжилтын эх үүсвэр болох хоёр том зүйл буюу бусдын дур сэтгэлийг өөртөө татах, ирээдүйгээ харах чадвар дутагдаж байлаа. Үүгээрээ Каупервуд мөнгөн санхүүгийн томоохон эзэн болох хувьгүй ч атугай овоо дорвилог хөрөнгөтөн болох байжээ. 

	Хатагтай Каупервуд бол жижигхэн биетэй, цайвар хүрэн үстэй, гялтганасан хар нүдтэй, залуудаа их л царайлаг, шашин шүтдэг бүсгүй байжээ. Насаа ахиж ирэхэд баахан цэмцгэрдүү болж жирийн амьдрал хөөгөөд гурван хүү нэг охиныхоо хойноос л эх хүний ёсоор сүрхий хөөцөлддөг болжээ. Их хүү Фрэнкээр удирдуулсан хоёр хүү нь хотод очихгүй орохгүй газаргүй болон тэнэж, янз нь, муу хүүхдүүдтэй нөхөрлөн, хүүхдэд эс тохирох зүйлсийг олж харж, дуулж сонсож явдгаараа эхдээ байнга зовлон тарьдаг байлаа. 

	Аравхан настай Фрэнк Каупервуд өөрийгөө төрөлхийн удирдагч шиг боддог байж. Фрэнкийг бага дунд сургуульд сурч байх үед хүүхдүүд түүнийг хамгийн ухаантай, ямар ч нөхцөлд түүнд итгэж болно гэж үздэг байлаа. Тэр нь чийрэг, зоригтой, жавхаалаг хүүхэд байсан бөгөөд бүр багаасаа улс төр эдийн засгийн ухааныг сонирхож байсан боловч ном унших дургүй байжээ. 

	Энэ хүүг гаднаас харахад цэвэрч, өргөн цээжтэй гоолиг биетэй том тунгалаг хонин бор нүдтэй, мэлгэрдүү өнгөлөг цэвэр царайтай өргөн духтай, хар хүрэн үсээ пинтүү болгож засна. Зан авир нь хурцлаг, шаламгай, хөөрүү сагсуудуу гэмээр. Хүн хараас дандаа элдэв юм шалгааж ухаалаг сайхан хариулт авахыг хичээнэ. 

	Фрэнк өвдөх, бие тавгүй болохыг мэдэхгүй, хоолонд сайн, дүү нараа хатуу гараар хөдөлгөхгүй захирч чадна.”Аль, Жо” “Түргэл, Эди” гэж байгаа нь зандарч загнасан биш ч гэлээ цаадуул нь үг дуугүй дагана. Тэд бүр багаасаа ахыгаа эзэн захирагч шиг үзэж сурчхаад хэлсэн үгнээс нь гарахгүй болжээ. 

	Фрэнк цаг ямагт юм бясалган бодож, бодох тусам нь хачин хачин юм санагдана. Яагаад гэвэл энэ амьдрал гэж ер нь юу болох, яаж зохиогдсон юм? Хүн хаанаас ертөнцөд бий болов? Хүний зорилго юу юм? Бүх юмны эхлэлтийг хэн тавьсан юм бол? гэдгийн учрыг ухаарч чадахгүй. Эх нь Адам болон Евагийн тухай домог ярьдаг байсан боловч итгэдэггүй байжээ. Каупервудийнхнаас холгүй загасны нэг зах зээлийн газар байна. Фрэнк, эцгийнхээ ажилладаг банк очих замдаа, эсвэл хичээлийн дараа дүү нараа дагуулан явахдаа тэр зээлийн захаар дайрч, Делавр5 булангийн загасчдын барьж авчирсан далайн янз бүрийн амьтдыг тусгай саванд хийж үзэсгэлэн болгон тавьсан цонхны дэргэд харж зогсох дуртай байлаа. Нэг өдөр Фрэнк морьтой төсөө бүхий далайн жижигхэн амьтан уул үзэсгэлэнд тавьсныг харжээ. Дараах өдөр нь Бенжамин Франклины алдарт нээлтийг тайлбарласан цахилгаант могой загас байхыг бас олж үзжээ. Бас нэг өдөр тэнд сарвагар загас6, далайн хавч авчирч тавьсныг үзээд, бүх амьдралдаа түүнд дурсах эмгэнэлт явдал болон үлдэж, бас түүний ухаан суухад тус нэмэр болжээ. Далайн хавч, сарвагар загасаар хооллодог учир хавчинд тусгайлан идэх юм тавиагүй байна шүү гэж сонирхон үзэгчдийн ярилцаж байхыг Фрэнк сонсжээ. 

	Далайн хавч, тунгалаг шилэн савны ёроолд шаргал торгон элсэн дээр юу ч ажиглаагүй мэт хөдөлгөөнгүй хэвтэхэд түүний жижиг нүдний өчүүхэн хар толбо чухам юунд чиглэснийг таахад бэрх, гэхдээ сарвагар загаснаас хараагаа огт салгаагүй нь мэдээж. Өөх буюу мана гэлтэй цайвар өнгийн тэр хөөрхий амьтан шунгадаг сум мэт ухас ухасхийн хөдлөх бүрд аюулт дайсныхаа хараанаас мултарч огт үл чаднам. Тэр үйлт загасны хөдлөх тоолон найргүй савар биеэс нь өм өм тастан авна. Сарвагар загасны амсхийн алмайрах бүр хавч гэнэдүүлэн довтлоход загас ухасхийн зайлахдаа биеэсээ бэх мэт манан татуулан нуугдахыг оролдоно. Гэвч тэр аргаараа амиа тэр болгон аварч чадах нь үгүй. Бие буюу сүүлийнх нь хэсэг далайн махчны саварт хэзээний үлдэнэ. Энэ эмгэнэлт явдлыг үзэхээр залуу Каупервуд өдөр болгон тийш гүйж очдог байж. 

	Нэг өглөө Каупервуд хуурцаг хэмээх загас, хавч агуулсан шилэн саванд хамраа бараг тулган зогсож байлаа. Сарвагар загаснаас тун ялимгүйхэн хэсэг үлдээд бэх мэт юм сацраадаг сав нь бараг хоосон болжээ. Хавч, дайрахад бэлдсэн бололтой хуурцгийнхаа нэг мухарт хярсан байна. 

	Тэр ширүүн тулалдаанд дур сэтгэл нь татагдсан жаал хүү хөлөө ядартал харж зогсоно. Одоо их удахгүй, нэг цагийн дараа эсвэл маргааш гэхэд сарвагар загас далайн хавчинд дайруулж амь алдана, эсхүл хавч түүнийг барьж иднэ. Зэсийн туяат ногоовтор өнгийн тэр сүйдлэгч оньс хуурцгийнхаа нэг буланд байхыг жаал хүү дахин нэг хараад хэзээ болох бол? энэ лав удахгүй. Өнөө орой л байх даа. Орой дахин ирдэг хэрэг гэж боджээ. 

	Орой нь эргээд ирэхэд үзэх гэсэн юм нь аль хэдийн өнгөрсөн байлаа. Хуурцгийн дэргэд хэдэн хүн зогсож байв. Хавч загас буланд шигдэж, өмнө нь сарвагар загас хоёр хэсэг болж, хагас нь идэгдсэн харагдана. 

	— Аргагүй л бариад авна лээ. Би энд цаг шахуу хараад зогсож байна. Хавч үсэрч дайраад барьж авсан загас нь бүр ядарчхаад зугтаж чадахаа больсон. Бултаж үзсэн хэр нь мултарч чадсангүй. Хөдлөх бүрийг нь анаж байгаад бариад авсан гэж нэг хүн ярихыг Фрэнк сонсоод, нүд бүлтийлгэн гайхаж, харж чадаагүйдээ харамсаж байв. Алагдсан сарвагар загасыг хараад хоромхон зуур өрөвдмөөр болсноо нүднийхээ харцыг ялагчийн зүг шилжүүлж:

	“Ийм л болох ёстой байсан юм даа. Сарвагар загасанд арга самбаа дутаж байсан” гэж дотроо бодов.”Сарвагар загас зэвсэггүйдээ хавчийг алж чадсангүй. Хавч сайн зэвсэгтэйдээ сарвагарыг алж чаджээ. Сарвагар загасанд идэх юм юу ч байгаагүй. Харин хавчийн өмнө сарвагар олз болж байсан. Үр дүн нь юу болов? Өөр зам байсан уу? Тэрүүнд ямар ч арга байсангүй гэж гэрийн зүг алхах зуураа дүгнэн бодлоо. 

	Энэ явдал Фрэнкэд арилшгүй сэтгэгдэл төрүүлжээ.”Амьдрал яаж зохиогдсон юм бол?” гэж учрыг нь олж ядан удаан зовж явсан юм нь одоо л ерөнхийдөө тайлагдав бололтой. Нэг нь нөгөөгөө барьж иддэг л юм байна. Хавч, сарвагар болон бусад юмаар амь зуудаг байхад, хавч өөрөө хүний идэш болдог юм байна. 

	Юм гэдэг чинь ийм л байдаг юм байна шүү. Тэгвэл хүнийг хэн иддэг байх нь вэ? гэж өөртөө асуулт тавив. Хүн хүнээ юу? Үгүй зэрлэг араатнууд байх. Бас индейчууд болон махчид байдаг. Олон хүн далайн шуурга, золгүй явдлаас амь үрэгдэж байна. Хүн хүнээ иддэг гэдэгт нэг их итгэдэггүй байсан боловч бие биеэ алдагт үл эргэлзэнэ. Дайн, гудамжны тулалдаан, аллага хядлага ямар учиртай вэ? Нэг өдөр Фрэнк аллага болж байхыг нүдээрээ харсан. Сургуулиасаа буцаж явахдаа “Паблик Лежер” сонины редакцын газар луу бөөн хүмүүс дайрч байхыг харсан. Эцэг нь түүний учрыг хэлж өгчээ. Тэр бол боолчуудын холбогдолтой байжээ. Тийм байдаг байж, хүн хүнээ завшдаг нь үнэн юм. Боолчуудыг харахад хэн ч тэднийг хүн биш гэхгүй. Тэгээд л ийм юм гарах нь тэр цагт их байсан байна. Нэг хэсэг нь нөгөө хүмүүсээ буюу негр хүмүүсээ алж байжээ. Тийм юмыг ухаарч мэдсэндээ сэтгэл ихэд хангалуун болсон Фрэнк гэртээ орж ирмэгц:

	— Ээж ээ, өнөөхийг чинь бариад устгачихсан байна!

	— Хэн? хэнийг? гэж эх нь гайхан асуугаад, — Явж гараа угаа гэв. 

	— Яагаа вэ, өнөөх, би танд хэлж байгаагүй юу, өнөөх хавч, сарвагар загасыг бариад идчихэж: аавд ч би урждар ярьж байсан. 

	— Чи юуг нь тийм юм нэг их сониучлаа вэ? Бушуу явж гараа угаа!

	— Ийм юм ховор шүү. Би анх удаагаа л үзэж байна. 

	Фрэнк нүүр гарын угаалтуур байгаа газар луу гарч явав. Нүүр гарын угаалтуурын тэнд ухаж суулгасан жижиг ширээн дээр хувинтай ус, гялалзсан цагаан төмөр төмпөн байв. 

	Фрэнк гар нүүрээ угаав. 

	“Аав! би танд сарвагарын тухай ярьсныг санаж байна уу?” гэж ааваасаа оройн хоолны дараа асуулаа. 

	— Өө, тийм байх аа!

	— Тэр одоо байхгүй. Хавч бариад идчихжээ гэхэд эцэг нь уншиж байгаа зүйлээ үргэлжлүүлэн хайхрамжгүй маягтай

	— Тун муу байна даа гэв. 

	Гэвч Фрэнк тэр үзсэн юмныхаа тухай өөртөө тулгарсан амьдралын талаар олон хоног, хэдэн долоо хоногийн турш боджээ. Яагаад гэвэл өөрөө энэ хорвоод ямар хүн болох, би ер ямаршуу хувь заяатай хүн юм бол гэж бясалгадаг байжээ. 

	Мөнгө тоолж байгаа эцгийгээ ажиглаад хамгийн сонирхолтой ажил бол банкны ажил юм гэж бодсон. Аавынх нь ажиллаж байсан Гуравдугаар Гудамж дэлхий дээр хамгийн сайхан, хамгийн их дур булаам гудамж шиг санагддаг байлаа. 

	
Хоёрдугаар бүлэг

	Фрэнк Алжернон Каупервуд аз жаргалтай тохилог гэр бүлд бага насаа өнгөрүүлсэн билээ. Амьдралынхаа эхний арван жилийг өнгөрүүлсэн, Батнвудын гудамж ямар ч хүүхдэд таатай санагдах газрын нэг байлаа. Энэ гудамж голчлон намхан цагаан гантиг довжоо бүхий хоёр гурван давхар улаан тоосгон байшингуудтай бөгөөд тэдгээр нь мөн л цагаан гантигаар эмжмэл цонхтой ажээ. Гудамжаар нь өдий төдий мод тарин суулгажээ. Гудамжны замыг мөлгөр том том чулуугаар тавьсан бөгөөд тэр нь борооны дараа үзэсгэлэнтэй гялалзан харагдана. Харин явган хүний улаан тоосгон зам нь үргэлж чийг татан сэрүү оргино. 

	Жижиг байшингууд нь гудамж руугаа их л шахуу байрласан бөгөөд тэдгээрийн ар талаар нь зуун тохой хүртэл үргэлжлэх их зай байх агаад тэнд мод, ногоо, заримд нь цэцгийн мандал байна. 

	Фрэнк Каупервудийн эцэг эх хоёр нэг их тарчиг нарийн мулгуу улс биш байсан болохоор үр хүүхэдтэйгээ аз жаргалтай баяр баясгалантай амьдран суудаг байжээ. Фрэнкийг төрснөөс хойш хоёр гурван жилд нэг хүүхэд нэмэгдсээр бүх хүүхдийн тоо дөрөв арай хүрээгүй байхдаа шинэ зээл гудамжны шинэ байшинд шилжиж суухаар шийдэж байсан тэр цагт эднийх хөгжил баясгалантай соньхон ертөнц байв. Энэ үед Фрэнк арван нас хүрчээ. 

	Хенри Вортингтон Каупервуд урьдахаас илүү хариуцлагатай тушаалд орсноос хойш, түүний бусадтай харьцах харьцаа холбоо нь өргөжсөөр, яваандаа нэртэй хүн болжээ. Өөрийн банктай холбоо бүхий өдий төдий томоохон худалдаачидтай танилцаж бусад банкнуудаар албан ажлаар байнга очих болсноор, Америкийн Нэгдсэн Улсад зартай “Дрекселийхэн”, “Эдвардыхан” болон өөр бусад банкныхантай их ойр шадар болжээ. Биржийн зууч нар түүнийг нэгэн томхон санхүүгийн байгууллагын төлөөлөгч гэж мэддэг болсон бөгөөд их ухаантай биш ч гэсэн шударга, найдвартай хүн гэж энд тэндгүй алдаршжээ. 

	Бяцхан Каупервуд, эцгийнхээ ажилд бага багаар оролцох болов. Эцэг нь түүнийг бямба гараг болгонд банканд очихыг зөвшөөрдөг байснаас тэр хүү зуучийн ажиллагаа яаж явагдаж байгаа, цаасан мөнгийг хэрхэн сольж байгааг их шохоорхон аждаг билээ. Энэ бүх үнэт мөнгө хаанаас бий болдог, яагаад зээлдэн авагчид банканд үнэт цаасны тооцоо хийхээр ирдэг, яагаад хүмүүс мөнгө авдаг зэргийг мэдэхийг Фрэнк их боддог болжээ. Хүүгээ энэ ажлыг сонирхож байгаад эцэг баясаж учрыг нь дуртай тайлбарлаж өгдөг байлаа. 

	Ингээд Фрэнк бүр бага байхдаа арав-арван таван насны хооронд америкийн санхүүгийн системийн тухай нэлээд сайн ойлголттой болж, америкийн банк гэж юу болох, тэр нь үндэсний III банкнаас юугаараа ялгаатай, зууч нар юу хийдэг, акц гэж юу юм, яагаад өртөг нь гуйвж байдаг зэргийг мэдэж арилжааны хэрэглүүр болсон мөнгөний утга учрыг төсөөлөх болж аливаа өртөг бол үндсэн өртөг болсон алтны өртгөөр хэмжигддэгийг гадарлажээ. 

	Тэр хүү, төрөлхийн санхүүч зөн бэлгэтэй байсан бөгөөд энэ санхүүгийн хэцүү урлагтай холбоотой бүх юмыг яруу найрагч сэтгэлийн нарийн хөдөлгөөн мэдрэхүйн бүх өнгийг олж гаргадаг шиг сайн мэддэг байв. Арилжааны зэвсэг болсон алт түүний анхаарлыг онцгой татжээ. 

	Эцгээсээ алт яаж олдгийг мэдэж аваад жаал хүү алтны уурхайн эзэн боллоо гэж зүүдлэх болж, сэрээд зүүдээ бодит зүйл болоосой гэж хүсдэг болов. Үнэт цаас, сугалааг түүнээс багагүй сонирхож зарим нь бичгийн цаасны ч үнэгүй байхад зарим нь үндсэн өртгөөсөө ч илүү үнэтэй байхыг мэдээд гайхна. 

	— “Хүү минь үүнийг хараач! Ийм цаас манай энд хааяа тааралддаг юм” гэж эцэг нь нэг өдөр хэлэв. Нэг зуун мянган долларын зээллэгийг хангахаар үндсэн өртгийнх нь гуравны хоёр хувиар тавьсан Британийн Зүүн Энэтхэгийн акцын тухай ярьж байсан хэрэг. Энэ бол бэлэн мөнгөөр гачигдсан Филадельфийн нэг санхүүгийн том эзний юм байжээ. 

	Бяцхан Каупервуд түүнийг их л шохоорхон харснаа:

	— Гаднаас нь харвал тийм их үнэтэй юм байна гэж хэлэхээргүй юм даа гэхэд эцэг нь мишээж:

	— Үндсэн өртгөөсөө дөрөв дахин илүү үнэлэгдэж байгаа юм шүү дээ гэв. 

	Фрэнк мөнгөн тэмдэгтийг дахин үзэж, “Британ-Ист-Индиан Компани” гэж уншаад “Арван фунт бараг тавин доллар болж байна” гэхэд эцэг нь:

	“Дөчин найман доллар гучин таван цент болно” гэж засаж албархуу маягтай хэлээд

	— Хэрэв бид ийм их мөнгөтэй байсан бол яалаа гэж ингэж их үйлээ үзэж байх билээ: Зүүний ором байхгүйг бодоход энэ мөнгө эргэлтэд олон ороогүй хэрэг. Барьцаанд анх удаа л орж байгаа нь энэ байлгүй гэмээр санагдана гэв. 

	Бяцхан Каупервуд Баглаатай тэр цаасыг гартаа барьж үзээд эцэгтээ эргүүлэн өгөх зуур, мөнгөн санхүүгийн ажил их дэлгэрснийг гайхан бодлоо. Зүүн Энэтхэгийн компани гэж юу юм бол? Тэр юу хийдэг газар юм бол? гэхэд эцэг нь учрыг тайлбарлаж өгчээ. 

	Фрэнк гэртээ байхдаа ч хөрөнгө оруулалт санхүүгийн үйл ажиллагааны тухай олонтоо сонсжээ. 

	Жишээлбэл янз бүрийн зээллэгт найдаж Виргини муж улсаас Филадельфид саяхан ирсэн махны том худалдаачин Стимбержер гэгч хүний тухай жигтэй сонин яриаг Фрэнк сонсоод их сонирхжээ. Түүний эцгийн ярьснаар Никлас Бедло, Ларднер болон АНУ-ын банкны бусад ноёдтой Стимбержер холбоотой байснаар барахгүй заримтай нь маш ойр дотно байжээ. Ямар ч болсон бараг бүх хүссэн зүйлээ банкнаас авч чаддаг хүн байжээ. Эдгээр Виргини, Охайо болон бусад мужуудаас ихээхэн мал худалдан авч улмаар дорнодын хотуудад худалдаалах махны худалдааг ноёлж авчээ. Тэр бол эцгийнх нь хэлснээр яг гахайн хоншоор шиг нүүртэй өндөр биетэй агаад өндөр минжин малгай, ханхар том биед нь элбэгдсэн урт дээл хоёроос ер салдаггүй байжээ. 

	Стимбержер нэг фунт махны үнийг гучин цент хүртэл дэвэргэх аргыг олсноос жижиг худалдаачид болон худалдан авагчдын дунд зэвүүцэл төрүүлж, нэр хүндээ алджээ. Тэр хүн Америкийн Нэгдсэн Улсын банканд нэг жилийн хугацаагаар гаргасан богино хугацаатай мянгат, таван мянга, нэг түм долларын өртөгтэй зуу буюу хоёр зуун мянган зээллэгийн цаасан тэмдэгтийг Филадельфийн банкны фондын тасагт авчирдаг байлаа. 

	Америкийн Нэгдсэн Улсын банкнаас дөрвөн сарын хугацаатай бүх л дүнгээр нь төлөхөөр аваад уул үнээс нь арав - арван хоёр хувь бууруулан бэлэн мөнгөөр өгөхөөр тооцжээ. 

	Үндэсний 3-р банкны бэлтгэл хөрөнгөний тасгаас Виргини, Охайо болон Баруун Пенсильванийн, янз бүрийн банкнуудын олон цаасан мөнгийг жинхэнэ өртгөөр нь хөлсөө тэр хүн авдаг байлаа. Учир нь өөрөө голдуу тэр муж улсуудад тооцоотой байжээ. Гуравдугаар банк дөрөв-таван хувийн орлогыг үндсэн хэлэлцээрээс авч баруун муж улсуудын банкны тэмдэгтийг дурдсан үнээс нь доогуур авдаг учир багагүй орлоготой байлаа. 

	Бас өөр нэг хүн Вашингтоны нэрт сонин сурвалжлагч, бүх нууц болон ялангуяа санхүүгийн хууль дүрэмтэй холбогдсон нууцыг мэдэх нөлөө бүхий Франсис Грандийн тухай эцэг нь ярьдаг байжээ. 

	Ерөнхийлөгч, сайд нарын кабинет, мөн түүнчлэн Сенат болон төлөөлөгчдийн танхимын бүх нууц хэргийг хэзээний л мэдчихсэн байдаг хүн. Гранд хэдхэн жилийн өмнө хоёр гурван зуучийн контороор дамжуулан Техасын өр төлөх баталгаа, сугалааг их хэмжээгээр худалдан авчээ. 

	Тусгаар тогтнолынхоо төлөө Мексикийн эсрэг тэмцэж байсан Техасын Бүгд найрамдах Улс арав-арван таван сая долларын үнэ бүхий зээллэгийн сугалаа гаргасан байжээ. 

	Тэр үед Техасыг америкийн нэгдсэн улсын бүрэлдэхүүнд оруулахыг төлөвлөж түүнтэй холбогдуулан Конгрессоос тус бүгд найрамдах улсын хуучин өрийг хаахад зориулж таван сая доллар зарцуулах хуулийн төсөл гаргажээ. Техас онцгой нөхцөлд зээллэг гаргаж байсан учир уул сугалааны тал хувийг бүтнээр нөгөө хэсгийг нь бүр үнэ бууруулж төлөх учиртайг сонсчхоод ашиг хонжоог харж Техасын хуучин зээллэгийг худалдан авахыг хичээсэн зарим хүмүүсийг айлгахын тул нэг хуралдаан дээр хуулийн тэр төслийг хүчингүй болгохоор шийдсэн гэх худал цуурхлыг Гранд аль хэдийнээ мэдэж энэ тухай үндэсний гуравдугаар банканд мэдэгдсэн бөгөөд энэ нь мөнгөний нярвын туслах Каупервудийн чихэнд хүрчээ. Каупервуд үүнийг эхнэртээ ярьж, хүү Фрэнк нь тэрний нь яагаад ч юм олоод сонсчхоод тунгалаг том нүд гялалзуулан гайхжээ. 

	Гранд, бас өөр гурав дөрвөн хүн тус бүрдээ энэ сугалаанаас зуун мянган долларын хонжоо гаргасан гэж ярьсан атлаа манай аав өөрөө яагаад энэ завшааныг ашиглаж Техасын сугалааг худалдан авдаггүй юм бол? Хууль зүйн хувьд таарахгүй нь таарахгүй. Тэглээ гээд хуульд харшлах юу байсан юм? Албан ёсны биш мэдээг яагаад үнэлдэггүй юм бэ? гэж Фрэнк бодно. 

	Фрэнк эцгийгээ дэндүү хашир хянамгай зан гаргаж байж олдсон завшааныг ашиглаж чадаагүй хүн гэж бодоод өөрөө хожим эрийн цээнд хүрсэн цагтаа зууч, банкны эзэн юм уу санхүүгийн эзэн болж тиймэрхүү завшааныг огт алдахгүй ашиглах юм хуна даа гэж бодно. 

	Яг энэ үед хатагтай Каупервудийн авга ах Сенек Дэвис хэмээх хүн анх удаа тэднийд айлчлан иржээ. Тэр хүний хацар улаан нуруу таван тохой арван ямх, нүд ухаалаг цэнхэр, зүс цагаан бие чийрэг бөөрөнхий, толгой бөөрөнхий баахан халзан алтлаг шаргал сийрэг үстэй ажээ. Энэ хүн цаг үедээ тохируулан цэцгэн хээтэй хантааз, урт цайвар пальто, нэлээд чинээлэг хүмүүсийн өмсдөг өндөр малгай зэргийг хээнцэр янзаар өмсжээ. Авга ах нь Фрэнкийн сэтгэлд харсан даруйд таалагджээ. 

	Ноён Дэвис Кубад тариалангийн газар, том ферм эзэмшдэг хүн учраас Кубад гардаг бослого, гэнэдүүлэн довтлох дайралт, испани том хутга бариад хийдэг гардан байлдаан зэрэг явдал өөрийнх нь тариалангийн газарт болдгийг Фрэнкэд ярьж өгчээ. 

	Дэвис, индианы тухай сонин зүйлийн бүрэн цуглуулга, их хэмжээний мөнгө, хэдэн боол авчирчээ. Тэр боолуудын нэг, Мануэль нэртэй өндөр туранхай негр бие хамгаалагч нь юм уу гэмээр түүний дэргэдээс огт холддоггүй ажээ. Дэвис эзэмшлээсээ чихрийн түүхий эдийг Филадельфийн өмнөд боомт руу завиар зөөлгөдөг байжээ. Каупервудийн тайван нам гүм гэр бүлийн дотор түүний авга цовоо сэргэлэн баяр баясгалантай байгааг Фрэнк хараад сэтгэлдээ их таалжээ. 

	Нэг бүтэн сайн өдөр Дэвис үдээс хойш гэнэт огт санамсаргүй ирээд хатагтай Каупервудийг харамцаа “Нэнси Арабелла” Чи чинь ер шүүр наасангүй! Чамайг чинь Хенритэй суусан гэж дуулаад бас нэг их тарган юм болсон байх гэж бодсон юм. Тэгсэн чинь юу вэ? Гурав-дөрвөн жингээс илүү татна гэж үү? гэж Дэвис хашхирахад тэднийхэн бүр баярлах гайхах зэрэгцэн сэргэжээ. Тэгээд Нэнси Арабеллыг бэлхүүсээр нь тэвэрч дээш өргөөд буулгахад урьд өмнө нь эхтэй нь ингэж эрээгүй хандах хүн үзээгүй хүүхдүүд нь маш гайхжээ. 

	Арван хоёр жилийн өмнө эднийг гэрлэж байхад огт тоохгүй байсан Сенек Дэвис гэх баян хамаатангаа ирсэнд Хенри Каупервуд ихэд сонирхон сэтгэл таалжээ. 

	“Цонхигор цагаан царайтай хотын энэ жижигхэн иргэдийг харлаа. Кубад байгаа миний эзэмшил газар дээр очоод жаахан борлоосой. Тэгвэл энэ цагаан будаг шиг өнгө арилна даа” гэж тэр үргэлжлүүлэн хэлээд таван настай Анна Аделандын хацрыг илэн “Хенри, та нар тохилог сууж байгаа юм байна” гээд тэдний борог бааздуу гурван давхар байшингийн зочдын өрөөг эргэн тойрон ажиж харав. 

	Хорь-хорин дөрвөн мухар тохой зайтай бөгөөд интоорын өнгийг дуурайлган чимэглэсэн тэр тасалгаанд Шератон7 тавилга хэрэглэл тавьсан нь баахан хачин мэт харагдавч ерөнхийдөө нэлээд догь ажээ. 

	Хенри Каупервуд мөнгөний туслах нярав болоод тэр үедээ маш гоёмсог эдлэлд тооцогдож байсан төгөлдөр баян хуур нэгийг Европоос захиалан авчирчээ. Анна Аделейныг зохих насанд хүрэх үед нь түүгээр тоглодог болгох зорилготой худалдан авсан юм санжээ. 

	Мөн хийн лаан тавиур, алтан загастай хуурцаг, хэд хэдэн ер бишийн хэлбэртэй сайхан өнгөлсөн дун гартаа цэцгийн сав барьсан гантиг чулуун Купидон8 болон бусад ховор зүйлээр тасалгаагаа чимэглэжээ. 

	Зуны цаг, байшингийн цонх бүгд нээлттэй, далбагар ногоон мөчрөөрөө явган хүний тоосгон замыг халхлан буй таримал моднууд гойд үзэсгэлэнтэй харагдана. Авга ах Сенека яаралгүй гадагш гарлаа. 

	Хашааны зарим хэсгийг тоосгоор дэвсгэрлэж, ханыг нь хашиж, нэг том хайлаас мод ургуулсан ба ханын дагуу усан үзэм бурзайсныг харж “Бас л сайхан газар юм даа” гэж бодно. 

	“Танай дүүжин ор хаана байна? 

	Зуны цагт дүүжин ороо энд өлгөдөггүй юм уу? 

	Сан Педрод миний сэрүүн тавцанд зургаа, долоон ширхэг байдаг юм. 

	— “Байвал их л сайхан байх сан гэвч айлынхаа хүмүүсээс болж бид үүний тухай огт бодсонгүй. Хенрид нэгийг олж ав гэе л дээ” гэж хатагтай Каупервуд зөвшөөрөн хэлэв. 

	— “Би хоёр гурван ширхгийг авдартаа авчирсан; зочид буудалд байгаа. Манай негрүүд хийдэг юм. Маргааш өглөө Мануэлээр өгөөд явууламз” Тэр, усан үзмийн мөчрөөс татаж Эдвардын чихийг имэрч хоёрдугаар хүү Жозефт индианы сүх авчирч өгнө гээд гэрт дахин оров. 

	“Энэ хүү чинь нүдэнд дулаахан хүүхэд байна. Бүтэн нэр нь хэн бэ Хенри? гэж Фрэнкийн мөрөн дээгүүр гараа тавиад асуув. 

	“Фрэнк Алжернон” 

	“Миний нэрээр л нэрлэдэг байж дээ. Энэ их л учиртай хүүхэд байж таарна. Кубад очиж тариалангийн газрын эзэмшигч болох уу, хүү минь?” 

	“Очно байгаа гэж итгэхгүй байна” гэж их хүү хариулав. 

	“За юун шув шулуухан юм! Чамд дургүйлхээд байх юм юу байна? 

	“Тийм ажлыг би огт мэдэхгүй болоод л тэр. Тэрнээс биш өөр дургүйлхэх юм алга. 

	“Чи ямар ажил мэддэг вэ? Тэр жаал овжиноор инээмсэглэж:

	“Миний мэдэх юм юу базаав гэнэ” 

	“Тэгвэл чи юуг их сонирхдог вэ? 

	“Мөнгө!” 

	“Уухайс! Эцгээ яг л өвчжээ, аан? аргагүй л эцгээ дуурайжээ, аан? сайн хэрэг! Эр хүний л ярьдаг үг. Дараа бид энэ тухай ярилцана. Нэнси, чи ирээдүйн мөнгөн санхүүгийн эзнийг өсгөж байгаа юм шиг байна. Ярьж байгаа нь ёстой л санхүүч хүн шиг байна” 

	Фрэнк рүү анхааралтайгаар хараад, нагац ах нь энэ шийдэмгий залуу эрд хүч чадал байгаа нь эргэлзээгүй. Хонин бор том нүд нь ухаан дүүрэн харагдана. 

	Учиртай нүдний нь харц ихийг илтгэвч, юуг ч эс илчилнэ.”Сайхан хүү юм даа! Байж байгаа янз нь над нэг л аятайхан санагдаж байна. Танайх ч сайхан гэр бүл юм даа гэж хүргэн Хенридээ хэлэв. Генри Каупервуд жишимгүйхэн инээмсэглэв. Сэтгэлд нь таалагдаж байгаа бол энэ хүн Фрэнкийн тусын тул их юм хийж чадна. Хөрөнгөнийхөө хагасыг хүүд маань орхих байх. Ганц бие баян хүн шүү дээ. 

	Нагац ах Сенека нь англи, испани хэлээр ярьдаг негр бие хамгаалагч Мануэлийн хамт Каупервудийнхаар үргэлж ирдэг болжээ. Тэр негрийг хоёр хэл мэддэгт нь тэдний хүүхдүүд гайхах бөгөөд нагац ах нь Фрэнкийг улам илүү сонирхдог боллоо. 

	— “Энэ хүүхэд өсөөд ямар ажил хийхээ шийднэ, тэр цагт би тусална гэж бодож байна” гэж хэлэхэд дүү нь их баярлаж буйгаа илэрхийлэв. 

	Нагац ах нь сурлагынх нь тухай ярилцахад Фрэнк номд сонирхолгүй ерөөсөө ихэнх хичээлээ албан журмаар үзэж байгаа юм гэж тойвшоон явдаг нь мэдэгджээ. Хэлзүйг хэрэггүй новш, утга зохиолыг утгагүй юм, латин хэлийг ашиггүй гээд харин түүх бол яах вэ дээ овоо л сонирхолтой юм гэдэг ажээ. 

	“Би дансны ажил, тоо бодлогод л дуртай” “Ерөөсөө би сургуулиа орхиж ажилд орох юм сан” гэж Фрэнк хэлжээ. 

	— Дэндүү эрт байна, хүү минь. Ингэхэд хэдэн настай билээ. Арван дөрөвтэй юу? 

	— “Арван гуравтай” 

	— “Арван зургаа хүртлээ сургуулиас гарч болохгүй. Арван долоо найм хүртлээ сургуульд сурвал бүр сайн. Үүнээс чамд муу болох юм байхгүй. Хүн хоёр дахин хүүхэд болж чадах биш. 

	— “Би хүүхдээрээ байгаасай гэж бодоогүй. Харин ажил л хийх юм сан” 

	— “Битгий яар, хүү минь. Удахгүй том хүн болно чи. Банкны эзэн болох хүсэлтэй гэл үү? тийм биз?” 

	— “Тийм ээ, ах аа” 

	— “Цаг нь болохоор, хэрэв юм бүхэн чинь өлзийтэй болоод өөрөө чи томоотой сайн л байвал би чамд тусална. 

	— “Би л чам шиг байгаад банкны эзэн болохыг хүсэж байгаа сан бол хамгийн түрүүн нэг жил хэр талх тарианы комиссын дэлгүүрт туршлагажихаар ажиллах сан. Мэдвэл зохих их зүйлийг чи тэнд мэдэж авна. 

	Энэ завсар эрүүл мэндээ хичээ, их юм сурч ав. Намайг хаа ч байсан ялгаагүй хэрэг болохоороо над мэдэгдээрэй. Би захиа ч бичнэ. Чамайг яаж явааг чинь ч мэднэ шүү. 

	Банканд өөртөө касс нээ гэж арван алтан долларыг жаал хүүд өгөв. Хөдөлгөөнтэй, хүчиндээ итгэсэн, амьдрал үзээгүй залуу хүүгээс болж Дэвис Каупервудийнханд их л сайн болжээ гэхэд гайхмаар юм үгүй биз ээ. 

	
Гуравдугаар бүлэг

	Арван гурван насандаа Фрэнк Каупервуд наймаа худалдааны үйл ажиллагааны анхны адал явдалтай учирсан ажээ. Нэг өдөр Фрэнк гадаадаас бараа оруулж ирдэг буюу бөөнөөр худалдаа хийдэг пүүсүүдийн орших Фронт Стрит9 гэх гудамжаар өнгөрч явахдаа бөөнөөр худалдаалах хуурай хүнсний барааны дэлгүүрийн үүдэн дээр үнэ хаялцуулан худалдахыг харуулсан дарцаг байхыг ажиглаж, дотроос үнэ хаялцуулагчийн “Сайн чанарын кофе бөөнөөр нь зарна. Хэд өгөх вэ? Захын өнөөдрийн үнээр бол нэг шуудай нь долоон доллар гучин цент. Хэд өгөх вэ? Хэд өгөх вэ? Шуудайгаар нь л зарна. Үнэ өгөөрэй” гэх дууг сонсов. 

	— “Арван найман доллар” гэж хаалганы дэргэд зогсож байсан худалдаачин зөвхөн үнэ хаялцуулахын тул хашхирав. Фрэнк амьсгаа даран чагнана. 

	— Хорин хоёр! гэж бас нэг хүн хашхирав. Гуч! гэж бас нэг хүн дуугарахад өөр нэг хүн Гучин тав! гэхчлэн ахисаар далан таван доллар болсон боловч уг үнийн тэн хагаст нь ч хүрсэнгүй “Далан таван доллар, далан тав” “Хэн нэмэх вэ?” нэг, хоёр! “Ная өгөх хүн байна уу? Далан тав, өглөө шүү!” гэж нэг гараа дээш өргөж, жаахан байзнаад доош буулган нөгөө гарын алга дээр чанга цохиж “Далан таван доллароор ноён Сайлас Грегорид өглөө! Тэмдэглэж аваарай, Жерри” гэж өөрийн улаан үстэй сэвхтэй туслагчдаа хэлэх зуур (талх тарианы гол бүтээгдэхүүн) арван нэгэн торх цардуул (цардас) үнэ хаялцахаар гаргалаа. 

	Залуу Каупервуд дотроо түргэн тооцоолж байв. Тэр үнэ хаялцуулж худал хэлээгүй бол захын үнээр шуудай кофе долоон доллар гучин хоёр цент байна. Тэгвэл далан таван доллароор худалдан авч байгаа энэ хүн лав наян таван доллар дөрвөн цент хүргэж чадна. Бас тэгээд жижиглэн худалдаалахад түүнээс илүү үнэ хүрч ч мэднэ. 

	Фрэнк эхийгээ нэг жин будааг хорин таван центээр авч байсныг санав. Сугандаа номоо хавчуулж олны дотуур чихэж ойртоод худалдааны явцыг анхааралтайгаар ширтэв. Нэг сав цардас арван долларын үнэтэй байсан нь даруй мэдэгджээ. Гэтэл энд зургаахан доллароор өгч байв. Хэдэн сав цууг өртгийнх нь дөнгөж гуравны нэгээр нь үнэ хаялцуулан худалджээ. 

	Фрэнк үнэ хаялцах хүсэлтэй байсан боловч түүнд өөрт нь хэдхэн жижиг мөнгөнөөс өөр юу ч байсангүй. Үнэ хаялцуулагч урдаасаа эгц хараад маш сонирхсон байдалтай зогсож байсан жижигхэн хүүг ажиглаад,

	— Кастилийн сайн чанарын саван яг долоон хайрцаг байна. Хэрэв чи савангийн тухай ойлгоцтой бол нэг ширхэг нь арван дөрвөн центийн үнэтэй болохоор нэг хайрцгийг нь арван таван доллар далан таван центээс нааш өгөхгүй. Хэд өгөх вэ? Үнэ дуулна шүү. 

	Энэ хүн ер бишийн аялгаар маш урамтай түргэн ярьсан боловч залуу Каупервудэд огт нөлөөлсөнгүй, харин жаал хүү дотроо хайрцаг нь арван нэгэн доллар далан таван цент гэдэг чинь хайрцаг нь бүгд наян хоёр доллар хорин таван цент болж байна. Хэрэв энэ тал үнээр гүйгдвэл... гэж бодож байтал

	— “Арван хоёр доллар” гэж нэг хүн дуугарав. 

	— Арван тав гэж өөр нэг хүн хэлэв

	— Хорь гэж бас нэг хүн хашхирахад

	— Хорин тав гэж дөрөв дэх хүн нэмлээ. 

	Кастил саван чухал хэрэгцээний зүйл биш учир цаашдаа

	— Хорин зургаа!

	— Хорин долоо!

	— Хорин найм!

	— Хорин ес! гэх мэтээр нэг нэг доллароос илүүгүйгээр нэмж эхлэв. 

	Хэсэг зуур дуу үгүй болоход “Гуч” гэж залуу Каупервуд шийдвэртэйгээр хэлэв. 

	Үнэ хаялцуулагч жижиг туранхай биетэй, хатангир царайтай арзгар үстэй тэр хүн их сонирхсон байдалтай, итгэл муутайхнаар Фрэнк рүү харжээ. Жаал хүүгийн харц өөрийн эрхгүй түүний анхаарлыг татаж, яагаад ч юм нэг дэлгүүрийн эзний хүү байх, лав мөнгөтэй гэдэг итгэлийг түүнд төрүүлжээ. 

	— Гучин доллар! гучин доллар! сайн чанарын саван бөөндөө гучин доллар. Онцгой саван шүү, жижиглэн худалдахад нэг ширхэг нь арван дөрөв болно. Гучин доллар өгөх хүн байна уу? Гучин нэгэн доллар хэн өгөх вэ? 

	— Гучин нэг гэх дуу гарав

	— Гучин хоёр гэж Каупервуд хэлэв. Дахиад үнэ хаяж эхлэв. 

	“Гучин хоёр”, “гучин хоёр” энэ сайхан саванд гучин гурвыг хэн өгөх вэ? 

	Өөрт нь бэлэн мөнгө байгаагүй боловч үндэсний гуравдугаар банкны кассад ажилладаг эцэгтээ найдаж байлаа. 

	— Энэ саванг бараа авсан дэлгүүртээ худалдаж болно байх, хэрэв тэнд авдаггүй юм гэхэд өөр ямар нэг дэлгүүрт өгч болно. Ийм үнээр энэ саванг худалдаж авахыг хүссэн хүмүүс зөндөө л байхад Фрэнк яагаад авч болохгүй байх вэ? гэж залуу Каупервуд эргэцүүлэн бодож байв. 

	Үнэ хаялцуулагч түр амсхийгээд “Гучин хоёр” доллар, гучин гурав өгөх хүн байна уу? Долоон хайрцаг сайн чанарын саван шүү. Хэн илүү үнэ өгөх вэ? Хэн илүү өгөх вэ? нэг, хоёр, гурав гэснээ гараа дээш өргөөд буулгахдаа худалдан авагч залуу руу бага зэрэг бөхийж сониучханаар нүүр лүү нь ширтээд мистер... -нд худалдлаа гэхэд “Үндэсний гуравдугаар банкны туслах нярвын хүү Фрэнк Каупервуд” гэж залуу чангаар хариулаад “Та жаахан хүлээх үү? Би банк руу гүйж очоод мөнгө авчиръя. 

	— “Тэг тэг, харин битгий удаарай, цагийн дотор ирэхгүй бол зарчихна шүү” 

	Фрэнк хариу үггүйгээр гүйн гарч өөрийн нь хороололд байдаг нэг танил худалдаачны дэлгүүр лүү гүйв. Дэлгүүрийн хаалганд гучаад алхам ойртон алхаагаа удаашруулан нэлээд амарлингуй царай гарган дэлгүүрт оронгуутаа тийм саван байгаа эсэхийг хартал яг түүний үзсэн хайрцагтай саван тэр хэвээрээ байсныг ажигламагцаа үнийг нь асуув. Нэг ширхэг саван арван зургаан цент гэсэн хариу сонсов. 

	Хэрэв танд яг ийм долоон хайрцаг саван жаран хоёр доллароор зарвал та авах сан бол уу?” 

	— “Яг ийм үү?” 

	— Тийм ээ, яг ийм

	Ноён Дэлримпл түр бодоод авалгүй дээ” гэж болгоомжтой хариулав. 

	“Та над өнөөдөр л үнийг нь өгөх үү” “Би чамд вексель л өгмөөр байна. Тэгээд тэр саван чинь хаана байгаа юм?” 

	Мистер Дэлримпл айл хөршийнхөө хүүг огт санамсаргүй байтал гэнэт ийм зүйл хэлэхэд бага зэрэг гайхаж тэвджээ. Энэ хүн эцгийг нь, бас Фрэнкийг ч таньдаг байжээ. 

	“Би өнөөдөр тэр савангуудыг аваад ирвэл та авах уу?” “Авна” гэж хариулаад “Чи савангийн худалдаа хийдэг болоо юу?” гэж асуув.”Үгүй гэвч би хямдхан саван хаанаас олохыг мэднэ” 

	Тэгээд Фрэнк яаран гарч эцгийнхээ банк руу гүйв. Энэ үед банкны гүйлгээ хаасан боловч Фрэнк яаж банк руу орох мөн эцэг нь Мистер Каупервуд хүүгээ гучин долларын ашигтай наймаа хийхийг сонсоод баярлана гэдгийг сайн мэдэж байлаа. 

	Фрэнкэд ганц өдрийн хугацаатай мөнгө зээлдэж авах хэрэгтэй байсан. Мистер Каупервуд гуай, царай улайгаад амьсгаадан гүйж орж ирсэн хүүгээ бичгийн ширээнийхээ араас хараад “Юу болов, Фрэнк?” гэж асуув. 

	“Гучин хоёр доллар зээлдүүлээч, аав аа!” 

	“За, яах гээ вэ?” 

	“Би саван авах гэсэн юм. Долоон хайрцаг кастилийн саван. Би үүнийг хаанаас аваад хаана худалдахаа ч мэдэж байна. Мистер Дэлримпл гуай саван авна. Миний гучин хоёр доллароор авах саванг бөөнөөр нь жаран хоёр доллароор авна гэсэн. Та над мөнгө өгвөл одоо л би гүйгээд үнэ хаялцуулагчид мөнгийг нь өгчхөөд ирье.” 

	Эцэг нь инээмсэглэв. Хүүгийнхээ ийм ажилсаг авирлахыг хэзээ ч үзээгүй билээ. Арван гурван настай хүүхэд гэхэд ховор ухаалаг овжин байлаа. 

	Мистер Каупервуд гуай цаасан мөнгөтэй авдар луугаа эргэх зуур “За, Фрэнк минь, чи ч мөнгөн сангийн мэргэжилтэн болж байх шив дээ. Энэ талаар алдахгүй гэж итгээ юу? Юу хийж байгаагаа ойлгож байгаа биз дээ?” 

	— “Аав аа, мөнгөө л өгөөдөх” гэж гуйсан байдалтай хэлээд “Та мөнгөө л өгвөл одоохон би танд юу чадахаа үзүүлээд өгье, та надад итгэж болно шүү” 

	Фрэнк ангийн шувууны үнэр авсан залуу анчин нохой шиг байв. Эцэг нь татгалзаж чадсангүй. 

	— “Би чамд итгэлгүй яах вэ” гээд үндэсний гуравдугаар банкны тавтын зургаан ширхэг цаасан мөнгө нэгтийн хоёр доллар авч өгөв. 

	Фрэнк товчоор талархал илэрхийлээд гүйн гарч, хар хурдаараа үнэ хаялцуулж байгаа газар луу гүйв. Түүнийг хүрч ирэхэд элсэн чихэр үнэ хаялцуулж байв. Тэр хүмүүсийн дундуур зүтгэн ширээ рүү ойртож очоод. 

	— “Би савангийн үнийг авчирлаа” гэхэд

	— “Одоо юу?” 

	— “Тийм ээ, та над квитанц бичиж өгөх үү? 

	— “Тэгье, тэгье” 

	— “Гэрт хүргэж өгөх үү? 

	— “Үгүй бид хүргэдэггүй. Хорин дөрвөн цагийн дотор л авбал болно” 

	Үүнийг Фрэнк бэрхшээлд тооцсонгүй.”За” гээд худалдаж авсан бичгээ халаасандаа хийгээд гарахад эд үнэлүүлэгч түүнийг ажигласаар байв. Хагас цагийн дараа усан боомт дээр ажил хайн дэмий сэлгүүцэж байсан хөлсний тэрэгчнийг дагуулан эргэж ирэв. Фрэнк энэ хүнтэй савангаа жаран центээр хүргүүлэхээр тохирсон байжээ. Дахиад хагас цаг болоход тэд Дэлримплийн дэлгүүрийн үүдэнд ирчхээд, ачаагаа буулгахаас өмнө дэлгүүрийн эзэнд савангаа үзүүлэхээр гаргав. Хэрэв ямар нэг шалтгаанаар тэр саванг авахгүй болбол Фрэнк гэртээ шууд хүргүүлэх бодлоготой байв. 

	Хэдийгээр энэ нь түүний хийж байгаа анхны дамын худалдаа байсан боловч Фрэнк огт тэвдсэнгүй. 

	“За, яг л өнөөх саван байна даа. Би хэлсэн үгэндээ эзэн болно, авна. Харин чи хаанаас авав, Фрэнк?” гэж Дэлримпл буурал толгойгоо илээд асууж байлаа. 

	— “Эндээс холгүй Биксомны үнэ хаялцуулах худалдаанаас авлаа” гэж залуу Каупервуд шууд хариулав. 

	Дэлримпл гуай саванг дэлгүүрт оруулахыг тушаагаад насанд хүрээгүй хүүхэдтэй наймаа хийж байгаа учир ёс журмын хувьд хийвэл зохих зарим зүйлийг гүйцэтгээд сарын хугацаатай вексель бичиж өгөв. 

	Фрэнк түүнд талархаад векселийг халаасандаа хийж эцгийнхээ банк руу буцаж очоод векселийнхээ тооцоог бодож эцгээсээ авсан өрөө өгөх, өөртөө оногдох хувийг бэлэн мөнгөөр авахаар яг л хэн хүний адил шийджээ. 

	Банк хаасны дараа ямар нэг гүйлгээ хийх ёсгүй боловч эцэг нь энэ дүрмийг зөрчжээ. 

	Хүүгээ орж ирэхийг эцэг нь хараад:

	— За, Фрэнк, ажил бүтэмжтэй юу? гэж асуув. 

	— “Сарын хугацаатай вексель” гэж хэлээд Фрэнк Дэлримплээс авсан векселийг эцэгтээ өгөв. Гучин хоёр доллароо суутган авахаар бодож, хугацаа нь болтол та энэ векселийг миний орноос төлөх үү? 

	Эцэг нь векселийг анхааралтай хараад “жаран хоёр доллар” “мистер Дэлримпл” энэ ч ашигтай цаас байна. Тэгье, тэгье. Үүний арван хувь нь л чамд оногдох юм байна” гэж тоглож хэлэв. 

	“Чи өөртөө авч байж болно шүү дээ. Би гучин хоёр доллароо сарын эцэс хүртэл хүлээж болно шүү” 

	— “Үгүй, хэрэггүй. Та үүнийг бодоод, өөрийнхөө мөнгийг ав. Минийх надад хэрэг болж магадгүй. 

	Эцэг нь хүүгийнхээ ажилсаг байдалд урам орж: “За, за маргааш би үүнийг чинь болгоё. Харин чи яаж ингэж чадсанаа яриач” гэхэд Фрэнк болсон явдлыг ярив. Оройн долоон цагт эх нь энэ тухай сонссон бөгөөд мөн нагац ах Сенека нь ч дуулжээ. 

	“Би та нарт юу гэж хэллээ. Каупервуд?” Энэ жаал итгэл найдвар төрүүлж байна. Бас тэгээд болоогүй, цаашид өснө дөө” гэж нагац хэлэв. 

	Хоол идэх зуураа хатагтай Каупервуд хүүгээ харж, “Саяхан л мээм хөхсөн жаахан юм байсан сан. Яасан түргэн өсөж хөгжинө вэ?” гэж бодож байснаа: “Чамайг ийм ажил хийж чадах юм байна” гэж итгэж байна” гэв. 

	“Би ч мөн итгэж байна ээж ээ” гэж тэр товч хариулав. Үнэ хаялцуулах худалдаа өдөр бүр явагддаггүй бөгөөд өдөр бүр тэр дэлгүүртэй хэлэлцэн наймаа хийх бололцоогүй байсан боловч Фрэнк бүр багаасаа мөнгө олох аргатай байлаа. 

	Фрэнк хүүхдүүдээр сэтгүүл захиалгах, багачуудын дунд шинэ маягийн тэшүүр худалдаалах, мөн сүрлээр хийсэн зуны малгайг бөөн үнээр худалдан авуулахаар зэргэлдээ айлын хүүхдүүдийг нэгтгэх зэрэг ажлуудыг зохиожээ. Гэхдээ арвилан хэмнэлтээр баяжиж чадна гэж Фрэнкийн толгойд огт орсонгүй. Бүр анхнаасаа мөнгийг элбэг дэлбэгээр үрэх нь зүйтэй, мөнгийг яагаад олж болно гэдэг бодол төрсөн ажээ. Энэ жилээс юм уу яльгүй эрт ч байж магадгүй Фрэнкт эмэгтэй хүүхдийг сонирхох сэрэл төрж эхэлжээ. Түүний харц гоё хүүхэн дээр зайлшгүй тусдаг байлаа. Өөрөө ч бусдын анхаарал татмаар гоёмсог (эр) учир сонирхсон хүнийхээ дурыг өөр дээр татах явдал түүнд тийм хэцүү биш байлаа. Френктэй зэргэлдээ суудаг арван хоёр настай Пейшинс Барлоу бол түүний анхаарлыг татсан, түүний анхаарал тавьсан анхны эмэгтэй байлаа. 

	Гялтганасан хар нүд, тас хар үсийг сүлжиж доош буулгасан бөгөөд нарийн шагайтай гоёмсог тэгш хөл зэрэг нь түүний биеийн сайхан галбирт нь яг зохицжээ. Энэ бол квакер10 мөргөлтэй айлын охин бөгөөд толгойдоо жижигхэн товь малгай үргэлж өмсдөг байв. 

	Цовоо сэргэлэн энэ охины сэтгэлд зоригтой, биедээ эрэмшсэн, шулуун яриатай Фрэнк үнэхээр таалагджээ. Нэг өдөр бие биеэ хэд дахин харсны дараа Фрэнк тэр охиныг зогсоож инээмсэглэн ерийн зүрхтэй байдлаараа “Та манай гудамжинд байдаг байх аа?” гэж асуув. 

	“Тийм ээ. Би зуун дөчин нэгдүгээр байшинд суудаг” гэж жаахан охин сэтгэл хөдөлж, номынхоо цүнхийг хөдөлгөн хариулав. 

	“Би тэр байшинг чинь мэднэ. Таныг тийшээ орж байхыг харсан. Та манай дүүгийн сургуульд сурдаг таныг Пейшинс Барлоу гэдэг байх аа?” 

	Хүүхдүүд тэгж нэрээр нь дуудаж байхыг Фрэнк сонссон байжээ. 

	— “Тийм ээ. Та яаж мэдэв?” 

	— “Би дуулсан. Би тантай байнга тааралддаг шүү дээ “Чихэр өвсөнд дуртай юу?” гээд халааснаасаа чихэр өвс гаргаж өгөхөд охин “Баярлалаа” гээд нэг ширхгийг авлаа. 

	“Амтгүй болсон байх даа, халаасанд удсан юм. Саяхан би тостой чихэртэй байсан юм. 

	“Үгүй, амттай байна” гэж тэр охин чихэр өвснийхөө үзүүрээс шимэнгээ хэлэв. 

	— “Та миний дүү Анн Каупервудийг таних уу? Чиний доод ангид сурдаг. Та нар танил байх аа даа” гэж түрүүчийн эхэлсэн яриа руугаа шилжив. 

	— Би танина. Бид сургуулиас ирэхдээ тааралддаг. 

	— Би тэнд суудаг гэж Фрэнк баруун гар талдаа байгаа байшин руу тэр охиныг мэдэхгүй юм шиг зааж хэлээд, — Хоёул энд уулзаж болно биз дээ гэв. 

	Байшин руугаа орсон чулуун дэвсгэрт замаар Фрэнкийг эргэхэд “Рут Мерриамыг таних уу?” гэж тэр охин асуув. 

	— “Үгүй, юу гэж?” 

	— “Хоёр дахь өдөр тэднийх үдэшлэгтэй” гээд Фрэнк рүү халти харав. 

	“Тэр чинь хаана суудаг юм?” 

	“Хорин наймдугаар байшинд” 

	“Очих юм сан” гэж гэр лүүгээ эргэхдээ Фрэнк дуугарав. 

	“Таныг урьж магадгүй”. Би ч хэлье гэж тэр хоёрын хоорондын зай холдоход Барлоу улам зоригтой хэлэв. 

	“Баярлалаа” гээд наадах нь инээмсэглэв. Барлоу хөгжилтэйгөөр цааш гүйн одов. 

	Фрэнк түүний хойноос баясгалантай царай гарган харж байв. Барлоу бол үнэхээр хөөрхөн охин, Фрэнк түүнийг үнсэх хүслээр дүүрэн байснаас гадна Рут Мэрриамынд болох үдэшлэг түүний нүдэнд харагдах шиг болжээ. 

	Энэ бол хүүхдийн эхний үеийн гэнэн дурлалын нэг байсан бөгөөд энэ нь Фрэнкийг орчлонгийн хэрэгт алгуурхнаар татан оруулж буй хэрэг. Фрэнк өөр охин олж автлаа Барлоуг нууц газар олон дахин үнсжээ. Өвлийн орой Пейшинс, айлын охидын хамт цасаар тоглохоор гадаа гүйн гарах буюу эсвэл үдшийн бүрий болоход байшингийнхаа хаалганы дэргэд модон сандал дээр удаан суудаг байлаа. 

	Түүнийг олж авч үнсэх, үдэшлэг дээр дэмий юм чалчих зэрэг нь маш амар байжээ. Дараа нь Дора Фитлер гэх арван дөрвөн настай охинтой танилцахдаа Фрэнк арван зургаан настай байлаа. Сүүлд нь арван таван настай Маржори Стэффорд гэдэг цайвар үстэй цагаан цэнхэр нүдтэй өглөөний туяа шиг улаан ягаан хацартай болцгор охинд арван долоон насандаа сэтгэлтэй болжээ. Мөн насандаа сургуулиа хаяхаар шийджээ. Ингээд сургуулиа төгсгөж чадсангүй. Ахлах ангийн гурваас гарахдаа суралцах ажлаа хангалттай гэж үзжээ. Арван гуравтайгаасаа эхлэн гуравдугаар гудамжнаа болж байсан санхүүгийн үйл явдлыг Фрэнк ихэд сонирхон бүх санаа бодол нь санхүүгийн хэрэгт шилжиж үе үе мөнгө олох бололцоотой сонин зүйлс тэнд зөндөө гардгийг ажигласан хэрэг. 

	Усан онгоцны буудлын дэргэдэх засгийн газрын агуулахад америкийн нэгдсэн улсын байцаагч нарын хатуу хяналтын дор нэг бүр гурван зуун жин дардаг шуудай элсэн чихэр пүүлэгчийн туслагчаар Фрэнк ажиллахыг нагац ах Сенека нь зөвшөөрчээ. Онц чухал үед эцэг нь Фрэнкийг дуудаж туслуулаад зохих шагнал өгдөг байлаа. Мөн хагас сайн өдөртөө мистер Дэлримпл гуайн ажилд туслахаар түүнтэй тохиролцдог ч байлаа. 

	Фрэнкийг дөнгөж арван таван нас хүрэхэд эцэг Каупервуд жилд дөрвөн мянган долларын цалинтай мөнгөний жинхэнэ нярав болжээ. Ингээд Фрэнк ийм доогуур ажил удаан үргэлжлүүлээгүй нь ойлгомжтой. 

	Яг тэр үед нагац ах Сенека Филадельфид дахин ирж, урьд урьдаас илүү захирангуй байдлаар “За, Фрэнк чи ажилд оръё гэж бодож байгаа бол би чамд сайн газар олж өгье, харин эхний жил цалингүй шүү. Хэрэв ажилдаа тэнцэхээр хянуур нямбай байвал чамд сүүлд нь зохих шагнал өгнө байх. Чи хоёрдугаар гудамжинд байдаг “Хенри Вотермен компанийг мэдэх үү?” 

	— “Тэдний контор хаана байдгийг мэднэ” 

	— “Тэнд чамайг данс хөтлөгчөөр авъя гэсэн. Тэд нар бол талх тариа дамжуулан худалдаалах ажил эрхэлсэн зуучлагчид юм. Энэ талаар чи ажиллах сонирхолтой гэж байсан байх аа. Хичээлийн жил дуусмагц мистер Вотермен гуай дээр намайг явууллаа гэж хэлээд очоорой. Чамайг ажилд авна. Тэгээд юу болсноо надад мэдэгдээрэй” 

	Хөрөнгөөр ядуу боловч нэр төрд дуртай Филадельфийн нэг хатагтай, тэр нагац ах Сенекагийнх нь эд хөрөнгөнд шунаж түүнтэй суусан ажээ. Үүний үрээр Каупервудийнхны танил тал ерөнхийдөө их өргөжжээ. 

	Хенри Каупервуд Хойд нүүрний гудамжинд нүүж очих бодолтой байлаа. Учир нь тэндээс гол руу харахад гойд сайхнаас гадна тэнд орон сууцны гоёмсог барилгууд баригдаж байсан ажээ. Иргэний дайны11 өмнөх үед түүний жилд авдаг дөрвөн мянган доллар бол их мөнгө байлаа. Хенри Каупервуд бол ухаалаг, хашир, хуримталсан хөрөнгийг дэл сул юманд өчүүхэн төдий үрдэггүй хүн байлаа. Хашир, нягт нямбай байдлаараа энэ хүн ирээдүйд өөрийнхөө ажиллаж байгаа банкны дэд буюу жинхэнэ ерөнхийлөгч нь ч болж магадгүй гэдэг таавар төрүүлдэг байв. Нагац ахынх нь тэр санал Фрэнкийн санаанд яг тохирчээ. 

	Фрэнк зургаадугаар сард өмнөд хоёрдугаар гудамжинд очиж Хенри Вотерментэй уулзахад түүнийг найрсгаар хүлээн авчээ. Тэнд бас залуу Хенри Вотермен гэх хорин настай залуу эр, эцгийнх нь дүү ахдаа гүнээ итгэгдсэн тавь орчим насны Вотермен гэгч хүн чухал үүрэгтэй ажээ. Тус газрын ерөнхий дарга нь 55 орчим настай Хенри Вотермен өөрөө байжээ. Дүүгийнхээ шийдвэрлэж чадаагүй асуудлыг нэг тийш болгох, шинэ зүйлийг сэдэж гаргах, түүнийгээ шадар хүмүүсээрээ хэрэгжүүлэх зэрэг чухал шаардлагатай үед хот орчмын түншүүдтэйгээ биеэрээ уулзахаар энэ хүн явдаг байжээ. 

	Гаднаас нь харахад Хенри Вотермен номой, богинохон хөлтэй гэдэс том, бүлцгэр нүдэндээ их үрчлээстэй, нүүр хүзүү нь улаан, хараа гярхай, санаа сайн, хурц ухаантай хүн юм. Төрөлхийн эрүүл саруул ухаан, сайн санааны ачаар ажил үйлс нь дэгжин дээшилж байдаг байна. 

	Он жил улиран өнгөрсөөр нас сүүдэр талийжээ. Хэрэв Вотермены хүү ажилд тэнцэх байсан бол хүүтэйгээ хамтран ажилласандаа чин зүрхнээс баярлах байсан. Гэтэл энэ тухай санахын ч хэрэггүй байлаа. 

	Эцэг шигээ тийм нийтэч биш, түргэн бодох ажиллах чадвар сул, худалдааны ажлыг үзэн ядахаас өөр юу ч үгүй хүүхэд байжээ. Хэрэв худалдааны ажлыг түүнд найдаж орхивол юу ч үгүй сүйрэх байлаа. 

	Хүүгийнхээ ийм байдлыг олж хараад эцгийн урам хугардаг байснаас гадна хэзээ нэг цагт худалдааны ажил сонирхдог, эхэлсэн ажлыг цаашид үргэлжлүүлж чадах бас тэгээд хүүг нь хавчин хяхахгүй залуу эр олдоно байх гэж найдсаар байжээ. 

	Сенека Дэвисийн явуулсан залуу Каупервудийг ноён Вотермен сайн ажиглаж хараад энэ хүүхэд таарна гэж боджээ. Энэ ч учиртай хүүхэд байна. Энэ хүүхэд тэвдсэн сандарсан зүйлгүй, хүчиндээ итгэсэн тустай хүн болмоор шинжтэй байв. Түүний хэлснээр тэр талх тарианы худалдааны нарийн зүйлийг ойлгодоггүй байсан боловч данс хэрхэн хөтлөхийг мэддэг байлаа. Энэ ажлыг сонирхож туршин үзэх хүсэлтэй л байв. 

	— “Энэ нэлээд авьяастай зүгээр хүүхэд байна” Ийм авхаалж, зориг самбаатай цовоо сэргэлэн хүн манайд ирээгүй удаж байна” гэж Фрэнкийг шинэ ажилдаа маргааш өглөө нь орох болоод явсны дараа Хенри Вотермен дүүдээ хэлжээ. 

	— “Тийм байна. Тун аятайхан залуу байна. Эцэг нь өөрийнхөө банканд авдаггүй нь гайхалтай” гэж ахаасаа арай туранхай өндөр, халзан толгой, шингэн үстэй, нэлээд бодлогоширсон баймаар хар нүдтэй дүү Жорж нь зөвшөөрч хэлэв. Авах бололцоо олдохгүй байгаа биз. Тэр чинь зөвхөн мөнгөний ерөнхий нярав шүү дээ” гэж ах нь нэмж хэлэхэд наадах нь “Тийм дээ” гэв. 

	“За яах вэ, туршиж үзье. Тэр хүүхэд “аливаа юмыг аятайхан хийнэ гэж би баталъя. Их ирээдүйтэй залуу” 

	Хенри босоод хоёрдугаар гудамж руу харсан гол хаалга руу явав. Ханаран зэргэлсэн байшингуудын (өөрийнх нь байшин бас энд бий) сүүдэрт дорно зүгээс мандах өглөөний нарны туяаг үзэж үл чадах чулуун хүйтэн зам, морьдын туурайн чимээ, хөсөг тэрэгний чахрах дуу, цааш нааш холхих хүмүүсийг харахад сэтгэлд нь таатай байв. Замын цаад талд байгаа саарал чулуун, дандаа гурав, дөрвөн давхар бөгөөд хүн олонтой байшингуудыг хараад угаасаа ийм өөдрөг хөршүүдтэй байснаа их хувь заяа хэмээн баярлав. 

	Үүнээсээ илүү эзэмших газар тэр цагт худалдаж авсан бол мөн сайхан аа!

	— “Энэ залуу Каупервуд миний хүсэж байгаагаар тийм сайн хэрэгтэй хүн болбол би элдэв аар саар юм хөөцөлдөхөөс чөлөөлөгдөх бий” гэж тэр хүн дотроо бодно. Энэ хүүтэй гурав дөрөвхөн минут ярихад ямаршуу хүн болох нь мэдэгдэж байна. Түүнийг яагаад ч юм өөдрөг явна гэж Хенри Вотермен боджээ. 

	
Дөрөвдүгээр бүлэг

	Тэр цагт Фрэнк Каупервудийн гадна хэлбэр нь сэтгэл татам аятайхнаас гадна нэмж хасалгүй хэлэхэд таван тохой арван ямх өндөр биеийг байгаль түүнд заяажээ. 

	Сайхан том толгойтой, ханхар цээжтэй, өтгөн бужгар хар хүрэн үстэй ажээ. Нүдэнд нь бодлогоширсон шинж харагдавч санааг таахад бэрхтэй. Фрэнкийн алхаа гишгээ хөнгөн шалмаг бөгөөд эрмэг. Амьдралдаа дэнсэлж донсолж явсангүй. Өвдөж шаналах, муу юм үзэж гуних гутрах, хагацал зовлон үзээгүй ажээ. Өөрөөсөө илүү баян хүмүүсийг мэдэх боловч өөрөө баяжна гэж итгэж байв. Тэднийх олонд нэртэй, хүндтэй эцэг нь тушаал сайтай байв. Хүнд өр ширтэй явж огт үзээгүй харин нэг удаа Фрэнк бага зэргийн векселийн үнийг төлөх хугацаанаас хожимдоход эцэг нь түүнийг насан туршдаа мартахааргүйгээр донгоджээ. 

	— “Векселиэ эсэргүүцэлд оруулсанд орвол дөрвөн мөчөөрөө мөлхөж явах минь хол дээр” гэж өвгөн Каупервуд хэлжээ. Фрэнк зээллэгийн ач холбогдлыг зайлшгүй ойлгох хэрэгтэй байсан байна гэдгийг оюун ухаандаа бүрэн шингээж авчээ. Үүнээс хойш түүний олгосон вексель нь эсэргүүцэлд орох юм уу эсвэл хугацаандаа төлөгдөхгүй хойшлох явдал гараагүй. 

	Фрэнк, Вотерменыд урьд өмнө байгаагүй хамгийн ажилсаг хүн боллоо. Эхлээд түүнийг халагдаад орон гарсан туслах нягтлан данс хөтлөгч Томс Трикслерийн оронд ажиллуулсан байна. Харин хоёр долоо хоногийн дараахан “Каупервудийг ерөнхий ня-бо-гоор ажиллуулж яагаад болохгүй юм бэ? Энэ хүү манай Сэмпсоны бүх насандаа бодоод олохгүй юмыг ганц хормын дотор ухаарах хүн юм” гэж Жорж Вотермен хэлжээ. 

	— “Надад дургүйцэх юм алга. Тэгэхдээ ярьсны хэрэггүй. Данс хөтлөгчөөр удаан байлгахгүй. Зарим зүйлд намайг орлож чадах эсэхийг нь түр харах гэсэн юм” 

	“Вотермен пүүс” -ийн дансны ажил нүсэр хүнд боловч Фрэнкэд хүүхдийн тоглоом шиг байлаа. Дансны учрыг маш хялбар түргэн олдог байсан тул хуучин дарга Сэмпсон гайхдаг байлаа. 

	“Үгүй, энэ хүүхэд хэтэрхий шаламгай байна, бушуу туулай борвиндоо баастай гэдэг, харж л байгаарай—зээл олгох, тооцоо бодох өдөр эхлэхээр яадаг бол доо, жаахан хүлээж байгаарай” гэж Сэмпсон Фрэнкийг ажилд орсон анхны өдөр хараад өөр нэг ажилтандаа хэлж байжээ. 

	Сэмпсоны хэлснээр Фрэнк будилсангүй. Долоо хоног хүрэхгүй хугацаанд Фрэнк Вотермены пүүсийн санхүүгийн байдлыг эздээс нь дээргүй гэхэд доргүй мэддэг болжээ. Ямар районуудад гэрээ хийхэд дээр болох, сайн муу бүтээгдэхүүн нийлүүлж байгаа хүн хэн болохыг огт андахгүй болжээ. Өөрийгөө шалгахын тул олон хуучин данс үзэж санхүүгийн газар пүүсийн амьдралыг яаж бүртгэж тусгаж байдгийг ч сонирхжээ. Ийм ажил удаан хийхгүй гэж Фрэнк дотроо бодоод талх тарианы комиссын ажлыг их сонирхдог байв. Зуучаар дамжуулан борлуулах бараа таваар түргэн борлохгүй байгаа бөгөөд пүүс өөрийн гэх юм юу ч үгүй байгаа зэргээс болж эзэд өөрснөө буюу үнэндээ түншүүд нь их хохирч байгааг Фрэнк олж харжээ. Жишээ нь: жимс буюу хүнсний ногоо борлуулах хүн үнэ өндөр, таваар найдвартай борлох зах зээл дээр юмаа аваачих ёстой юм, чингэхдээ арван хүн нэг зэрэг ингэх юм уу эсвэл бусад зуучлагч нартаа жимс буюу хүнсний ногоогоо нэг зараар овоолчихвол үнэ нь буухаас өөр аргагүй болно. Ийм янзаар таваарын эргэлт хэзээ ч жигд байж чадахгүй. Фрэнк их хэмжээний барааг гадуур үүргийн худалдаачинд өгч худалдуулбал тэр пүүс их орлоготой байх болно гэж ухаарсан боловч аяндаа мөд ингэх болно биз гэж бодоод дуугай байжээ. Их бага Вотермен, Хенри болон Жорж нар Фрэнкийн тооцооны ажлын арга барилыг сэтгэл дүүрэн сайшааж, энэ залууг байхад бүх ажил ёсоороо бүтнэ, ямар ч маапаан гарахгүй гэж бүрэн итгэдэг болжээ. 

	Удалгүй Фрэнк тодорхой зарим нэг дансны баланс гаргаж, зарим дансыг бүрмөсөн хаах санал оруулахад эзний сэтгэлд ихэд таалагдаж, Жоржийн анхаарлыг ч татжээ. Энэ залуугийн ажилч байдал эзний хөдөлмөрийг хөнгөвчилсөн учир Фрэнктэй хувийн талаар ойртох хүсэл төрөв. 

	Хенри бол Фрэнкээр гадуур худалдаа хийлгэж сорихыг бодно. Захиалагчдын хэрэгцээг бэлэн бараагаар хангах бололцоо тэр болгон гарахгүй байсан учир пүүсийн хэн нэг нь гадагш гарч өөр пүүс буюу биржээс бараа худалдаж авдаг байжээ. Нэг өглөө падаанаас үзэхэд зах зээл дээр гурил илүүдэж үр тариа дутагдах төлөвтэй байгааг Фрэнк хамгийн түрүүн олж мэдсэн байхад их Вотермен Фрэнкийг албан тасалгаандаа дуудаж ирүүлэн: Фрэнк, ийм хүнд байдлаас гарах арга зам юу байгааг чи бодохгүй юу? Маргааш гэхэд бид гурилд дарагдах гэж байна. Бид дарагдаж байгаа гурилынхаа үнийг төлж чадаагүй байна. Одоогийн захиалгаар энэ бүх гурилыг дуусгаж барахгүй. Харин бидэнд үр тариа дутагдаж байна. Чи энэ гурилаа зууч нарт худалдаж борлуулаад, бүх захиалгаа хангах үр тариа олж чадах уу?” гэхэд нь Фрэнк

	— “Би бүтээхийг бодъё” гэв. 

	Фрэнк дансаа хараад л комиссын янз бүрийн дэлгүүрүүдийн контор хаана байдаг мөн орон нутгийн худалдааны бирж болон энэ талаар ажилладаг янз бүрийн зуучлагчид юу гэж хэлэхийг нь мэддэг байжээ. Худалдааны ажилд тохиолдсон тиймэрхүү хүнд байдлыг аргалах даалгавар бол Фрэнкийн дуртай, хийж чадах ажил байв. Угаас ширээний ард харандаа цаас барьж, ном шагайн суух дургүй хүн болохоор эрүүл агаарт гарч байшингаас байшин дамжиж явах нь Фрэнкэд их аятайхан санагдана. 

	“Миний тархи бол миний албан тасалгаа болж байсан” гэж Фрэнк хожим хойно хэлжээ. Гурилын зах ямар байдалтай байгааг мэдэнгүүтээ, хэрэв тэнд гурил дэндүү их болчхоогүй бол өөрийнхөө илүүдлийг дуудсан үнээрээ худалдаж болно гэж хамгийн том комиссын дэлгүүрийн худалдагчид руу Фрэнк яарчээ. Тэнд зургаан зуун сав нэгдүгээр гурилыг яаралтайгаар (дөчин найман цагийн доторх хугацааг яаралтайд тооцдог ажээ) нэг савыг нь есөн доллароор бодож авах хүн олдох бол уу? Авах хүн олдсонгүй. Тэгэхлээр нь Фрэнк жижиглэн худалдаалах аргад шилжсэн нь ашигтай болж нэг цагийн дотор ихэнх гурилаа худалдаад зөвхөн хоёр зуун сав гурил үлджээ. Тэр үлдэгдэл гурилаа өөрийн пүүстэй нь урьд өмнө худалдааны ямарваа харилцаагүй байсан Жендермен гэгч цуутай нэг зальхай панзчинд зарахаар шийджээ. 

	Бужгар буурал үстэй, сэлхэрсэн цоохор нүүртэй Жендермен гэгч тэр нүсэр том хүн Фрэнк Каупервудийг орж очиход, тарган зовхи дороос залирхуу гялтганасан жижиг нүдээр сониучхан ширтээд “Залуугийн нэр хэн бэ?” гэж нуруугаараа модон сандлаа налан асуув. 

	— “Каупервуд” 

	— “Вотерменийнханд ажилладаг юм уу? Тэргүүний хүн болох хүсэлтэй. Тэгээд л над дээр ирсэн биз дээ?” 

	Фрэнк хариуд нь зөвхөн инээмсэглэв. 

	“За яах вэ танай гурилыг авъя. Над хэрэгтэй. Тооцоогоо гарга даа”. Каупервуд яаран гараад тэндээсээ Волнатстритэд12 байдаг ажил төрлийн холбоо бүхий зуучийн контор луу шууд очиж бирж дээрээ захын үнээр түүнд хэрэгцээтэй тариаг захын ханшаар худалдан авахыг тушаагаад контортоо эргэж иржээ. 

	— “Та түргэн завдуулжээ” Хоёр зуун савыг нь өвгөн Жендерменд худалдаа юу? Энэ ч их сайн хэрэг байна. Тэр хүн манайтай ер данс нээгээгүй байх аа?” гэж Хенри Вотермен Фрэнк Каупервудийн ярихыг сонсоод хэлэв. 

	— “Тийм ээ” ноёнтон “Нээгээгүй”. 

	— Үгүй байх гэж би бодож байна. Хэрэв та иймэрхүү ажил бүтээгээд байх юм бол бичиг дансны ажилд таныг удаахгүй. 

	Түүнээс хойш удалгүй Фрэнк зуучийн контор, барааны биржийнхний дотор нэр цуутай хүн болжээ. Фрэнк орлого зарлагын тооцоог яг гаргаж, чухал хэрэгцээтэй барааг их хэмжээгээр авч, шинэ шинэ худалдан авагчтай болж, огт санамсаргүй хороололд их хэмжээний барааг жижиглэн худалдаалах аргаар бараа гүйхгүй дарагдах явдлыг үгүй болгож байлаа. Вотерменыхан Фрэнкийн тийм сүрхий авьяастайг нь мэдээд үнэхээр гайхан шагших болжээ. Фрэнк хэлсэн үгэндээ бусдыг итгүүлэх, хүн хартай танилцаж нөхөрлөх, худалдааны шинэ хүрээнд нэвтрэн орох онцгой авьяастай хүн юм. 

	Вотерманы пүүсийн хуучин амьдралд шинэ амьсгал нэвтрэн орох болов. Тэднийх тогтмол худалдан авагчдаа улам илүү сайн үйлчлэх болсон байна. Жорж, Фрэнкийг хөдөө явуулж худалдаа өрнүүлэх ажил даалгахад мань эр тэр ажилд нь зөндөө явдаг байв. 

	Зул сарын баярын өмнөхөн “Бид Каупервудэд олигтойхон бэлэг өгөх хэрэгтэй байна. Цалингүй хүн шүү дээ. Таван зуун доллар өгвөл ямар вэ?” гэж Хенри Вотермен дүүдээ хэлэв. 

	“Энэ бол одоо үед их л мөнгө, гэхдээ Фрэнкэд өгөх ёстой. Бидний итгэл найдварыг давуулан биелүүлсэн ёстой л ийм ажил хийх тавилантай төрсөн хүн юм даа”. 

	— Өөрөө юу ярьж бодож байдаг бол. Чи юм сонсоогүй биз? 

	— “Миний бодлоор бол Фрэнк ажилдаа сэтгэл хангамжтай байгаа. Тэгэхдээ “Чи ч надаас түүнтэй цөөнгүй уулздаг шүү дээ” 

	— “За, за, таван зуун доллароор тогтох шив дээ. Аажимдаа энэ хүү манай ажлын сайн нөхөр болно. Худалдааны ажлын их дүйтэй хүн юм. Тэгээд чи үүнийг зохион байгуулж бид хоёрын нэрийн өмнөөс үг хэлж түүнд гардуулна. 

	Зул сарын баярын урьд орой Фрэнк Каупервудийг амралтаар явахаас өмнө бичиг дансаа эмхэтгэж журамтай орхихоор бэлдэж байхад Жорж Вотермен Фрэнкийн ширээнд ойртон ирж “ажилласаар л байна уу?” гэж нүд гялбам хурц хийн дэнгийн гэрэлд зогсоод ажилч шаргуу залуугаа сайшаан харж асуув. 

	Үдшийн бүрий болж, гадаа орж байсан цас цонхны шилийг цоохордуулан бүрхэж байв. 

	— Хуучин данс хараа үдэхээс өмнө жаал зугаа юм харах гэсэн юм гэж Фрэнк инээмсэглэн хариулав. 

	— Та энэ өнгөрсөн зургаан сарын дотор маш сайн ажиллалаа. Таны ажиллагаанд ах дүү бид хоёр сэтгэл хангалуун байна. Бид танд талархлаа илэрхийлээд таван зуун долларын шагнал өгөх гэсэн юм. Ирэх жилээс бид долоо хоногт гучин долларын тогтмол цалин олгох болно. 

	— Танд их баярлалаа. Над ийм их мөнгө өгнө гэж би огт бодоогүй. Миний бодож байснаас хамаагүй давж байна. Би танайд ажиллаж байхдаа маш их юм сурч, үүндээ их баяртай байдаг шүү. 

	— Зүгээр. Та өдий мөнгөний ажил элбэг хийсэн. Та өөрөө хүсвэл хэчнээн ч хугацаагаар манайд ажиллаж болно шүү. Бид танд үргэлж баярлаж байдаг. 

	Фрэнк Каупервуд эелдэг зөөлнөөр инээмсэглэв. Түүний гавьяаг илэрхий зөвшөөрөн хүлээж байгаа явдал түүнд их бахдал төрүүлэв. Англи одончуу костюмтай тэр залуу жавхаатай гялалзаж байв. 

	Тэр орой гэртээ харих замдаа хийж байгаа ажлынхаа талаар тунгаан бодож явлаа. Хэдийгээр түүнд шагнал өгч, цалин амлаж байгаа боловч энэ албанд удаан байх дургүй байлаа. Ах дүү Вотермен талархаж байсан, талархах ч ёстой юм байжээ. Фрэнк ажлаа сайн мэдэж их эрчимтэй ажилладаг, өөрөө ч үүнийгээ мэддэг байсан. Өөрийгөө жирийн үйлчлэгч ажилчны тоонд оруулах бодол огт байсангүй харин ч ийм улс яваандаа миний л төлөө ажиллах ёстой гэж бодох ажээ. 

	Догшин ширүүн харьцаа, хувь заяандаа цухалдан гомдох, амжилтгүй бүтэмжгүй юманд айж тэвдэх зэрэг шинж түүнд байсангүй. Хоёр эзнээ Фрэнк олз завшаан хайхаас хэтрэхгүй урагш муутай хүмүүс гэж ухаарна. 

	Настай хүн хүүхдийн өө сэвийг анддаггүй байдаг шиг Фрэнк тэдний сул тал өө сэвийг андахгүй мэджээ. Үдийн хоолны дараа найз охин Маржори Стэффордтай уулзахаар явах гэж байхдаа өнөөх шагнал амласан цалингийн тухай эцэгтээ ярив. 

	— “Их сайн байна. Чи миний бодож байснаас илүү гарлаа. Чи бодвол тэднийдээ ажиллана биз дээ, зүгээр юм даа” гэж эцгээ хэлэхэд

	— “Үгүй, би ирэх жил тэднийхээс гарна аа” гэж хүү хариулав. 

	— “Яагаад?” 

	— Яах вэ, миний яг хийх гэсэн ажил биш юм. Тэнд хэдийгээр сайхан боловч би өөрөө зуучийн газар л ажиллахыг бодсон юм. Зуучнаар ажиллах л над сонирхолтой байна” 

	— Ингэж бодож байгаагаа урьдаас хэлэхгүй бол цаадуул чинь гомдож мэднэ шүү. 

	— “Тийм биш ээ. Би тэдэнд хэрэгтэй” гэж толины өмнө хувцсаа янзалж засаж зангиагаа уях зуур хэлэв. 

	— “Ээждээ ярьсан уу?” 

	— “Үгүй, одоо орж хэлэх гэж байна” 

	Эхийнхээ байсан хоолны өрөө рүү Фрэнк ороод хоёр гараараа эхийнхээ жижигхэн биеийг тэврэв.”Та юу гэж бодож байна” Эх нь:

	“Юу вэ?” гээд хүүгийнхээ нүд рүү өхөөрдөн харна. 

	“Өнөөдөр би таван зуун доллар олсон. Шинэ жилээс эхлэн долоо хоногт гучин доллар авна. Баяраар танд юу бэлэглэх вэ?” 

	“Нээрэн үү! Яасан сайхан хэрэг вэ! Тэд нар чамд их сайн юм шив дээ. Хүү минь ёстой л эр хүн болж байх шив дээ!” 

	“Танд юу бэлэглэх вэ?” 

	Юу ч хэрэггүй. Миний хүүхдүүд л байвал. Над өөр юу ч хэрэггүй. 

	За, юу ч хэрэггүй юм бол яах вэ гэж хүү нь инээмсэглэв. Гэхдээ Фрэнкийг заавал нэг юм худалдаж авчирна гэж ээж нь мэдэж байна. Фрэнк гарахдаа хаалган дээр бага зэрэг саатан эмэгтэй дүүгээ бэлхүүсээр нь тэвэрч намайг оройтож ирнэ гэж ээжид хэлээрэй гээд театрт жүжигт авч явна гэж Мажорт амласан учир найз охины руугаа яаран гүйлээ. 

	Чамд баярын ямар бэлэг өгөх вэ. Маржи? гэж бүдэг гэрэлтэй тасалгаанд түүнийг үнсээд асуув. Өнөөдөр би таван зуун доллар авсан шүү. 

	Дөнгөж арван тавхан нас өнгөрч байгаа тэр охинд ямар ч хар санаа, ховдог шунахай сэтгэл байсангүй. 

	“Чи над юу ч авсны хэрэггүй” 

	“Хэрэггүй гэнэ ээ?” гээд дахин тэвэрч

	Энэ ертөнц дээр өөртөө сайн зам гаргаж, амьдралын хамаг сайхныг эдлэн жаргах нь сайхан!

	
Тавдугаар бүлэг

	Дараачийн аравдугаар сард Фрэнк арван найман ойноосоо зургаан сар өнгөрчээ. Вотермены компанид талх тарианы комиссын дэлгүүрийн худалдааны ажил түүний сонирхлыг татахаа больж, Фрэнк тэднийхээс явж Тайн банк, зуучлалын газар алба хаахаар бүрэн шийджээ. 

	Каупервуд Вотермен компанийн гадуур үүрэг гүйцэтгэж байх үедээ Тайн компанийнхантай танилцаж мистер Тай энэ овжин залууг харангуутаа шууд ихэд сонирхжээ. 

	— За танай эздийн ажил ямар байна? Эсвэл танай вексель арвижиж байна уу? гэж Тай эелдгээр асуудаг байв. Тус орны түгшүүртэй нөхцөл, хэт их хэмжээгээр гаргаж байсан үнэт цаасан мөнгө, боол эзэмшигчдийн эсрэг суртал нэвтрүүлэг зэрэг зүйлүүд нь хүнд цаг үеийн ирээдүйн шинж болж байлаа. Яагаад ч юм мистер Тай хамгийн чухал сэдвээр тэр залуутай ярилцах нь зүйтэй гэж үздэг болсон байна. 

	Нас хэдий бага залуу боловч Фрэнк юмны учрыг сайн мэддэг байлаа. 

	— “Баярлалаа, Тай гуай, бидний ажил муугүй байна” гэж Каупервуд түүнд хариулдаг байв.”Боол эзэмшигчдийн эсрэг энэ ухуулга зогсохгүй бол маш аюултай юм болох гэж байна” гэж нэг өглөө тэр ноёнтон Каупервудэд хэлжээ. 

	Яг тэр үед Кубээс ирсэн нэг эзний негр боол хулгайлагдаад чөлөөт иргэн болжээ. Учир нь Пенсильванийн хуулиар тус муж улсын нутаг дэвсгэр дээр байсан бүх негр, явуулын ч байсан ялгаагүй чөлөөлөгдөж байв. Түүнээс уламжлан их үймээн гарчээ. Хэд хэдэн хүн баривчлагдаж, сонинууд их шуугиан дэгдээлээ. 

	Өмнөд муж, байдлыг дэмжинэ гэж бид хэзээ ч итгэхгүй. Энэ манай ажилд их аюултайгаас гадна бусад салбарт ч хортой байна.”Бид ойрын үед Өмнөд муж улсыг Америкийн Нэгдсэн Улсын бүрэлдэхүүнээс лавтай гаргана” гэж ноён Тай бага зэрэг ирланд аялгуугаар хэлэхэд Каупервуд: “Тийм ээ, яах ч аргагүй юм байна. Уг нь негрт ийм үймээний хэрэггүй байсан юм. Гэтэл тэднийг зориуд хатгаад байгаа нялуун зантай хүмүүс байх юм. Тийм улсад өөр хийх ажил байдаг ч үгүй байх. Тэгээд Өмнөд мужтай хийх манай худалдааны ажил их хохирч байна” гэж тайвнаар ярив. 

	“Би тэгж л бодож байна. Хүмүүс ч тийм яриатай байна” 

	Залуу Каупервудийг гармагц Тай өөр нэг шинэ худалдан авагч руу хандсан боловч санхүүгийн ажлыг гүнзгий сайн мэддэгээрээ тэр эрхэмд гайхагдаж амжсан залуу санаанаас нь гарсангүй. 

	“Хэрэв энэ залуу ажлаа солихыг хүсвэл би ажилд авъя гэх юм шүү” гэж бодов. 

	Нэг өдөр ноён Тай: “Чи манайд ирж бирж дээр зуучаар ажиллаж үзэхгүй юу? Над нэг залуу хүн хэрэгтэй. Нэг орон тоо гараад байгаа юм” гэхэд Каупервуд: “Ажиллах юм сан. Би өөрөө танаас гуйх гэж бодож байсан юм” гэж сэтгэл ханасан байдалтай инээмсэглэн хариулав. 

	“Тэгвэл сайн байна. Манайд ирж ажиллахаар шийдэж байгаа бол орон тоо байж л байна. Дуртай цагтаа ирээрэй” 

	“Би эздэдээ урьдаас учирлаж сайн хэлэх хэрэгтэй болно. Та ганц хоёр долоо хоног хүлээх үү?” 

	“Бололгүй яах вэ. Яарах юм алга. Та юмаа сайн янзал, эздээ эвгүй байдалд оруулж болохгүй.” Дөнгөж хоёр долоо хоног болоод Фрэнк Вотерменыхнаас гарах болж өөрийн өмнө шинээр нээгдсэн хэтийн төлөвийг нэлээд сонирхож байсан боловч хөл алдан баярласангүй. Харин Жорж Вотермен их зэвүүцжээ. 

	Хенри Вотермен Каупервудийн тэр шийдийг сонсоод ихэд цочиж: “Өө, тийм үү, уг нь би таныг манайд дуртай байна гэж бодсон юм. Магадгүй, цалингаа чамлаа юу?” гэжээ. 

	— “Үгүй, хаанаас даа, Вотермен гуай, би биржийн газар ажил хийх их хүсэлтэй хүн” 

	— “За, за, одоо яана гэхэв. Би харамсаж байна. Таныг дуртай ажилд ороход би саад хийгээд яах вэ. Юу хийж байгаагаа та өөрөө мэдэх хүн. Жорж бид хоёр танд их удахгүй сайхан ажил өгөхөөр ярилцаж байсан. Гэтэл та гэнэт биднийг орхиод явах гэж байх юм. За тэр ч яах вэ, тэр ажлаар их мөнгө олж болох юм биз ээ” гэхэд Каупервуд инээмсэглэж:

	“Би ойлгож байна. Тэгэхдээ би тийм ажилд сонирхолгүй байна. Над өөр төлөвлөгөө байна. Би гурил будааны комиссын худалдаачин болох хүсэл даанч үгүй хүн шүү” гэв. Фрэнк ажилдаа ийм сайн байсаар байтал ажиллах сонирхолгүйн учир нь юундаа байна вэ? гэж Хенри Вотермен бодож ядах бөгөөд энэ залууг явчихлаар манай пүүсийн ажилд муу юм болох вий гэж ихэд айж байв. 

	Тэгээд Каупервуд ажлаа сольж, шинэ ажил нь түүнд бүх талаар таалагдаж, хөнгөн хялбар, олз омог ихтэй байв. Тайн пүүс тэр үед санхүүгийн цохилох зүрх болж байсан бөгөөд удаан хугацаагаар ийм төв газар байсан өмнөд гуравдугаар гудамжны жаран зургаадугаар байшин ногоон саарал чулуун сайхан байшинд байрладаг байв. 

	Энэ орчинд зөвхөн америкаар барахгүй гадаадад нэр цуутай болсон Дрекселийн Компани, Үндэсний гуравдугаар банк, Үндэсний Нэгдүгээр банк мөн түүнчлэн санхүүгийн бирж бусад албан газар оршиж байлаа. Мөн тэр хавьд хорь орчим жижиг банк, биржийн пүүсүүд оршино. 

	Эдвард Тай бол концерныхоо тэргүүн, уураг тархи нь ирланд удмын бөгөөд Бостоны гаралтай, энэ хуучин хотод баяжиж хөлжсөн цагаачийн хүү юм. Тэр хүн панз наймаа хийж ашиг хонжоо олох гэж Филадельфид ирсэн хүн. 

	“Энэ бол сонор соргог байж чадах хүнд хамгийн тохиромжтой газар” гэж түншүүддээ бага зэрэг ирланд аялгуутай ярьдаг байв. Өөрийгөө маш соргог хүн гэж тооцно. Тай бол дунд зэргийн нуруутай тийм ч тарган биш дэндүү эрт үсэнд нь буурал орсон хөгжөөнтэй сайхан санаатай мэт боловч түргэн зантай, эрэмшүү хүн. Дээд уруулд нь богино буурал сахал шөрвийнө. Тэнд ирээд удалгүй “Пенсильванийнхан бэлнээр ер төлөхгүй байгаа нь гайтай юм. Бурхан намайг өршөөнө” гэж гомдол гаргаж байжээ. Тэр үед Пенсильвани баялаг байсан боловч Пенсильванийн мөнгөн зээллэг маш доод хэмжээнд байсан ба тэрнээс болж Филадельфийнх ч мөн тийм байсан цаг юм. 

	“Хэрэв дайн гарахад хүрвэл Пенсильванийн бүхэл сумангууд векселиэ хоолонд төлөхөөр гүйлдэнэ дээ. Би урт удаан насалж чадвал Пенсильванийн векселийг худалдан авч баяжих сан. Тэд нар төлөх ч төлнө, харин төлтлөө удах нь. Надаас зээл авсан мөнгөндөө хүү төлөх цаг болоход би лав амьд байхгүй. Үнэхээр, нээрэн. Муж улсын болон хотын санхүү хэцүү байдалтай байжээ. Муж хот хоёул баян, гэхдээ сан хөмрөгийг цөлмөх олон арга аль алинд нь байв. Аливаа шинэ ажил гарч ирэхэд мөнгө өсгөхийн тул шинэ сугалаа гаргаж байв. Тэр сугалаа нь жилд зургаан хувийн хүүтэй гэх боловч хүүг төлөх үед хот болон мужийн мөнгөн сангийн нярав он сар бүхий тамгыг сугалаан дээр дарна. Ингээд хүү нь зөвхөн нэрийдсэн үнэнд биш, харин хүүгийн хүүд оногдох болжээ. Өөрөөр хэлбэл энэ нь хүүгийн алгуур хуримтлал юм. Иймд бэлэн мөнгө хэрэгтэй болсон хүмүүст тэр зээллэгээ ашиггүй юм, яагаад гэвэл тийм зээллэгийн барьцаанд банк түүний зах зээлийн өртгийн далан хувиас илүүгүйг олгоно. Харин худалдахдаа яг тэнцүү үнээр нь биш, ерэн хувиар нь өгнө. Тэдгээрийг бүтэн авч болох боловч удаан хүлээх гэж бөөн лай. Бүр золиосоор нь авчихъя гэхлээр бас л янз бүрийн луйврын арга гарч ирээд байдаг. Аливаа “найз нөхрийн гарт байна гэж мэдээд мөнгөний нярав нь тийм тийм дугаарынхыг төлж өгнө гэж өөрийнхөө зөвхөн мэдэхийг л тэгж зарладаг байлаа. Түүнээс гадна Америкийн Нэгдсэн Улсын мөнгөн систем тэр үед л бүр замбараагүй байдлаас нэлээд эмх журамд орж байсан юм. Никлас Бидлийн үндэслэсэн америкийн нэгдсэн улсын банк нэг мянга найман зуун дөчин нэгэн онд бүрэн устаж мянга найман зуун дөчин зургаан онд Америкийн Нэгдсэн Улсын сангийн яам санхүүгийнхээ системийг зохион байгуулсан. 

	Гэлээ ч олон жижиг, найдвар муу банкнууд байсаар байж. Мөнгө солих жижиг конторын эрхлэгч нар өр төлж чадах, эс чадах байгууллагуудыг мэдэж байх ёстой ажээ. Цахилгаан мэдээний утсан харилцаа Нью-Йорк, Бостон, Филадельфи болон Филадельфи дахь нутгийн биржийн контор, түүний бэлтгэл биржийн хооронд үнэ ханшийг мэдэж байх явдлыг их хөнгөвчилжээ. 

	Өөр үгээр хэлбэл, богино зайнд үйлчилж байсан хувийн утсан харилцааны шугам амьдралд нэвтэрч шуудан харилцаа улам түргэн шуурхай болгосноор өдөр ирэх тутам байдлыг сайжруулсаар байлаа. 

	Төмөр замыг Дорно, Өрнө, Умард, Өмнө дөрвөн зүгт тавьжээ. Гэвч мэдээг цаасан туузан дээр буулгах аппарат, телефон харилцаа байсангүй. Нью-Йоркд тооцооны төв газар байх хэрэгтэйг дөнгөж бодож олсон байхад Филадельфид тийм юм байгуулагдаагүй байв. Банк зуучлах пүүсүүдийн конторын хооронд зарлагууд гүйж, тэр үед улсын тогтвортой мөнгөн тэмдэгт байгаагүй учраас банкны дансны тооцоог дүгнэн гаргах, вексель солих, өр төлбөрийн эцсийн ганц арга болсон алтан зоосыг банк руу долоо хоногт нэг удаа явуулах зэрэг ажил гүйцэтгэдэг байлаа. Бирж дээр өдрийн ажлыг хаах харанга цохиход “тооцооны ажилтнууд” нэртэй хэсэг залуус тасалгааны дунд цугларч тэр өдрийн худалдааны авч өгөлцөх ажлыг шалгаж өр төлбөрөө дуусгасан пүүсүүдийн дансыг хаах зэргээр дүнг гаргадаг байлаа. 

	Тэд тооцооны дансыг удаан шалгаж “Делавар Марлендийн компани” “Бемонт компани” -д “Делавер Мериленд” “Тайн К” -д худалджээ гэх мэтээр өдөрт явагдсан худалдааны хэлэлцээрийг хараад дуун алдан хашхирдаг байсан. Ийм арга худалдааны ажлыг түргэсгэж, улам урамтай болгон ня-бо-гийн ажлыг хөнгөлдөг байв. Хадгаламж бэлтгэлийн бирж дээр суудал эзлэхэд хоёр мянган доллар төлнө. Биржийн хорооны гаргасан шинэ дүрэм ёсоор бол худалдааны хэлэлцээр өглөөний арван цагаас өдрийн гурван цагийн хооронд явагдаж дуусах ёстой (харин урьд нь бол өглөөнөөс шөнө хүртэл хийгдэж байжээ. )

	Тэгээд тус хороо урьдын ёс бус татварын оронд зуучлагчдын хийсэн ажилд цалингийн хатуу журам тогтоож зөрчигчдийг хатуу цээрлүүлэх болсон, өөрөөр хэлбэл, Биржийг бэхжүүлэхээр бололцоотой бүхнийг хийжээ. Эдвард Тай бусад зуучлагчдын хамт ирээдүйдээ их найддаг байлаа. 

	
Зургаадугаар бүлэг

	Энэ үед Каупервудийнхан голын эрэг хавьцаа орших Хойд Нүүрний Гудамж дахь тохилог уудам саруул, гадуураа хашаагүй дөрвөн давхар, нүүрэн талаараа хорин таван тохой урт байшинд суух ажээ. 

	Тэр байрандаа тэд зочдыг хааяа хааяа урьж бага сага наргидаг болсон бөгөөд ирдэг хүмүүс нь гэвэл Хенри Каупервуд мөнгөний нярвын тушаалд дэвшихийн өмнө ажил хэргийн шугамаар танилцсан худалдааны янз бүрийн төлөөлөгчид голцуу амуй. 

	Тэр хүмүүс бусдаас ялгагдах онц зүйлгүй боловч тэдний банктай ажил төрлийн холбоотой байсан жижиг албан газрын дарга нар бас бараа, савхин эдлэл, талх тарианы худалдагч зэрэг Каупервуд шиг өөдрөг яваа хүмүүс байлаа. Хүүхдүүд нь бас л өөрсдөдөө тохирсон найз нөхөдтэй болжээ. 

	Хатагтай Каупервуд мөргөлийн танилуудаа үдийн цай буюу хүлээн авалтад бас урина. Авгайнхаа зочдыг ирэхэд Хенри Каупервуд язгууртны дүрээр болхи байдалтай зогсон тэдэнтэй мэндэлнэ. Хенри Каупервуд нүүр царайгаа ёслолын маягтай болгоод цөөн үгээр хүмүүстэй мэндэлж ёсорхог дүр үзүүлэх нь түүнд хэцүү биш байлаа. Ирсэн зочид заримдаа дуу дуулж хааяа бүжиг хийдэг байсан бөгөөд Каупервудийн үдийн хоолонд нэрэлхэж зовохгүйгээр ирэх хүн улам олон болжээ. 

	Шинэ байшинд орсон жил Фрэнк Сэмпл гэгч хатагтайтай танилцаад их сээтэлзэх болжээ. 

	Сэмплийн нөхөр нь Гуравдугаар Гудамжны ойролцоо Честнат13 гудамжинд гутлын том дэлгүүртэй бөгөөд, мөн тэр гудамжиндаа тэрүүхэн цаахна бас нэг дэлгүүр гаргахаар зэхэж байв. 

	Нэг орой мистер Сэмпл дөнгөж шинээр үүсэж байсан морин трамвайн төмөр замын тухай ярихаар гэргийтэйгээ Каупервудийнд ирсэн юм санжээ. 

	Виллау14 гудамжнаас эхлэн Франт-Стрит гудамжны дагуу явсаар Жермантаун Роудыг15 дайран тэндээсээ янз бүрийн гудамж ороон Кохоксинкийн станц хүртэл тавигдсан бүтэн хагас бээрийн урт туршилтын төмөр замыг Хойд Пенсильванийн төмөр замын компани барьж ашиглалтад оруулжээ. Хотын тэр шинэ тээвэр тэр үед хотын худалдааны төв хэсэгт явган хүний хөдөлгөөнд саад болж байсан олон зуун автобусыг шахан гаргана гэж бодогдуулж байсан амой. Анхнаасаа төмөр замыг их сонирхож байсан залуу Каупервудийн сэтгэлийг тэр шинэ тээврийн ажил бүр татжээ. Морин трамвай өргөн олны дунд шуугиан дэгдээж Фрэнк бусад хүмүүстэй хамт түүнийг үзэх гэж явжээ. Олон жижиг дугуйн дээр тавигдсан уртаашаа арван дөрвөн мухар тохой, өргөөшөө долоон тохой, өндрөөшөө барагцаалбал мөн төдий чинээ зорчин явахад автобуснаас илүү тохиромжтой ер биш, жигтэй сонин тэрэг байлаа. Хэрэв хууль тогтоох хурал зөвшөөрөл олговол тав-зургаадугаар гудамжинд тавигдахаар төлөвлөгдөж байгаа трамвайн хоёрдугаар шугамыг байгуулахад Альфред Сэмпл мөнгө оруулах бодолтой байлаа. Үүнийг хэрэгжүүлэх мөнгийг хаанаас авахыг ойлгож чадахгүй байсан боловч эцэг Каупервуд тэр ажлыг ирээдүйтэйд үзжээ. Хотын зөвшөөрлийг авч тэр ажлыг хийх мөнгөний асуудлыг Тайн компани өөртөө үүрэг болгон авбал зүгээр юм байна гэж Фрэнк бодох болжээ. 

	Хувь нийлүүлсэн нийгэмлэг байгуулагдаж нэрийдсэн өртгөөрөө ширхэг нь зуун долларын үнэтэй цаасан тэмдэгтийг олноор гаргаж таван доллароор худалдах гэж байгаа тухай Фрэнк дуулаад үүнээс бөөнөөр нь худалдан авах мөнгөгүйдээ харамсаж байлаа. 

	Тэр завсар Лилиан Сэмпл Фрэнкийн сэтгэл зүрхийг эзэмдсээр авай. Тэр хүүхэн ухаан санаа, золбоо самбаагаар ер нь аль ч талаар Фрэнктэй зүйрлэх хүн биш байсан атал Фрэнк юунд нь дурлаа вэ, гэдгийг таахад бэрх ажээ. Фрэнк хүүхнүүдэд хандах талаар туршлагажиж байсан бөгөөд Маржори Стэффортой нөхөрлөсөн хэвээр л байв. Лилиан Сэмпл ухаан санаа, гадаад үзэмжээрээ бусдаас илүү юм үгүй бөгөөд нөхөртэй учир түүнийг Фрэнк хууль ёсоор эзэмших эрхгүй байлаа. Энэ л Фрэнкийн сэтгэлийг зовоодог байв. Лилиан Сэмпл хорин дөрвөн настай, харин Фрэнк дөнгөж арван естэй боловч Лилиан Сэмпл бие бялдар, сэтгэл санаагаар Фрэнкээс дутуугүй залуу харагдана. Фрэнк өндөр нуруутай боловч, Лилиан түүнээс арай өндөр мөртөө гоолиг дэгжин. Лилиан зориг төгөлдөр чанараараа биш харин юмыг өнгөц ойлгодог учраас л баахан айвуу тайвуу хүн гэмээр харагдана. Царай зууван цонхигор цагаан уруул, зөөлөн ягаан хамар шулуун үс өтгөн сэмбэгэр зэвхий цайруу ажээ. Цайвар нүд нь гэрлийн байдлаас нэг бол цэнхэр, нэг бол бараан харагдана. Гар нь хөөрхөн нарийхан. Лилиан Сэмпл оюун ухаан цовоо сэргэлэн байдлаар тодрохгүй боловч нэлээд зөөлөн бөгөөд ихэмсэгдүү хүн ажээ. Түүний гаднах байдал нь Фрэнкийн дурыг булаажээ. Фрэнк тийм хүүхнийг тэр үед хөөрхөн хүүхэн гэж боддог байсан бөгөөд хэрэв гэрлэх хэрэгтэй болбол ийм л хүүхэнтэй сууна даа гэж боддог байжээ. 

	Эмэгтэйчүүдийг Фрэнк Каупервуд ухаан зарахаас, сэтгэлдээ ямар санагдсанаар дүгнэн цэгнэдэг байв. Нэр хүнд олж авах, баяжих зорилгоор Каупервуд хүүхнийг нийгмийн дунд эзлэх байр суурийг нь чухалд үздэг. Жирийн хүүхнийг тоохгүй, харин дориун, тачаангуй хүүхнүүдэд их дуртай. Фрэнк гэртээ гэр бүл эр нөхөр үр хүүхдийнхээ төлөө амь биеэ хайрлахгүй зүтгэдэг, ах дүү нар анд нөхдөө хамгийн хүнд үед халуун сэтгэлээр энэрдэг сайн хүүхний тухай олонтоо сонссон боловч энэ түүх түүний сэтгэлд нөлөөлж чадсангүй. Хүн бүхэн амиа хичээсэн гэж үзэх дуртай мөртөө яагаад тэгж боддогоо өөрөө ч тайлбарлаж чадахгүй байлаа. Фрэнк хүмүүсийг ямар нөхцөлд юу хийх, биеэ хэрхэн хамгаалахаа ч мэдэхгүй хамгийн золгүй тэнэг амьтад гэж санана. Буянт сайн үйл явдал болон шударга ёс журмыг дөвийлгөн магтаж “Долоодугаар Номлол16“ зөрчсөн буюу зөрчиж болох хүмүүсийн нүглээс айн эмээж гараа дээш өргөн залбирч байсан зэрэг ёс суртахуунтай холбоотой олон янзын яриа сонсож байсан боловч Фрэнк төдий л тоомсорлосонгүй. Фрэнк өөрөө энэ номлолыг нууцаар олон удаа зөрчсөн. Бусад залуу хүмүүс ч энэ нүглийг үйлддэг. Гэхдээ янхан хүүхэн, янхны газрыг хараад ой нь гутдаг байлаа. Тэдэнтэй холбогдсон булай муухай юм олон байсан. Эхний үед янхны газрын гялтганасан сайхан эдлэл түүнд аятайхан харагддаг байж. Гоёмсог улаан хөшиг марзан боловч үнэтэй жаазанд хийсэн зургууд, үзэсгэлэнт тансаг эдлэл, мөн эд бүгдээс бүр илүү зүйл, тачаангуй бөгөөд ноомой “Фрэнкийн эхийн тодорхойлсноор” эрэгтэйчүүдийг “агнадаг” хүүхнүүд зэрэг нь тэнд цөм л тансаг гоёмсгийн зүйл болж байлаа. Биеийн хатуужил тэсвэр, сэтгэлийн тачаал, хуурмаг наалинхай зан, сайн сэтгэл санааны дүрээр эрэгтэйчүүдийг нэг нэгээр нь хүлээн авах чадалтай тэр хүүхнүүдийг анхандаа Фрэнк гайхан шагширч байснаа сүүлдээ жигшин зэвүүцдэг болов. Тэгээд бас энэ хүүхнүүд ухаалаг биш, тэдэнд эрүүл санаа бодол байхгүй “үндсэн ажил” -аас гадна хийж чадах юу ч үгүй ажээ. Мансуурч өнгөрсөн шөнийнхөө гутамшигт явдлаа өглөөдөө дүрслэн бодож сэтгэлдээ үлдэж хоцорсон сэв толбыг нойр болон олз омог олох бодлоор хагас дутуу арилгадаг байлаа. Фрэнк хэдийгээр залуу боловч урьд өмнөхөөсөө улам илүү уйтгарт бодолд дарагдаж хосгүй дотно янаг амраг хүнтэй болж авахыг хүсэх болжээ. 

	Лилиан Сэмпл бол түүний эрхэм дээд хүслэнгийн өчүүхэн зах сэжүүр төдий юм. Гэхдээ Сэмпл эмэгтэй хүний тухай тодорхой ойлгоцыг түүнд өгсөн. Бүх нийтээрээ хүлээн зөвшөөрсөн ёс дэглэмийг ичгүүр сонжуургүй зөрчигч янхны газрын адгуус шиг биеэ авч явдаг тэдгээр хүүхнүүдтэй огт адилгүй байгаа нь л Фрэнкэд таалагджээ. Фрэнкийн шинэ үйл ажиллагааг галын дөл шиг гэрэлтүүлсэн сэтгэл санаа, эрчим хүч их зарцуулсан эдгээр өдрүүдэд ч Сэмплийн тухай бодсоор байв. Өнөөдөр бидэнд энгийн мэт санагдах боловч биржийн ертөнц нь Фрэнкэд маш сайхан зүйл ажээ. 

	Зуучлагчид тэдний төлөөлөгч ажилчид бүгд зуун тавин хүн цугларсан биржийн фондын тасалгаа уран барилгын түүхийн гойд дурсгалт зүйл биш дөрвөн давхар байшингийн дээд хоёр давхрыг эзэлсэн жаран тохой хэмжээтэй жирийн л дөрвөлжин байр байсан. Гэтэл тэрийг үзэх бүр Фрэнкэд бардам сэтгэгдэл төрнө. Байшингийн цонх нь нарийн бөгөөд өндөр, асар том нүүртэй том цаг орох хаалганы эсрэг, баруун талын хананд өлгөөстэй, зүүн хойд буланг урт ширээ, явган сандал, цахилгаан мэдээний аппарат зэрэг зүйлээр дүүргэжээ. Энэ давхарт бирж байрлаж байсан тэр дээр цагт хувь нийлүүлэгчдийн янз бүрийн пиу худалдаалахыг ажиглаад зуучлагчдын суух сандлуудыг эгнээ эгнээ болгон тавьж байжээ. Хожим тэр сандлуудыг хурааж, тасалгааны янз бүрийн өнцөгт төрөл бүрийн үнэт цаас худалдаж байгаа газрыг заасан тэмдэг шонгууд босгож, тэр шонгуудыг тойрон худалдаа хийхийг сонирхсон олон хүн чихэлддэг байв. Гуравдугаар давхрын том тасалгаанаас дээд талын жижиг бөгөөд муухан тавилтай нийтэд зориулсан суудал руу орох хаалгатай ажээ. Баруун талын хананд өлгөөстэй асар том самбар дээр Нью-Йорк, Бостоноос дамжуулсан үнэт цаасны ханшийг тэмдэглэжээ. Замын дунд жижиг хаалтын цаана албан ёсны бүртгэгчийн суудал байсан бөгөөд биржийн хорооны нарийн бичгийн дарга яаралтай мэдэгдэл хийх үедээ гарч ирдэг бас нэг жижигхэн тагт энэ дээд давхарт байна. Баруун урд буланд нь биржийн гишүүдээс илтгэл, жилийн янз бүрийн тайлангуудтай танилцаж болох тасалгаа руу орсон хаалгатай ажээ. 

	Залуу Каупервудийг өөртөө ашигтай хэрэгтэй хүн гэж итгэсэн Тай түүнд биржийн суудал худалдаж аваагүй сэн бол Каупервуд биржийн газар зуучнаар ч юм уу, туслагчаар ч орж чадахгүй байсан. Хоёр мянган долларын үнэтэй тэр суудлыг өрөнд бичүүлж аваад Тай Фрэнкийг өөрийн хүнээр зарлажээ. Тийм хуурамч нөхөрлөл биржийн дүрэмд харшлах боловч зуучлагчид тэр аргыг үргэлж ашигладаг байлаа. Залуу туслагчид пүүсийнхээ өмнө ажлын тайлан тавьж жижиг захиалгаар хөөцөлдөн хэн нэгний нь даалгавраар борлуулж болох худалдан авах ажлыг эрхэлдэг учир “Наймтан” буюу “Хоёр долларын зуучлагчид” гэж нэрлэгддэг байлаа. Каупервуд их авьяастай боловч эхлээд “Наймтын” тоонд орж Тай компанийн бирж дахь бүрэн эрхт төлөөлөгч ноён Артур Риверсын удирдлагад ажиллах болжээ. Риверс бол маш зоримог гучин тав орчим насны намхан эвтэйхэн биетэй, ганган хээнцэр хүн ажээ. Түүний зормол мэт хатуу нүүрийг нарийн хар хөмсөг, цэвэрхэн зассан ширвээ хар сахал чимэглэжээ. Үснийхээ дунд сонин хагалбар гаргасан бөгөөд эрүү нь үл мэдэг давхраатжээ. Тэр бол уяхан дуу хоолойтой, тайван бөгөөд даруу ааштай, хаана ч явсан хүмүүжилтэй хүний маягаар байж чадна. 

	Анхандаа Каупервуд яагаад ийм туршлагатай овжин хүн Риверс ноён Тайнд ажиллах болсныг гайхаж байсан боловч сүүлдээ Риверс энэ компанид оролцсон юм байна гэж мэдэж авсан. Тай бол зохион байгуулагч бөгөөд контортоо түншүүдийг хүлээн авдаг байлаа. Харин Риверс бирж дээр Тайн пүүсийг төлөөлж гадуур ажил эрхэлсэн. Удалгүй Фрэнк яагаад үнэт цаас заримдаа өсөж заримдаа буурч байгааг ойлгох гэж оролдохын хэрэггүй юм гэж итгэсэн. 

	Тайн Фрэнкэд тайлбарласнаар энд ямар нэг тодорхой шалтгаантай бөгөөд тэр бүгдийг тоочих нөхцөлгүй юм.”Банкны сүйрлээс эхлэн таны үеэл ахын эмээ хамрын нусгай хүрчээ гэх мэтийн үг биржийн газар “үймээн шуугиан” “тэвдэл сандралыг” үүсгэдэг гэж өвөрмөц этгээд хэллэгээрээ Тай ярьж байсан.”Бирж бол онцгой газар юм шүү, Каупервуд аа! Хэн ч түүнийг тайлбарлаж чадахгүй. Гэвч яагаад ийм болсныг хэн ч тайлбарлаж чадсангүй. Яагаад ингэж сүйрснийг тайлбарлах бололцоо ч байхгүй. Мөн хувь нийлүүлсэн пиу хэмжээгүй их өсөхийг ч би бас үзсэн. Ээ дээ, энэ биржийн газрын тухай цуурхал уу! Арай хэтэрхий юм. Хэрэв жирийн цагаар үнэт цаас буурч байвал, хэн нэг хүн түүнийг бирж рүү гаргах буюу үнийг нь зориуд буулгаж байна гэсэн үг. Хэрэв үнэт цаас ихсэж байвал тэр сайн хэрэг, түүнийг хүн худалдан авч байгаагийн шинж мөн. Энэ бол баримт мөн. Тэгээд бас Риверс танд биржийн амьдралын нууцуудыг үзүүлж өгөх болно. Намайг хохиролд хэзээ ч битгий оруулаарай. Энэ бол тус газарт хийж байгаа маш их нүгэл мөн” 

	Ингэж хэлэхдээ Тай эелдэг бөгөөд учиртай инээмсэглэв. Түүний энэ тайлбараас Каупервуд урьдынхаа мэдэж байсан юмнаас илүү юу ч ойлгосонгүй. Тэр баширтай нийгэмлэг түүнд таалагдаж, зан аашинд нь тохирчээ. Төмөр зам, трамвай, барилга, шинэ газар эзэмшил, засгийн газраас гааль татварын хэм хэмжээг эргэж хянах, Франц, Турк хоёр дайтах гэж байгаа, Орос, Ирланд мэт улс оронд өлсгөлөн болж байгаа тухай зэрэг маш их цуурхал яриа гарч байв. Атлантын далайн анхны утас тавигдаагүй байсан учраас гадаадаас ирэх мэдээ сэлт саатах мөртөө ховор байжээ. 

	Ман Сайрус Филд, Вильям Вандребильдт буюу Ф. Дрексель мэтийн санхүүгийн томчуул гарч ирээд асар их зүйлийг хийж тэдний үйл ажиллагааны тухай элдэв яриа тархаж байлаа. 

	Фрэнк ажлын арга барилыг түргэн эзэмшжээ. Үнэт цаасны ханш өндөржихийг мэдээд худалдан авч байгаа хүнийг “Бух” хэмээн нэрлэж, хэрэв зуучлагч тодорхой үнэт цаасыг их хэмжээгээр худалдан авбал түүний тухай “хэмжээндээ тултал ачаалав” гэж хэлдгийг мэдэж авчээ. Тэр хүн орлого “олохын” тул үнэт цаасыг худалдаална. Өртөг нь буурахаар хямд үнээр худалдан авч хуучин өрөө хаахын тул өөртөө голдуу бэлэн байхгүй үнэт цаасыг худалддаг хүнийг “баавгай” гэж хочилдог ажээ. Өөртөө байхгүй үнэт цаасыг худалддаг хүнийг “гар хоосон” гэнэ. Хэрэв тэр хүн түншээ хангаж өөртөө орлого олох буюу мөнгөний ханш асар их өсөхөд алдагдал гарахаас зайлсхийхийн тул тийм ажил эрхэлбэл түүнийг “амиа бөөцийлөгч” гэнэ. 

	Захиалгыг биелүүлэхээр урьд өмнө зээлдэн авсан цаасаа эзэнд нь эргүүлж өгч чадахгүй болсон хүн “мухардмал” хэцүү байдалд ордог байв. Тийм үед тэр хүн өөрөө буюу бусад “гар хоосончууд” -аас үнэт цаас худалдсан хүмүүсийн тогтоосон үнээр л өрөө таглах хэрэгтэй болдог. 

	Эхний үед Фрэнк залуу зуучдын бүхнийг мэдэх дүр, нууцархахыг хараад инээд нь хүрдэг байж. Тэд хэчнээн цагаан сэтгэлтэй мөртөө бас дэмий хар сэртэйг нь яана. Ахмад хүмүүс голдуу таахад бэрх нууцгай байдалтай. Тэд хайхрамжгүй бөгөөд шийдвэргүйн дүр үзүүлэх боловч махчин загас шиг дур булаамаар олзыг ширтэн харна. Агшин зуур ч бололцоотой үе олдвол өөр нэг хүн түүнийг шүүрэн авч ашиглана. Тэд цөм жижиг тэмдэглэлийн дэвтэр гараасаа үл салгана. 

	“Тэгсэн, Би авна” гэхийг илэрхийлэх тусгай дохио, хөдөлгөөн, нүд ирмэх нь хүн тус бүрд онцлогтой ажээ. Заримдаа тэд бие биеэ сайн мэдэх тул худалдаж байгаа буюу худалдан авах зүйлээ бараг баталдаггүй мэт санагдана. Гэвч үнэндээ тийм биш. 

	Хэрэв захын ажиллагаа ямар нэг шалтгаанаар идэвхтэй болоход хүрвэл биржийн болон түүний төлөөний хүмүүс худалдааны ажил үлбэгэр зогсонги байдалтай явагдаж байсан жирийн өдрөөс хамаагүй олноор бөөгнөрөн чихцэлддэг байв. 

	Өглөөний арван цагт харанга дэлдэж ажлын эхлэлтийг зарлах үед аливаа цаасны үнэ өгсөх буюу буурах шинж мэдэгдвэл тэнд жигтэйхэн үзэгдэл ажиглаж болно. Арилжаа наймааны цааснаас ашиг хонжоо олж авахын тул тавин хүн зуун хүн зэрэг зэрэг хашхиралдан гараа сарвалзуулан ийш тийш сандчин гүйлдэнэ. 

	“Таван зуун ширхэг “П” “Во” 17-г наймны таван хувиар өгнө” гэж Риверс, Каупервуд юм уу эсвэл өөр хүн ч юм уу, нэг зууч дуудахад “Таван зууг дөрөвний гурваар” гэж дараа нь үнэт цаас хэрэгцээгээр худалдан авч захиалгаа хангаад зөрөөнөөс нь гарах ашиг хонжоонд найдаад ийм үнээр худалдан авах заавартай өөр нэг хүн дуугарна. 

	Хэрэв бирж дээр тийм үнээр худалдах хувь нийлүүлсэн тэмдэгт их байвал Риверс мэтийн хүмүүс “Наймны тав” гэсээр байх болно. Харин түүний сонирхож байгаа цаасны хэрэгцээ их байвал “Дөрөвний гурван хувийг төлнө” гэх биз ээ. Хэрэв мэргэжлийн худалдаачид Риверст үнэт цаас борлуулах их захиастай байна гэж мэдвэл тэд Риверсээс өрсөн дөрөвний гурван хувиар ч бол худалдан авч дараа нь түүнийгээ Риверст бага зэргийн өндөр үнээр худалдахыг хичээн гүйлддэг байжээ. Тэд бол нарийн сэтгэл судлагчид юм. Тэдний амжилт Тай шиг том панз наймаач төлөөлж байгаа ямар нэг зууч байгаа эсэх, тэдний нэрлэдгээр “өгч авалцах” бололцоог тэдэнд олгож чадахуйц зах зээл дээр нөлөөлөх хангалттай захиалга бий эсэхийг юуны урьд тааж мэдэхээс шалтгаална. Тэд бол эсрэг этгээдүүдийнхээ савраас олзыг нь шууд булаан авч болох аятай цагийг отож буй махчин шувууд гэсэн үг. Дөрөв, тав, арав, арван тав, хорь, гуч, дөч, тавин хүн заримдаа бөөн хүмүүс худалдах, худалдан авахдаа цаасны үнэ өсөхийг ашиглахаар хичээцгээдэг байв. Тийм үед хэмжээгүй их үймээн шуугиан болно. Зарим хүн өөр зүйл худалдаалахад ихэнх нь ашигтай үе мөчийг алдахгүйн тул хийж байсан ажлаа орхино. Нэлээд залуу зуучид болон албан хаагчид орчиндоо болж байгаа зүйлийг мэдэх, цаасны ханш өгсөх буурахыг өөртөө ашигтай тал руу эргүүлэх зорилгоор цааш нааш гүйлдэн хуруугаа дээш өргөн таних тэмдгээр санаа бодлоо солилцоно. Бусдын мөрөн дээгүүр буюу гар суга доороос хачин муухай болсон нүүр царай цухуйж байв. Бүгдээрээ л санаатай, санамсаргүйг бүү мэд хачин маягийн царайлна. Үнэт цаасыг ашиг олзтойгоор худалдан авах өгөлцөх тухай хэн нэг нь үг гаргамагц түүнийг тал талаас нь бүчиж хүмүүсийн гар, нүүр, мөр нүднийх нь өмнүүр жирэлзэнэ. 

	Угаас олны хөл үймээнд дуртай залуу Каупервудэд тэр бүхэн анхандаа жигтэй сонин зүйл мэт санагддаг байсан боловч удалгүй өөрийнх нь оролцдог үйл явдлын үзэмж ба хөл үймээн нь бууран буурсаар арилах шиг болж, уг асуудлын учир начрыг гайгүй сайн мэддэг болжээ. Үнэт цаас худалдан авах, зарах гэдэг нь нарийн урлаг, бараг л сэтгэл зүйн хөдөлгөөн гэмээр зүйл ажээ. 

	Хартай, зөнч, мэргэн байх явдал бол эзэмшвэл зохих чанар ажээ. Гэвч сүүл сүүлдээ жинхэнэ мөнгө олдог нь хэн болж байна даа, зууч нар юм уу даа гэж эргэцүүлэн бодоод, огт тийм биш юм, тэд нарын зарим нь ч муугүй л ажиллаж байна, гэхдээ тэд нар өлсгөлөн сэргэмгүй загасыг шуналтайгаар ширтэн харсаар нөмөр талаас нь дайран ордог цахлай буюу салхич шувуун сүрэгтэй адил байна гэж ойлгожээ. 

	Тэдний ард хязгааргүй их муу санаатай, туйлын зальтай, үйлдвэр баялгийн эзэн үнэт цаас бий болгож байгаа том хөрөнгөтнүүд, төмөр замын зураг төслийг зохиож барьсан, уурхайг нээсэн худалдааны газар, асар том фабрикуудыг бий болгосон хүмүүс байдаг ажээ. Тэд биржийн газар худалдаа наймааны ажилдаа зууч нарыг болон тэдний төлөөний хүмүүсийг ашиглаж чадна. Гэхдээ худалдан өгч авалцах ажил дашрамын зүйл болж байсан бөгөөд үндсэн гол зүйл бол уурхай, төмөр зам, ургац, гурилын тээрэм зэрэг байсан. Бэлэн мөнгө түргэн оруулах зорилготой шууд худалдаж авч өгөлцөх зүйлээс бусад нь бүгд мөрийтэй тоглоом байсан бөгөөд тийм ажил эрхэлсэн хүмүүс бол тоглоомын эзэд төдийгөөс хэтрэхгүй амьтад байна. Фрэнк өөрөө тийм тоглоомчдын төлөөлөгч төдий боловч яг тэр үедээ тийм урам нь хугарсангүй харин хэн болохоо мэдэхэд хялбар болсон ажээ. 

	Вотерманы компанид ажиллаж байсан үеийнх шигээ Фрэнк өөрийн мэргэжил нэгтэй ах нараа заримыг нь хулчгар заримыг нь тэнэг, ухаантай, болхи гэх мэтээр дотроо ангилж дугаарлах дуртай хэвээр авай. Тэд бол цөм л төлөөний хүн, бусдын гарын зэвсэг, мөрийтэй тоглогчид хэмээх өөдгүй улс байсан ажээ. Жинхэнэ эр хүн бол хэзээ ч бусдын төлөөний хүн, гар хөлийн үзүүр болж өөрийн болон бусдын эрх ашгийн үүднээс мөрийтэй тоглоом хөөцөлдөгч байх ёсгүй. Жинхэнэ хүн бол санхүүч мөн бөгөөд бусдын гарын зэвсэг болох биш харин өөрийн багаж зэвсэг бий болгон хэрэглэж, бусдыг удирдаж байх ёстой. 

	Каупервуд арван ес, хорь, хорин нэгэн настай байхдаа энэ бүгдийг бүрэн ухаарсан боловч санааны зоргоор хийх нас бие нь хараахан гүйцээгүй байжээ. Гэхдээ тийм өдөр ирнэ гэдэгт Фрэнк хатуу итгэж байлаа. 

	
Долоодугаар бүлэг

	Энэ завсар Фрэнк, хатагтай Сэмплийг нууцаар сонирхох нь улам хүчтэй болж байв. Нэг өдөр Фрэнк, Сэмплийнд очих урилгыг маш их сэтгэл хангалттай хүлээн авчээ. Тэднийх Каупервудийнхаас холгүй Хойд нүүрэн талын гудамжинд, өдгөөгийн № 956 гэдгийн ойролцоо ажээ. Зуны цагт тэдний байшин ногоон мөчирт мод, зэл ургамлаар нэлэнхий хучигдана. Байшингийн өмнөд талын жижиг гонхноос голын үзэсгэлэнт байдал тод харагдана. Бүх цонх хаалгыг нь хагас дугуй маягаар гоёмсоглон шиллэжээ. Дотоод төхөөрөмж нь Фрэнкийн санасанд хүрсэнгүй. 

	Гэрийн тавилга нь шинэ бөгөөд сайн чанарын боловч хийцийн хувьд барагтайхан. Харин хөргүүд нь зүгээр аятайхан, жирийн зураг хөрөг юм. Ном гэх базаалтай юмгүй. Библи судар, хэд хэдэн тухайн үеийн роман, зарим нэг уран зохиолын цоморлог, үе улиран үлдэж хоцорсон элдэв шалдвын хуучин ном судрын зүйл байна. 

	Гоё хээ хуартай сайхан шаазан сав, хэтэрхий гоёмсог эрээн мяраан хивстэй, ер нь иймэрхүү маягийн л айл байлаа. 

	Лилиан өөрөө харахад нүдэнд дулаан, хаана ч байсан үнэхээр сайхан хүүхэн. Сэмпл хүүхэдтэй болохыг их хүсдэг боловч тэднийд хүүхэд заяасангүй. Энэ нь Сэмплийн буруу биш. Тэр эмэгтэй эцэг эхтэйгээ хамт сууж байсан залуу бага насны үед тэдний хамаатан садан буюу айл саахалтын зарим хүн хааяа ирдгийг эс тоолбол олны дотор бараг орж яваагүй гэхэд болно. 

	Лилиан Вигин (багынх нь нэр) хоёр ах, нэг эгчтэй, тэд цөм л гэр бүлтэй мөн л Филадельфид суудаг бөгөөд Лилианыг сайн хүнтэй сууж сайхан айл болсон гэж цаадуул нь үздэг байлаа. 

	Лилиан Сэмплд хэзээ ч ухаан жолоогүй хайртай болж явсан биш юм. Сэмплтэй дуртай суусан боловч тэр нь эмэгтэй хүний дур тачаалыг татах хүн биш ажээ. Харин хашир догь, арга ухаантай, нямбай л хүн. Сэмпл, ганган хээнцэр бараагаар хэзээд элбэг, том саруул, цэвэрхэн гутлын сайхан дэлгүүртэй. Заримдаа Сэмпл яриа дэлгэвэл гутлын үйлдвэр, шинэ хэв загварын тухай ярих дуртай. Заримыг нь машинаар хийсэн бэлэн гутлыг худалдаанд гаргах ажил дөнгөж алгуур нэвтэрч байсны дээр мистер Сэмпл худалдан авагчдын хүсэлтийг хангах гэж хувийн захиалга авах гар үйлдвэрийн гуталчинтай байжээ. 

	Хатагтай Сэмпл ном бага зэрэг уншин ихэнхдээ бодлогоширсон мэт суух заншилтай боловч бодол нь гүнзгий биш. Тийм үед нь Лилианыг харахад Грекийн найрал дуунд оролцогч буюу эртний ваар саван дээрх дүрсийг санагдуулна. Каупервуд түүнийг яг л тийм сайхнаар дүрслэх учир анх харамцаа нүд огт салгаж чадсангүй ажээ. 

	Үүнийг Лилиан ажигласан боловч онцын их юманд бодсонгүй. Ёс дэглэмийг бүрэн дагаж хувь заяа нь нөхрийнхөө хувь заяатай үүрд холбогдсоныг ухамсарлаж, нам гүм тайван аж амьдралдаа бүрэн дассан ажээ. 

	Анхандаа Фрэнкийг тэднийхээр ирэхэд Лилиан түүнтэй олон юм ярьдаггүй байсан. Лилиан түүнд их найр тавьж байсан боловч ярианы ихэнх нөхөрт нь оногддог байлаа. Каупервуд түүний нүүрний байн байн өөрчлөгдөхийг ажиглаж байсан бөгөөд хэрэв тэр эмэгтэй хүний сэтгэл гэдгийг бага зэрэг ч болтугай ухаардаг байсан бол дотор нь эрхбиш юм бодогдсон байх ёстой. Аз болоход Лилианд тийм авхаалж байсангүй. Сэмпл Каупервудтай их дотно ярилцдаг болсны учир гэвэл нэгдүгээрт цаадах нь санхүүгийн талаар мэдэгдэхүйц өсөж нөлөөтэй болж байсан бөгөөд тун эелдэг хянуур хүн, хоёрдугаарт мистер Сэмпл илүү их хөлжиж баяжих хүсэлтэй учир энэ талаар Фрэнк тус болж мэдэх хүн гэж бодож байжээ. 

	Хаврын нэг орой гурвуулаа сэрүүн гонхноо суугаад негрийн асуудлаар, морин трамвай, 1857 онд болсон санхүүгийн тэвдээн үймээний тухай, Өрнөд нутгийн хөгжил зэрэг элдэв аар саар юм ярилцаж байжээ. Мистер Сэмпл биржийн газрын талаар тодорхой мэдэхийн тул Фрэнкээс асууж байхад Фрэнк хариуд нь гутлын худалдааны талаар хэдийгээр их анхаарал тавиагүй боловч асууж байв. Энэ завсар Фрэнк, хатагтай Сэмплийг нууцгай ажигласаар хэчнээн эелдэг зөөлөн сайхан ааш зантай юм бэ? гэж бодож байлаа. Тэр эмэгтэй цай, зөөлөн боовоор тэднийг зочлов. Удалгүй тэд шумуулаас зугтан дотор ороход хатагтай Сэмпл баян хуур хөгжим дээр тоглов. Арван цагт Фрэнк явлаа. 

	Тэр оройноос хойш Фрэнк жил гаруй Сэмплээс гутал худалдан авдаг болсон бөгөөд заримдаа хэдэн үг солихоор Честнатын гудамж дахь түүний дэлгүүрт ирдэг байв. Нэг өдөр Сэмпл хүмүүсийн анхаарлыг ихээр татаж байсан Тав, зургаадугаар гудамжинд тавих шугамыг барихад зориулсан хувь нийлүүлсэн тэмдэгтийг авахын хэрэг байна уу, үгүй юу гэж зөвлөгөө авах зорилготойгоор Фрэнкээс асуухад Фрэнк өөрийнхөө бодлыг гайгүй сайн хэлж өгчээ. Тэр нь үнэхээр ашиг орлоготой юм байжээ. Фрэнк өөрөө хувь нийлүүлсэн зуун ширхэг тэмдэгтийг тус бүр таван доллароор худалдан аваад чингэхийг Сэмплд зөвлөжээ. Үнэндээ Фрэнк, Сэмплийг огт сонирхоогүй, харин ховор уулздаг боловч хатагтай Сэмплд сэтгэл нь татагдсаар авай. Жил орчмын дараа мистер Сэмпл зуурдаар нас баржээ. Энэ нь болж байгаа том үйл хэргийн дунд жижигхэн зүйл боловч ойр дотнын хүмүүст нь уй гашуудал зовлонт учрал болжээ. 

	Намар орой нэг чийглэг сэрүүн өдөр пальтогүй гадагш гарч хөлөө норгоод салхинд цохиулжээ. Эхнэрийнхээ хорьсоор байхад үгэнд нь оролгүй ганц дэлгүүртээ очихоор явж байж өвчин олсон ажээ. Нэлээд зөрүүд зантай боловч ажилдаа санаа их тавьдаг төлөв даруу томоотой хүн. Сэмпл удалгүй тавин мянган долларын хөрөнгөтэй болно гэж итгэж байжээ. Тэгтэл мистер Сэмпл уушгины хатгалгатай ханиадаар есөн хоног хэвтэрт байгаад нас баржээ. Гутлын дэлгүүр нь хэдэн хоног хаагдаж, гэрт нь уй гашуу болсон найз нөхөд, лам хувраг нар дүүрчээ. Талийгаачийн мөргөлөө хийдэг байсан Кэллоухиллын18 сүмд оршуулгын ёслол гүйцэтгэсний дараа түүнийг оршуулжээ. 

	Сэмпл хатагтай их л гашуудан уйлжээ. Сэтгэлийн гүнзгий зовлонд учирч зарим үед аль ч учраа олохгүй гиюүрэх болжээ. Түүний нэг ах Дэвид Виггин гэгч нь тэдний гутлын худалдааны ажлыг түр зуур өөрөө гардан хариуцав. Сэмпл гэрээслэл үлдээгээгүй боловч эд хогшлыг өвлөх тухай асуудал шийдвэрлэгдэж гутлын дэлгүүрийг худалдаж арван найман мянга гаруй доллар бэлэвсэн гэргий Сэмпл авахад түүнтэй хөрөнгө хуваалцах маргаан гаргасан хүн огт үгүй. Сэмпл Франт Стритын гудамжинд хэвээр үлдсэн бөгөөд гоо үзэсгэлэнт бэлэвсэн эхнэр гэж алдаршжээ. 

	Тэр үед дөнгөж хорин нас хүрсэн залуу Каупервуд бүх л ажиллагаанд нь идэвхтэй оролцож Сэмплийг өвчтэй байхад эргэж, оршуулгад нь оролцон, гутлын дэлгүүрийг худалдах ажил болоход “хатагтайн дүү” Дэвид Виггинд тусалж байлаа. Оршуулгын дараа тэднийхээр нэг хоёр үзэгдээд нэг хэсэг үзэгдэхээ больжээ. Түүнээс хойш таван сар болоод дахин үзэгдэж, дараа нь долоо буюу арав хоногт тогтмол ирдэг болжээ. 

	Фрэнк, Лилиан Сэмплийн юунд нь болоод байсныг таахад бэрх. Магадгүй тэр хүүхний хөөрхөн цонхигор царайд унаж байсан юм бол уу. Сэмпл хатагтайн хайхрамжгүй байдал Фрэнкийн омог бардам занг хөдөлгөсөн ч байж магадгүй. Яагаад Фрэнк ингэтлээ сэтгэл зүрхээ түүнд өгч тачааднам гэдгээ өөрөө ч тайлбарлаж чадахгүй байв. Лилианыг бодохдоо сэтгэл тайван байж чадахгүй боловч хэнд ч хүүхний тухай их ярихгүй байв. Гэрийнхэн нь Фрэнкийг тэднийхээр очдог болсныг мэдсэн боловч Каупервудийнхан хүүгийнхээ ухаан билгийг ихэд хүндэтгэх болсон байжээ. 

	Фрэнк эелдэг, баясгалантай, заримдаа олон таван яриагүй боловч хөгжөөнтэй, хэзээд бүтэлтэй хүү. Түүнийг мөнгө олох аргатай хүн гэж хүн бүр мэддэг болжээ. Долоо хоногт тавин долларын цалинтай, удахгүй цалингаа нэмэгдэнэ гэдгийг андахгүй мэдэж байлаа. 

	Гурван жилийн өмнө Баруун Филадельфид худалдан авсан түүний эзэмшил газрын үнэ нь нэлээд өсжээ. Төмөр замын шугамыг барихад түүний оруулсан хөрөнгө шинээр тавь, зуу, зуун тавиар нэмэгдэж орсноор улам өсөж байлаа. Хэдийгээр хүнд цаг үе байсан боловч хувь нийлүүлсэн тэмдэгтийн үнэ аажмаар өсөж анх таван доллар байснаа сүүлдээ ширхэг нь арав, арван тав, хорин таваар үнэлэгдэх болж яваандаа жинхэнэ өртгөө барих ёстой байлаа. Санхүүгийнхний дунд Фрэнк хүндтэй хүн болж сайн сайхан ирээдүй нээгдсэнийг өөрөө мэдэж байжээ. Биржийн байдалд судалгаа хийгээд Фрэнк биржийн мөрийтэй тоглоомч болохгүй гэж шийдээд векселийн тооцооны ажлыг илүү орлоготой бөгөөд хөрөнгө мөнгөтэй хүнд халгаа байхгүй гэж бодоод тэр талаар сонирхох болов. Өөрийн ажлын шугамаар эцгээрээ дамжуулан худалдаачин, банкны эзэд бөөний худалдаачин олон хүнтэй танилцсан учир тэдний ажлыг, эсвэл хагас заримыг нь ч өөрөө авч хийж болно гэж мэдэж авчээ. Дрексель болон Кларк компанийнхан Фрэнкт маш нөхөрсөг дотно байснаас гадна тухайн үед мандаж байгаа банкны зүтгэлтэн Жей Кук түүний сайн найз байжээ. 

	Тэр хооронд Фрэнк Сэмпл хатагтайнхаар очсоор бөгөөд хэчнээн олон уулзах тусам төчнөөн их дурласаар билээ. Тэдний хооронд ухаалаг сайхан яриа болж байгаагүй боловч Фрэнк дуртай цагтаа түүнийг зугаацуулж аятайхан байж чаддаг байж. Фрэнк түүнд ажил төрлийн талаар ухаалаг зөвлөгөө өгдөг байсан нь Сэмпл хатагтайн ах дүү нарын дунд сайшаалыг олжээ. Анхаарал халамжтай тайван томоотой Фрэнк ажил төрлийн асуудлыг Лилианы ой тойнд нь ортол тайлбарлаж өгсөөр түүнд таалагдаж эхэлжээ. Фрэнк Сэмплийн ажил хэргийг яг л өөрийн ажил шиг анхааран хөөцөлдөх учир нэг орой Сэмпл хатагтай “Фрэнк та яасан сайн хүн бэ? Би маш их баярлаж байна. Хэрэв таныг байгаагүй сэн бол би яах байсан юм бүү мэд дээ” гээд өөдөөсөө харж буй хүүхдийн шулуун шударга байдлыг илтгэх түүний сайхан царай руу харав.”Зүгээр, зүгээр. Би ингэхийг бодсон юм. Хэрэв би танд ашигтай юм хийж чадсангүй сэн бол ихэд гонсойх байсан”. 

	Түүний нүдний харц зөөлөн гялалзаж байв. Сэмпл хатагтай түүнд талтай болж, ийм хүнийг түшиглэх нь сайн л юм даа гэж бодов. 

	— Юу ч болсон би танд үнэн голоосоо талархаж байна. Та над их сайн юм хийлээ. Чадвал бүтэн сайнд, эсвэл ямар ч өдөр хамаагүй ирж байгаарай. Би гэртээ байж байна. 

	Фрэнк, Сэмпл хатагтайнхаар байнга ордог болсон яг тэр үеэр түүний (Фрэнкийн) Кубад суудаг үеэл ах Сенека нас барж Фрэнкэд нэг түм таван мянган доллар үлдээсэн байв. Тийнхүү Фрэнк мэдэлдээ хоёр түм таван мянган долларын хөрөнгөтэй болж тэр мөнгөө яаж зарцуулахаа ч сайн мэдэж байлаа. 

	Мистер Сэмплийг үхсэний дараа дэгдсэн санхүүгийн хямрал, зуучийн ажлыг даанч найдваргүй юм гэдгийг Фрэнк сайн мэдэж авчээ. Үйлдвэрийн ажил маш доройтож, чөлөөтэй гүйгдэх мөнгө ховордож бараг алга боллоо гэж хэлж болохуйц байв. 

	Тус орны ганхан суларсан худалдаа болон мөнгөний ерөнхий байдлаас айж цочсон хөрөнгөтнүүд банк, зоорь, цайны газар мэтийн нууц газруудаараа шигдэн оржээ. Улс орон бүр нохойн замаар орж буй мэт байжээ. Өмнөдийнхтэй дайн хийх магадгүй болж хүмүүсийн санал сэтгэл алдагдаж бэлэн мөнгө олохын тул бүх үнэт цаасаа зах дээр гаргажээ. 

	Тай гурван ажилчнаа халжээ. Тай бололцоотой бүх аргыг хэрэглэн зардал хэмнэж хуримталсан мөнгөө хамгаалахын тулд хувийнхаа хэмнэлтийг зарцуулж, хамаг юм хум байшин эзэмшил газраа барьцаанд тавьжээ. Залуу Каупервуд Тайд зуучлагчаар ажиллаж янз бүрийн банк руу үнэт цаасыг зөөж оронд нь чадлын хэрээр авах захиастай явдаг байв. 

	Нэг өдөр Тай Филадельфи болон Виллингтоны асар том баглаа тэмдэгт цаас гаргаад “Танай аавын банк энэнд арван таван мянган доллар над зээлдүүлэх бол уу” гэж Фрэнкээс асуухад урьд түүнийг тун зүгээр гэж эцгийнхээ ярьж байсныг санажээ. Эцэг нь тэр тэмдэгтийг хараад шийдвэргүй хэлсэн нь:

	— “Өөр цаг үед бол тун сайн байх сан. Одоо бэлэн мөнгө гэдэг тун хэцүү байна. Би хувийнхаа сугалааг арай гэж төлж байна. Би энэ тухай банкны захиргааны ерөнхийлөгч Кугельтэй ярилцъя” 

	Удаан ярилцаж, удаан хүлээлгэсний эцэст Фрэнкийн эцэг эргэж ирээд: “Эд нар ийм зээллэг хийхгүй байх аа. Мөнгөний хэрэгцээ чухал шаардлагатай энэ үед найман хувийн хүү (тогтсон норм) маш бага байна. Харин арван хувийн хүүтэйгээр бол мистер Кугель “дуудах зээл” 19 өгч болох байна” гэж хэлэхэд Фрэнк эзэндээ дамжуулав. Үүнийг сонссон Тайн уур нь хүрч: Тэдний авах хүү чинь хоосруулна гэсэн үг байна. Хотод ингэж л мөнгөөр суусан юм байх даа. Тэсэхэд бэрх хэрэг байна даа. За яах вэ энэ цааснуудаа буцаагаад аваад яв даа, мөнгийг нь аваад ир. Мөн ч горьгүй юм байна. Бурхан минь гэв. 

	Фрэнк дахиад л банк руу очиж Тай ноён арван хувь төлөх болов гэж тайван хэлэв. 

	Тайд арван таван мянгын зээллэгийг шууд авч хэрэглэх эрх олгож, Жерардын үндэсний банкнаас бүх мөнгөө авах чек шууд бичжээ. Хэрэг явдал иймэрхүү янзтай байсан тэр өдрүүдэд залуу Каупервуд тус орны санхүүгийн улам хүнд байдлыг анхааралтайгаар ажигласаар байв. Боол эзэмших, өмнөд муж улс тусгаарлах, эх орны ерөнхий дэвшил, бууралтын тухай зэрэг асуудалд түүний сэтгэл зовохгүй, харин хувийнхаа эрх ашгийн төлөө л санаа зовж байжээ. 

	Фрэнк жинхэнэ санхүүч болохыг хүсэвч биржийн дотоод ажилтай танилцаад биржид тушаал дэвших хүсэлдээ хэдийнээ итгэхийг больжээ. Хямрал гарсан нөхцөлд биржийн тоглоом их аюултай. Сүйрч баларсан зууч нар бишгүй олон. Урьдын хийсэн худалдааны захиалгаа хүчингүй болгохыг гуйж байгаа зүдэрсэн царайтай олон хүн Тай дээр гүйлдэн ирэхийг Фрэнк харжээ. 

	Эхнэр хүүхэд гудамжинд хаягдан гэр оронд маань сөнөлийн аюул тулгараад байна гэж тэд тэвдэн ярина. Дашрамд хэлэхэд тэр хямрал Фрэнкт юу хийх хэрэгтэй вэ гэдгийг ойлгуулсан. 

	Фрэнк өөрийн мэдлийн мөнгөтэй тул биеэ даасан ажил эхлэхэд саадгүй. Тай ноён түүнийг дүү түншээ болгох гэсэн санал ч Фрэнкийн сэтгэлийг татаж чадсангүй. Таны ажил их сайхан гэдгийг би ойлгож байна. Гэвч би хувийн векселийн тооцооны контор нээхийг бодсон юм. Биржийн тоглоомыг би итгэхгүй байна. Бага боловч өөрийн хувийн худалдаа эрхлэх нь ертөнцийн бүх бирж дээр ажиллахаас хавьгүй дээр юм гэж Фрэнк өөрийн бодлыг Тайн саналд сөргүүлэн хэлэхэд,

	“Та хэтэрхий залуу байна, Фрэнк толгой даан ажиллах асар их цаг өөрт чинь байна” гэж эзэн нь маргав. Эцсийн эцэст Фрэнк, Тай, Риверс хоёроос түнжин хагаралгүй салжээ. 

	— Их ухаантай хүүхэд шүү гэж Тай харамсалтайгаар хэлэхэд

	— Энэ хүү ч санасандаа хүрнэ дээ. Би амьдралдаа ийм авьяастай залуу хүнийг олж үзээгүй гэж Риверс батлав. 

	
Наймдугаар бүлэг

	Энэ үе Каупервудэд ертөнц гэгч их сайхан санагдаж байв. Өөрөө хайр дурлалын сайхныг амсаж, ямар ч шинэ ажил эхлэх мөнгө сантай, юу дутна гэхэв. Үнэ нь тасралтгүй өсөж байсан хотын төмөр замын хувь нийлүүлсэн тэмдэгтээр уул цаасны зах зээлийн өртгийн далан таван хувийг олж авч чаджээ. Хэрэгцээ болж гэм эзэмшил газраа барьцаанд өгөхөд их хэмжээний мөнгө олж чадах байлаа. Фрэнк, Жерардын үндэсний банк, ялангуяа түүний ерөнхийлөгч ноён Девисонтой сайн танилцан санхүүгийн догь харилцаа тогтоосон бөгөөд Фрэнкэд зээллэг олгохоор амласан ажээ. Одоо зөвхөн түргэн бөгөөд алдагдалгүй борлох хөрөнгө оруулалт л чухал байв. Түргэн салбарлан хөгжиж байгаа морин трамвайн шугамаас орлого олох хэтийн төлөвийг Фрэнк олж мэджээ. 

	Яг тэр үед Фрэнк таван зуун доллароор сайхан морь тэрэг худалдан авч Сэмпл хатагтайг зугаалгад явъя гэж урихад хатагтай эхлээд татгалзсан боловч сүүл сүүлдээ за гэжээ. Фрэнк түүнд өөрийнхөө амжилт, төлөвлөгөө, гэнэт орж ирсэн арван таван мянган долларынхоо тухай, зууч тооцооны ажил хийх бодолтой байгаа тухайгаа ярьжээ. Эцэг нь мөд үндэсний Гуравдугаар Банкны дэд ерөнхийлөгчийн тушаалд дэвших төлөвтэй байсныг хатагтай Сэмпл мэдэж байсан ба ер нь Каупервудийнханд элэгтэй болжээ. Фрэнк түүнд жирийн нэг нөхөрсөг харьцаанаас огт өөр байна гэдгийг Сэмпл ойлгож эхэлжээ. Саяхан хүүхэд байсан энэ залуу, эр хүн болж одоо түүнийг эргүүлж байна гэхэд Фрэнкээс ахмад бэлэвсэн ганц бие, гундаж буй Сэмплд инээдэмтэй мэт санагдаж байв. 

	Гэвч тэр залуугийн чигч, тайван, шийдэмгий байдал, уран гоё үгнээс хаашаа ч гарахын аргагүй байлаа. Каупервуд тэр бүсгүйтэй харьцах талаар ямар нэгэн ариун онол баримталж биеэ хуурсангүй. Лилиан санаа сэтгэл, бие бялдрын хувьд үнэхээр сайхан учир түүнийг өөрийн эрхгүй татжээ. Өөр ямар ч хүүхэн Фрэнкийн сэтгэл зүрхийг тэгж хүчтэй эзэмдэж байсангүй. Нэг зэрэг хэд хэдэн хүүхэнд сэтгэлтэй байх ёсгүй, чингэж явахгүй гэсэн бодол Фрэнкэд хэзээ ч байсангүй. Гэрийн гал голомтыг ариун нандин байлгах тухай аливаа үг яриаг тэр “илжигний чихэнд элс цацсан ч, алт цацсан ч сэгсэрнэ” гэгчээр огт үл тоомсорлоно. Фрэнк, Сэмплийн мөнгөнд шунаагүй харин тэр мөнгийг Сэмплд ашигтайгаар зарцуулж чадна гэж итгэж байлаа. Фрэнк тэр хүүхнийг хүсэж ирээдүйд бий болох хүүхдийн тухай сонирхон бодож байв. 

	Тэр залуу Сэмплийг өнгөрсөн амьдралаа дурсан бодохоос хөндийрүүлэн өөртөө хязгааргүй дурлуулж чадах эсэхийг мэдэх юм сан гэж бодож байв. Биеэ ингэж бодно, юмыг ингэж завхруулна гэдэг мөн хачин аа!

	Сэмпл өөрийн эрхгүй Фрэнкэд татагдсан учир айж эмээх, эргэлзэх зэргийг даван туулж түүний хайр халамжид автагджээ. Нэг шөнө унтахдаа Сэмпл угаалтуурын ширээ рүү очиж нүүрээ, нүцгэн мөр гараа анхааралтайгаар толинд харахад үнэхээр сайхан санагджээ. Урт цайвар үсээ харангуут Сэмплийн дотор яагаад ч юм нэг л эвгүй болж эхлэв. Тэр залуу Каупервудийг бодонгуут талийгаач ноён Сэмплийн дүр нүдэнд нь тусахад олны хэл амнаас айх ичих хосолж бүх бие нь хүйт оргив. Маргааш орой нь Фрэнкийг ирэхэд “Та яагаад байнга ирээд байна?” гэж Сэмпл асуухад Фрэнк харцаараа тодорхой тайлбарлах шиг болж:

	— “Та мэдэхгүй байна гэж үү?” гэв. 

	— “Үгүй” 

	— “Бүр мэдэхгүй байна уу?” 

	— “Юу гэж ч хэлэх юм... Та мистер Сэмплд сайн байсан, би мэднэ. Тэгээд эхнэрийнх нь хувьд над бас л сайн байдаг гэж би боддог байсан. Одоо тэр хүн байхгүй шүү дээ”. 

	— “Гэлээ ч та энд байна шүү дээ” 

	— “Би юу?” 

	— “Тийм ээ. Та миний сэтгэлд их таарч байна шүү дээ. Тантай хамт байвал над их л сайхан байх юм. Та дургүй байна уу? 

	— “Энэ тухай би хэзээ ч бодоогүй. Та надаас хэчнээн их залуу байна. Би танаас тав ах. 

	— “Насны ялгаа ч хамаагүй л дээ. Бусад талаар би танаас арван таван насаар ахмад байж болно шүү” “Ирээдүйд таны олж мэдэхээс илүү би амьдрал мэдэж байна. Тэгвэл та эргэлзэхгүй биз гэж Фрэнк зөөлнөөр ятгасан байдалтай хэлэв. 

	— “Тийм ээ, энэ зөв өө. Гэлээ ч би таны мэдэхгүй олон юм мэднэ шүү” гэж Сэмпл сайхан шүдээ яралзуулан хөөрхөн инээв. Орой болов. Тэд хажуугийн гонхон дээр сууж доош харахад голын ус зөөлөн урсаж байна. 

	— “Тийм байж болно. Учир нь та бол эмэгтэй хүн. Эрэгтэй хүн эмэгтэйчүүдийн бодлыг яг тааж мэдэж чаддаггүй шүү дээ. Би амьдралын практик талыг ярьж байна. Энэ талаар би танаас ах. 

	— “Тэгээд, юу гэж?” 

	— “Юу ч үгүй. Намайг яагаад ирдгийг та асуулаа. Би бүрэн биш боловч тайлбарлалаа” гээд дуугүй болж голын ус руу ширтэн харав. Сэмпл түүнийг ажиглан харахад түүний сайхан бие эрийн цээнд хүрсэн хүний шинжтэй харагдана. Том тунгалаг нүдний нууц харц нь түүний царайг бараг хүүхдийн царай гэмээр болгож нүднийх нь гүнд чухам юу нуугдаж байгааг Сэмпл тааж чадсангүй. Түүний хацар нь ягаан улаан, гар нь жижиг боловч булчинархаг булиа ажээ. Сэмплийн цус багатай хэврэг бие Фрэнкээс гарч байгаа эрчим хүчийг хөндий ч байлаа гэсэн өөртөө шингээж байлаа. 

	— Та надтай уулзахаар байнга ингэж ирэхийн хэрэггүй байх гэж би бодож байна. Хүн муу юм бодож магадгүй шүү дээ. 

	Сэмпл хатагтай хуучин янзаараа ахмад хүндтэй эмэгтэй хүний дүрээр Фрэнктэй харьцахыг хичээлээ. 

	— Хүн яах вэ. Санаа зовох хэрэггүй. Та хүмүүсийг юу бодоосой гэж хүсэж байгааг чинь л тэд бодно. Та битгий надтай ийм хөндий байгаач. 

	— Яагаад? 

	— Яагаад гэвэл би танд хайртай. 

	— Та над хайртай болох ёсгүй. Буруу шүү. Би тантай хэзээ ч суухгүй шүү дээ. Та их залуу, би хэтэрхий хөгшин байна. 

	— Ингэж битгий яриач, хэрэггүй! Би тантай суугаасай гэж боддогийг та ойлгож байна шүү дээ. Харин чухам хэзээ гэрлэхээ л ярилцъя л даа гэж Фрэнк шийдэмгий хэлэв. 

	— Та юу яриад байна? Би амьдралдаа ийм юм дуулж байгаагүй. Хаанаас болох вэ, Фрэнк, Фрэнк! гэж Сэмпл хатагтай дуу алдахад

	— Яагаад? гэж асуулаа. 

	— Яагаад гэвэл би өөрөөс чинь настай, улс амьтан гайхаж сүйд болох байх. Тэгээд бас би чинь саяхан бэлэвсэрсэн хүн шүү дээ. 

	— Хэдийд бэлэвсэрсэн нь огт хамаагүй. Хүн юу хэлэх бол гэхээс та их зовж байна. Миний тантай санал нийлэхгүй ганц юм бол энэ байна. 

	Таны амьдралыг тэд зохиохгүй. Минийхийг бүр ч үгүй. Юуны урьд өөрийгөө бод. Өөрөө өөрийнхөө амьдралыг зохиох ёстой. 

	Та үнэхээр өөрийнхөө хүсэл мөрөөдлийг бусдын бодлоор солих эрмэлзэлтэй гэж үү? гэж Фрэнк дургүйцсэн маягтай тайлбарлав. 

	— Тэгж ч бодоогүй л дээ гэж Лилиан инээмсэглэв. 

	Фрэнк босон нүд рүү нь ширтэн Лилианд ойртож очив. 

	— Яах гээ вэ? гэж Лилиан сэтгэл тэвдсэн, дооглонгуй маягаар асуув. 

	Фрэнк түүнийг тэврэхээр тонгойход Лилиан босож “Над битгий ойртоорой. Би өрөө рүүгээ орлоо. Дахин манайд битгий ирээрэй. Аймшигтай юм байна даа. Та тэнэглэж байна. Та намайг оролдох ёсгүй” гэж Лилиан гуйсан маягтай боловч шийдэмгий хэлэв. 

	Лилиан маш шийдэмгий байсан тул энэ удаа Фрэнк яаж ч чадсангүй, аяыг нь дагуулжээ. Гэвч Фрэнк тэднийхээр дахин дахин очсоор нэг орой шумуулаас зугтан дотогш өрөө рүү орохдоо Сэмпл Фрэнкийг та манайхаар байнга ирэхээ болиоч, улс амьтан юу гэхэв, бишдэж байна гээд намайг муугаар бодох болно шүү дээ гэхэд нь Фрэнк түүнийг хүчээр шууд тэврэн авч ноцолдов. 

	— Та яаж байна? Болиоч. Танд би хэлсэн шүү. Яасан нүгэлтэй юм! Намайг битгий үнс! Хүү-еэ гэж хашхирав. Лилиан гараас нь мултарч шатаар унтлагынхаа өрөө рүү гүйн орж хаалгаа хаатал Фрэнк хойноос түргэн хөөж гүйцээд хүчээр угз татан хаалгыг онгойлгоод залуу эмэгтэйг тэврэн дээш өргөв. 

	— Та яаж байгаа нь энэ вэ? Би тантай дахин ярихыг ч хүсэхгүй. Намайг одоо л доош буулгахгүй бол та манай босгыг дахин алхана гэж бүү бодоорой. Намайг тавь гэж Лилиан хашхирав. 

	— “Би одоохон буулгая, хайрт минь” гэж Фрэнк хариулаад түүнийг өөр лүүгээ татан нүүр нүдгүй үнсэв. Тэр залуугийн сэтгэл их хөдөлж, зүрх нь хүчтэй цохилж байв. 

	Лилиан хэдийгээр түүний гараас мултрахаар ноцолдож байсан боловч Фрэнк тэврэн явсаар зочдын өрөөнд аваачин том зөөлөн сандал дээр өөрөө суув. 

	Фрэнкийн тэврэхээс гарахгүй нь гэдгийг мэдээд тэр хүүхэн уртаар санаа алдан өөрийн эрхгүй түүний мөрөн дээр толгойгоо буулгав. Дараа нь Фрэнкийн шийдэмгий байдлыг ажиглан түүний сэтгэл татах хүчийг мэдэрч Лилиан инээмсэглэв.”Хэрэв би тантай суужээ гэж бодвол би юугаа тайлбарлах вэ? — Таны эцэг эх юу гэх бол! Юу хэлэх вэ?” хэмээн Лилиан зөөлөн асуув. 

	— Юу ч хэлэх хэрэггүй. Би хэлнэ. Миний гэр бүлийнхнээс ч зовох юмгүй. Манайхан юу ч гэхгүй. 

	— Манайхан яах вэ? гэж Лилиан дуун эрээлжлэн асуув. 

	— Тэдэнд ямар хамаатай юм бэ? Би танайхантай гэрлэх гээгүй. Харин тантай гэрлэнэ шүү дээ! Бид тэдний царай харахааргүй хөрөнгөтэй улс. 

	Сэмпл хүүхэн дахин мултрахыг оролдсон боловч Фрэнк тавилгүй үнсээд л байв. Янаглаж таалахынх нь эрхэнд орохоос өөр аргагүй болжээ. Талийгаач Сэмпл хэзээ ч тийм тачаангуй байгаагүй. Фрэнк урьд өмнө нь үзээгүй тийм сэрлийг Лилианд төрүүлэв. Лилианы айх ичих хоёр зэрэгцлээ. Лилианыг дуугүй болохоор “За тэгвэл сар болоод хоёул гэрлэх шив дээ?” гэж Фрэнк баяртай асуув. 

	—... Үгүй, Би гэрлэхгүй та мэдэж байгаа шүү дээ! гэж Сэмпл уцаар хэлээд, — Үгүй ер юу бод оо вэ? Яах гэж ийм юм асууна вэ? гэв. 

	“Ямар ялгаа байна? Хэдийд ч болсон та бид хоёр гэрлэх л болно доо” Өөр шинэ орчинд гоёж гоодохлоор яасан хөөрхөн харагдах бол, Лилиан ч манайхан ч амьдралыг ер мэдэхгүй юм байна гэж Фрэнк тэрхэн завсар бодов. 

	— “За яах вэ? Нэг сар гээд ч яах вэ жаахан хүлээзнэе. Та үнэхээр намайг хүсэж байна уу? гэдгээ урьдаар ойлго. Түүний дараа л би таны гэргий болъё” 

	Фрэнк түүнийг биедээ улам наалдуулж, би үүнийг чамд батална гэж шивнэв.”Чанга тэврэхээ боль доо, өвдөөд байна шүү” 

	“Тэгээд яах вэ? Хоёр сар болох уу” 

	— Үгүй болохгүй

	— Гурван сар

	— Магадгүй

	— Магадгүй нь ч юү байх вэ, заавал шүү. Хоёул сууна. 

	— Гэхдээ та бүр хүүхэд шүү дээ. 

	— Энэ талаар зовсны хэрэггүй. Би ямар хүүхэд болохыг чи мэдэх болно. 

	Тэр эмэгтэйн өмнө шинэ ертөнц нээгдэх мэт болж, хэзээ ч жинхэнээр амьдарч байгаагүй гэдгээ ойлгожээ. Энэ залуу, талийгаач нөхрөөс нь хавьгүй илүү хүчтэй сүрхий хүн юм. Ийм залуу хүн мөртөө харьж буцахыг үл мэдэх аймшигтай амьтан юм аа. 

	Фрэнк түүнийг энхрийлж бүүвэйлэхэд, Лилиан “за тэгвэл яах вэ гурван сар болоод” гэж шивнэж хэлэв. 

	
Есдүгээр бүлэг

	Үүний урьд ажил төрлийн сайн холбоо тогтоосон Өмнөд Гуравдугаар Гудамжны 64 номерын байшинд конторлодог жижигхэн албан газар вексель тооцооны ажил хийх болсондоо Фрэнк баяртай байлаа. 

	Фрэнк бэлэн мөнгөний хэрэгтэй байгаа байж магадгүй гэж бодсон пүүст очиж эсхүл векселиэ тооцуулах эсхүл жилд зургаан хувийн хүүтэй гаргах аливаа тэмдэгтийг чинь комиссын журмаар авах болж дараа нь мөнгөө найдвартай юманд оруулах эрмэлзэлтэй хэн нэгэнд тэр тэмдэгтээ ялимгүй илүү үнээр худалддаг байв. Заримдаа түүний эцэг эсвэл таних хүмүүс түүнд хэдийд хэрхэн ажиллах зөвлөгөө өгнө. Ингэж хоёр тийш ажилласнаар Фрэнк дөрөв-таван хувийн ашиг олдог байлаа. Тийнхүү эхний жилд зургаан мянган долларын цэвэр ашиг олжээ. Энэ бол тийм их тоо биш учир ирээдүйд улам их ашиг олз олох өөр арга сүвэгчлэн орлогоо нэмэгдүүлэхийг эрмэлзэж байжээ. Бүтэж өгөхгүй ихэд унжирсан морин трамвайн шугам Франт гудамжинд тавигдахаас өмнө Филадельфийн зөөлөвч нумгүй олон зуун автобус засагдаагүй чулуулаг гудамжаар тарчигнан шавааралддаг байлаа. 

	Гэвч одоо Нью-Йорк хотод Жон Стифенсын ачаар хоёр ховхилтой төмөр зам тавих санаа аль хэдийнээ хэрэгжиж бүр анхнаасаа асар их орлого оруулсан Тав-зургаадугаар гудамжны шугамаас (вагонууд нэг гудамжаар явж, буцахдаа нөгөөгөөр явдаг байв) гадна олон шугам барихаар төлөвлөгдсөн буюу барьж байлаа. Хот үүний урьд сувгийг төмөр замаар солихыг яарч байсан шигээ автобусыг морин трамвайгаар солихыг маш яарч байлаа. Шинэ юм эсэргүүцэлгүй байдаггүй учир эсэргүүцэгчид бас л гарч байв. 

	Тэр талын монополууд гарч ирэх төлөвтэй болж ялагдаж үгүйрэн байсан автобус эзэмшигчид болон ажилгүй хоцорсон жолооч нарын орилох нь тод сонсогдож байв. 

	Хотын төмөр замын ирээдүйд сохроор итгэсэн Каупервуд бүх бололцоотой мөнгөө тэр шинэ компанийн гаргах хувь нийлүүлсэн тэмдэгтэд оруулжээ. 

	Тэр ажил хэргийн дотоод мөн чанарыг мэдэх гэж үргэлж эрмэлзэж байсан боловч анхны шугам тавьж байхад Фрэнк маш залуу байсан бөгөөд хэргийн дотоод мөн чанарт нэвтрэн орохоор санхүүгийнхэнтэй сайн холбоо тогтоож чадаагүй байсан зэргээс бүгдийг бүрэн мэдэж авна гэхэд амаргүй байв. Тав, зургаадугаар гудамжинд шугам хэдийгээр ашиглалтад ороод удаагүй боловч өдөрт зургаан зуун долларын орлого оруулж байлаа. 

	Филадельфийн баруун хэсэгт (Волпат ба Честнатын гудамжаар) мөн хоёр гуравдугаар гудамж Арав, Арван нэгдүгээр болон бусад нэлээд гудамжаар тавигдах хэд хэдэн шинэ шугам байгуулах төсөл боловсруулагдаж байв. Хууль тогтоох хуралд нөлөө бүхий томхон хөрөнгөтнүүд олон нийтийн эсэргүүцэлд тулгарсан боловч эдгээр шугамыг барих санхүүжүүлэх ажлыг гартаа авах эрхийг олж чаджээ. Хээл хахууль хэрэглэсэн тухай яриа гарч байлаа. Хотын гудамжнууд үнэтэй газар болох учир төмөр замын компанийнхан нэг бээр газарт мянган долларын татварыг төлөх ёстой гэнэ. Гэвч янз бүрийн заль мэхээр том ноёд онцгой эрхийг олж авахад Тав, зургаадугаар гудамжны шугамаас орж буй орлогыг сонссон олон хүн хөрөнгө мөнгөө оруулахыг хүсжээ. Фрэнк тэдгээрийн нэг байсан бөгөөд хоёр, гуравдугаар гудамж, дараа нь Волнат болон Честнатын гудамжны шугамыг тавихад мөнгөө бас оруулжээ. Фрэнк алсдаа тийм шугамын эзэн болохыг мөрөөдөж байсан боловч тэр мөрөөдлөө хэрхэн биелүүлэхийг хараахан мэдэхгүй байгаа бөгөөд өөрөө тийм хөлтэй баян болж чадаагүй байлаа. Энэ завсар Фрэнк, Сэмпл хатагтайтай гэрлэжээ. Фрэнк шуугиантай хурим найр хийхийг бодсонгүй. Ирээдүйн эхнэр нь ч олны хэл амнаас айж сэтгэл их л тавгүй байлаа. Түүнтэй суухад тэднийхэн нэг их таашаасангүй. Эцэг эх нь Лилианыг хүүтэйгээ зэрэгцүүлэхэд хэтэрхий хөгшин, тэгээд бас Фрэнкэд Лилианаас илүү тохирсон сайн хань олдох сайхан ирээдүй бий гэж үзэж байлаа. Түүний дүү Анна, Сэмпл хатагтай Фрэнкийн толгойг эргүүлж урхиндаа оруулсан муу санаатай зальтай эм гэж бодно. Үнэндээ тийм биш ээ. Дүү Жозеф, Эдвард хоёр нь энэ талаар сонирхож байсан боловч Сэмпл сайхан хүүхэн бас мөнгө ихтэй хүн болохоор чухам юу гэж бодохоо сайн мэдэхгүй байлаа. 

	Аравдугаар сарын нэг цэлмэг сайхан өдөр Фрэнк, Лилиан хоёул Кэллоухилл гудамжны Нэгдүгээр Пресвитерианы сүмийн ариун шүтээний өмнө гэр бүл болох ёслолоо гүйцэтгэжээ. Лилиан сүлжмэл хөвөөчдийн удаан хөдөлмөрөөр бүтсэн цайвар шар өнгөтэй арын урт хормойгоороо газар чирсэн бөгөөд сүлжсэн хөвөөтэй бошинз өмссөн нь Фрэнкийн сэтгэлд гойд сайхан байжээ. Хурим дээр нь Фрэнкийн эцэг эх, авга ах Сенекийн бэлэвсэн гэргий Девис, Лилианы ах дүү нар болон дотнын хэд хэдэн танил хүн байлцжээ. 

	Фрэнк олон хүнээр яах юм гэж байхад Лилиан хүн олон байгаасай гэж хүсэж байжээ. Ёслолын үеэр Фрэнк сүйт хүүхнийхээ хүслээр хар хувцас өмсөж ганагар явсан боловч ёслолын дараа хувцсаа түргэн сольж аяллын гоёмсог хувцас өмсжээ. Фрэнк ажлаар Нью-Йорк, Бостонд хоёр долоо хоног явах бололцоо гаргахаар зохион байгуулжээ. Орой нь тэд галт тэргэнд сууж таван цаг яваад Нью-Йоркт хүрчээ. Хүмүүсийн нүдэн дээр хайхрамжгүй дүр удаан үзүүлсний дараа “Астор-Хаус” зочид буудлын өрөөнд хоёулхнаа орж Фрэнк түүнийг тэврэн авч ингээд нийлнэ гэдэг хэчнээн их аз жаргал вэ! гэж хэлэв. 

	Лилиан түүний оргилсон их хүслийг даажигнасан маягтай хариулахад Фрэнк гайхдаг байсан бол энэ удаа Фрэнкийн хэлсэн үгийг бүрэн зөвшөөрч тал өгсөн шинжтэй болжээ. Лилианы хөөрхөн царай, сайхан гар, түүний зөөлөн биеийг хараад хараад хэзээ ч ханахгүй юм шиг Фрэнкэд санагдаж байлаа. Тэр хоёр бие биеэ тасралтгүй янаглан хайрлаж бие биеэ бөөцийлж, хотоор унаатай зугаалж, амттай хоол идэж, юм үзэн сэтгэл баясан явлаа. Фрэнк тэр хоёр хотын худалдааны төвийг ихэд сонирхжээ. Нью-Йорк, Бостон хот худалдааны их бат буйраараа түүний сэтгэлийг татжээ. Нью-Йоркийг ажиж явахдаа Фрэнк Филадельфи хотоос мултрах цаг ирэх бол уу, үгүй бол уу гэж дотроо бодно. Гэвч одоо Лилиантай нийлсэн болохоор Филадельфи хотдоо жаргах болно. Дараа нь өдий төдий жаахан Каупервуд гарна гэж бодож байлаа. Хүч харамгүй ажиллаж хэмжээ тоймгүй их мөнгө олгохыг хүсэмжилнэ. Өөрийнхөө эд хөрөнгө дээр эхнэрийнхээ хөрөнгийг нийлүүлэхлээр Фрэнк удахгүй асар их баян хүн болох найдвартай болжээ. 

	
Аравдугаар бүлэг

	Тэр хоёр хуримласан сарынхаа аянаас буцаж ирээд гэр орноо тохижуулсан нь түрүү Сэмпл хатагтай агсан одоогийн Каупервуд хатагтай урьдын амьдралаас их л өөр болжээ. Өмнөд Франт гудамж дахь Сэмплийн байшинд түр байзнахаар шийджээ. Эрэн цагийнхаа бүх л нарийн юманд сэтгэлээ өгсөн Каупервуд ураг төрлийн холбоо дөнгөж тогтоомогцоо Сэмплийн гэрийн тавил хэрэглэлийг ямар ч урлаггүй, дутмаг гэж үзээд зохимжтой сайхан зүйлээр солих буюу шинээр авч тавихыг хүсжээ. 

	Жинхэнэ эрийн цээнд хүрэх үедээ Фрэнк гоо чамин үзэмжийн тухай ойлголтыг төрөлх авьяасаараа олж авсан байна. Өөрийнхөө гэрээс хамаагүй илүү аятайхан засал тавилтай олон айлаар орж үзжээ. Тэр үед Филадельфийн гудамжаар явган буюу унаатай явж үзсэн хэнд боловч нийт хүмүүс соёлтой сайхан амьдрах гэж хичээж буй нь мэдэгдэж байжээ. 

	Гоёмсог, өндөр их үнэтэй байшингууд сүндэрлэж, тэдгээрийн нүүрэн талаар засмал зүлэг суулгах ажил дэлгэрч байв. Ноён Тай, Ли, Артур, Риверс болон бусад танилуудынх нь гэрт тавигдсан хүрэл, гантиг, зузаан хөшиг, цаг, хивс зэрэг үнэт гоёмсог зүйлүүд Фрэнкийн анхаарлыг татжээ. 

	Өөрийн муу байшинг төдий л их зардал гаргалгүй тохилог сайхан болгож чадна гэж Фрэнк шийджээ. Жишээ нь зэргэлдээ айлын эзэмшлээс Сэмплийн эзэмшил газрыг тусгаарласан хашаа хүртэл үргэлжлэн ургасан мод бургас ногоон зүлгийн үзэсгэлэнг тавцан руугаа харсан хоёр цонхоор харж болохуйцаар хоолны өрөөгөө улам аятайхан болгож болох байлаа. Хурц үзүүртэй том том цагаан шонгоор босгосон модон хашааг буулгаж цэвэрхэн хайс барих, хоолны өрөөг зочдын өрөөнөөс тусгаарласан хананд онгорхой гаргаж зузаан сайн хөшиг өлгөж гонзгой хоёр цонхны оронд ногоон зүлгийн үзэсгэлэн тод харагдах тугалган жааз ташуу дөрвөлжин шилэн хоёр самбартай цонх хийх, энэ муусайн хаанаас ч цуглуулсан юм чөтгөр бүү мэд зарим нь Сэмплийн гэр бүлээс үлдсэн, зарим нь Виггиний гэр бүлээс заримыг нь өөрөө олсон ч бай хуучин тавилгуудыг бүгдийг нь гаргаж хаях буюу худалдаад оронд нь шинэ аятайхан тавилга хэрэгсэлтэй болох хэрэгтэй байжээ. Фрэнк дөнгөж сургуулийн ширээнээс гарсан Элсворт нэртэй нэг залуу уран барилгачинтай танилцаж түүнтэй дотно сайхан нөхөрлөв. Вилтон Элсворт хянуур, тайван, жинхэнэ жүжигчин шинжтэй хүн. Честнатын гудамжинд баригдаж байсан байшингийн тухай ярилцахад Элсворт түүнийг бузар муухай байшин гэж нэрлэсэн бөгөөд тэд ер нь урлагийн тухай Америкт урлаг алга гэж ярьжээ. Фрэнк байшингаа санасан санаандаа хүртэл гоёмсгоор өөрчилж чадах хүн юм гэж Элсвортын тухай бодоод энэ санаагаа Лилианд хэлэхэд эхнэр нь үг дуугүй санал нийлж ер нь орон гэрээ өөд татах гэсэн нөхрийнхөө бүх санаа бодлыг зөвшөөрчээ. 

	Каупервудийг эхнэртэйгээ хамт хуримын аяллаар явсан хойгуур Элсворт гурван мянган долларын төсвөөр уул байшингийн гадна доторхыг шинэчлэн засах ажилд оржээ. Засварын ажлыг тэднийг аянаас буцаж ирснээс хойш гурван долоо хоногт дуусгажээ. Байшин бараг танигдахгүй гоё болжээ. Хоолны өрөөний цонхыг Фрэнкийн бодож байснаар зүлэг рүү харуулан хийжээ. Байшингийн цонхнуудыг тугалган жаазанд ташуу дөрвөлжин шил суулган, зэс нугас хийжээ. 

	Хоолны, зочдын хоёр өрөөний хооронд нормандын тариачны хуримыг дүрсэлсэн зурагтай торгон хөшиг татахаар бодож онгорхой хаалга гаргажээ. Царс модоор хийсэн эртний англи тавилыг хоолны өрөөнд тавьж зочдын ба унтлагын өрөөнд Чиппендель20 болон Шератоныг дуурайсан америк дуурайллын тавил засжээ. Хананыхаа энд тэнд хэд хэдэн жирийн усан будган зураг зуруулж Хосмер, Пауэрсын хийсэн хэдэн хүрэл баримал, одоо мартагдсан уран цоолборч Поттерын бүтээл гантиг Цолмон болон урлагийн бусад тааруухан зүйлүүдээр чимэг болгож харин шалан дээрээ аятайхан өнгөтэй сайхан хивс дэвсчээ. 

	Каупервуд хатагтай америкт заншил болоогүй Европын савсаг байдлыг үзүүлсэн Цолмонгийн шалдан баримлыг хараад эвгүйрхсэн боловч юу ч хэлсэнгүй. Энэ бол чимэглэл харахад аятайхан л байсан түүнээс гадна Лилиан энэ талаар Фрэнкээс дор мэдлэгтэй гэж өөрийгөө үздэг байлаа. Зарц, шивэгчин хоёртой болох ажлаа нэг тийш болгосны дараа Каупервудийнхан жижигхэн хүлээн авалт хийжээ. 

	Ургийн холбоогоор холбогдсон хүн бүхэн гэр бүлийнхээ орчны нөлөөнд ямар нэг хэмжээнд автагддагийн нэг адил шинэ орчныхоо эрхэнд Фрэнк эрхбиш өөр болсныг айл гэр болж байсан анхны жилүүдийнхээ амьдралыг санах хүн л сайн ойлгож чадна. Зан байдлын зарим шинжээр нь Фрэнкийг гэр бүлийнхээ амьдралыг сонирхдог журам сахисан хүндтэй сайн иргэн болж чадна гэж хэлж болох байсан. Их хөл үймээн, гудамжны шуугиан, худалдааны хорооллын үргэлж яарч тэвдсэн байдалд алжааж ядарсан Фрэнк оройдоо гэртээ ирээд эхнэртэйгээ баяртай уулзаж хангалуун сайхан амьдрал аз жаргалаараа бахархдаг байжээ. Сайхан зассан зоогийн ширээн дээр лаа асаан тавьсан, Лилиан шал хүрсэн урт ногоон цэнхэр бошинз өмссөн, том зууханд зузаан тайрдас хийж галласан, тэгээд бас Лилианы Фрэнк рүү наалдаж байгаа энэ бүхнийг дүрслэн бодохоос түүний төгс боловсроогүй ухаан бүрэн автагдана. Фрэнк хэдийгээр санхүүгийн хүнд нарийн аргад гарамгай овжин боловч бидний дээр өгүүлсэнчлэн номд сонирхолгүй харин амьдрал, зураг, мод, эмэгтэй хүнтэй биеэр ойртож дотночлох энэ бүгд бол түүний сонирхох гол зүйл байлаа. Баян чинээлэг, баяр баясгалант дүүрэн амьдралыг Фрэнк бүх зүрх сэтгэлээрээ эрхэмлэдэг ажээ. 

	Каупервуд хатагтай насны ялгаатай боловч тэр үед Фрэнкэд бүрэн тохирох жинхэнэ хань нь гэж бодогдохоор байжээ. Лилиан нойрмог мэт байдлаас нэгэнт сэрж Фрэнкэд бүр наалдах болж түүний бүх хүслийг дуртайяа ханган түүнтэй хамт элдвийг хүсэж мөрөөдөж байлаа. Тэр хоёр хүүхдийн хүслэн болж байсан бөгөөд их удахгүй энэ хүсэл биелэх нь гэж Лилиан нөхөртөө шивнэв. Урьд Лилиан хүүхэд гардаггүйн бурууг өөртөө хүлээж байсан бол одоо тийм биш байна гэж мэдээд баярлах гайхах зэрэгцжээ. Түүний өмнө анх эмээх зүйлгүй сайхан ирээдүй шиг нөхцөл бүрэлджээ. Фрэнк ч үр хүүхэдтэй болж удам угсаа залгах хүнтэй болно гэж бодохоос баярлан бахдах сэтгэл төрнө. 

	Олон өдөр долоо хоног сар жилээр ч ялангуяа гэрлэсэн дараах дөрөв таван жилд Фрэнк орой бүр харихдаа хашаан дотуур явган явахдаа мөн анд нөхдөө хоолонд урихдаа эхнэртэйгээ хотоор зугаалахдаа, мөн юу хийх гэж байгаагаа эхнэртээ тайлбарлан ярихдаа сэтгэл хангалуун байдаг. Санхүүгийн нарийн зүйлийг эхнэр нь ойлгодоггүй болохоор ойлгуулах гэж үл мэрийнэ. 

	Харин хайрын сэтгэл, эхнэрийнх нь гоолиг сайхан бие, уруул, төвшин зан сэтгэлийг нь татах хүчин болж, гэрлэснээсээ хойш төрсөн хоёр хүүхэдтэйгээ Фрэнк сэтгэл өег байдаг ажээ. 

	Анхны хүүхэд жаахан Фрэнкийг өвдөг дээрээ бүүвэйлэн байхдаа түүний булцгар хоёр хөл, тормолзох нүд, хэлбэрээ бараг олоогүй шахам цэцгийн бундуу шиг амыг нь харах зуураа хүүхэд яаж бий болдог сонин явцын тухай бодно. Эрэгчин үрийн анхны хөгжил, эхийн умайд үр боловсрох гайхамшигт үе, өвдөх төрөхтэй холбогдсон алив аюул зэрэг бодох юм түүнд хязгааргүй их байлаа. 

	Хатагтай Каупервуд жаахан Фрэнкийг гаргахад их айж байсан учир Фрэнк энэ үед мөн л санаа их зовж эхнэрийнхээ биеийн сайхан галбир эвдрэх, амь нас алдуузай хэмээн сэтгэл дэнслэн зовж байлаа. Хүүхэд төрөх тэр өдөр Фрэнк хаалганы гадна зогсоод анх удаа сэтгэлийн зовлонг амсжээ. Гэвч өөрөө хэтэрхий хайхрамжгүй хувиа хичээсэн хүн болохоор нэг ч их сүйд болтлоо зовж байсангүй. Фрэнк эхнэрээ үхэж магадгүй, тэгвэл одоогийн жаргалтай амьдрал байхгүй болно гэж айн болгоомжилж байтал зүрх өвдөм дуу тасхийж шинэ хүн мэндэлж бүх юм эсэн мэнд өнгөрч эцэгт хүүгээ харах зөвшөөрөл олджээ. Энэ өдрийн сэтгэлийн зовлон нь Фрэнкийн мэдлэгийн хүрээг өргөтгөж, амьдралыг гүнзгий ойлгоход их тус болжээ. Чийт гялтгар сарампайн цаанах муу мод шиг аливаа юмны өнгөний цаана эмгэнэлт явдал нуугдаж байдгийг дахин мэдэрчээ. Жижигхэн Фрэнк, дараа нь төрсөн цэнхэр нүдэт, алтлаг шар үст охин Лалиандаа нэг үе санаа тавин хайрладаг байлаа. Явж явж гал голомт бодох маш чухал! Амьдрал ингэж л зохиогдсон бөгөөд амьдралын гал голомт бол гэр бүл юм. 

	Тэр жилүүдэд гарсан жижиг боловч мэдэгдэхүйц өөрчлөлтүүдийг энд бүгдийг тоочихын арга алга. Тэдгээр өөрчлөлт нь усны дөлгөөн урсгал шиг нүдэнд ажиглагдахгүй алгуурхан болж байв. Харин таван жилийн өмнө Фрэнк маш ялимгүй хөрөнгөтэйгөөр эхэлж байсныг нь бодвол асар их өсжээ. Фрэнк панз наймааныхаа харилцааны үеэр тасралтгүй хөлжиж байсан санхүүгийн зарим томоохон овжин хөрөнгөтөнтэй ойртож тэдний сайн танил болжээ. Түүнийг ноён Тайнд биржийн газар ажиллаж байх үед муж улсын ба хотын захиргааны томоохон албан тушаалтан, улс төрийн бодлогоор асуудал боловсруулж байсан зүтгэлтнүүд, мөн Вашингтоноос Дрекселийн компани, Кларкийн Компани, болон Тайн компанийн банкны төлөөлөгчидтэй уулзахаар Филадельфид ирж байсан улс төрийн зүтгэлтнүүдийг түүнд зааж өгдөг байжээ. 

	Тэд үнэт цаас болон худалдааны салбарт зайлшгүй тусгалаа олох ёстой байсан хууль тогтоомж эдийн засгийн өөрчлөлтийн тухай урьдаас хэзээний мэдчихсэн байдаг хүмүүс гэдгийг Фрэнк ухаарчээ. Тайн конторт нэг залуу ажилчин Фрэнкийн ханцуйнаас дугтарч:

	“Эзний рүү орж байгаа тэр хүнийг харж байна уу?” “Харж байна” 

	Энэ чинь хотын мөнгөн санхүүгийн нярав Мэртаг гэгч тоглохоос өөр юм хийдэггүй хүн гэлцдэг юм. Хуримтлалын бүх мөнгө мэдэлд нь байдаг. Зөвхөн үндсэн хөрөнгөөр л тооцоо гаргадаг хүн. Бүх хүү нь тэр хүний түрийвчинд ордог юм гэнэ лээ. 

	Хотын болон муж улсын бүх түшмэл, дамын худалдааны олзоор амьдарч байдаг байна гэдгийг Фрэнк ойлгожээ. Тэд засгийн газрын онцгой эрхийг эдэлсэн буюу улсын фондыг хадгалахаар томилогдсон тодорхой банкны эзэд буюу зууч нарт хотын болон улсын фондыг хадгалуулжээ. Банкнууд тэр түшмэлүүдээсээ өөр хэнд ч хүү төлдөггүй байлаа. Банк тэр түшмэдийн нууц заавраар тодорхой зууч нарт сангийн мөнгийг зээл олгоно. Зууч нар нь тэр мөнгөө “найдвартай хонжигчидод21“ өгнө. Банкны эзэд мөнгөний нэг хэсгийг нь нэг хэсэгтээ чөлөөтэй ашиглаж байхад нөгөө хэсгийг нь зуучлагчид ашиглана. Энэ бол түшмэд мөнгө олж байхад зууч нар их олз хүртэж байдаг гэсэн үг. Хотын дарга, зөвлөлийн зарим гишүүд, мөнгөний нярав, цагдаагийн газрын дарга, олон нийтийн ажлыг эрхлэх онц эрхт төлөөлөгч болон бусад түшмэд нарын зэрэг Филадельфид нэгдсэн бүлэг луйварчид бөөгнөрчээ. Тэд бол “талтай бол гуятай” гэсэн зарчим баримталдаг этгээдүүд юм. Эхний үед Каупервуд тийм ажлыг баахан тоохгүй байсан боловч зөндөө олон хүн түргэн хөлжөөд дажгүй байх шиг санагддаг болжээ. Сонинууд иргэний эх оронч үзэл бахархлын тухай үргэлж бичих атлаа тиймэрхүү юмны тухай нэг ч үг дурддаггүй байлаа. Тийм ажил хийдэг хүмүүс нь ч хүндтэй хүчирхэг эрх мэдэлтэй улс байгаад байдаг. Фрэнкийг сугалаа болон банкны газар өр төлбөр зээлийн ажлыг хариуцах зуучаар ажиллуулахад хамгийн найдвартай хүн гэж хүрээ нь тасралтгүй өргөжиж байсан олон банкны газар үздэг байлаа. 

	Хаашаа явж хэчнээн мөнгө олох вэ? гэдгийг Фрэнк түргэн мэдэж авсан хүн бололтой. Фрэнк хэрэгцээт үед шууд худалдан авч байх чадвартай байх гэж хорин мянган долларын бэлтэй байхыг бүр анхнаасаа журамлажээ. Тэгээд ч Фрэнк “за болголгүй яах вэ” гэж голдуу хэлж чаддагийн цаад учир нь энэ ажээ. Бирж дээр гүйлгээ хийж өгөөч гэж түүнийг гуйх хүн гардаг болжээ. 

	Анх Фрэнк бирж дээр суудалгүй байсан бөгөөд түүнийг шууд худалдаж авахыг ч хүссэнгүй, харин сүүлдээ бодлоо өөрчилж зөвхөн Филадельфээр барахгүй Нью-Йоркт ч суудалтай болжээ. Вексельтэй болоход нь Фрэнкийн тусалсан бөс барааны худалдаачин Жозеф Зиммермен гэгч хүн хотын төмөр замын хувь нийлүүлсэн тэмдэгтийг мэдэлдээ авахыг Фрэнкэд сануулжээ. Тэгээд Фрэнк дахиад биржийн фонд руу эргэх болжээ. Тэр хооронд түүний гэр бүлийн амьдралд өөрчлөлт орж улам тогтвортой улам сайхан болж байв гэж хэлж болохоор авай. Жишээ нь: Каупервуд хатагтай, нөхрийнхөө нэг адил танилууддаа аажмаар шүүмжлэлтэй хандаж эхэлжээ. Ноён Сэмплийг амьд ахуй үед Лилиан голдуу цөөн тооны жижиглэн худалдаалагчид болон чинээ багатай бөөнөөр худалдаалагчидтай холбоотой байснаас гадна нэгдүгээр Пресбитерийн сүмд мөргөл хийдэг хэдэн авгайтай нөхөрлөдөг байжээ. Зарим үед сүмийн цай, үдэшлэгт нөхөртэйгөө хамт оролцон мөн нөхрийнхөө болон өөрийн хамаатан саднуудаараа уйтгартай айлчилдаг байжээ. Каупервудийн болон Воторменыхан мөн тэр зиндааны хэд хэдэн айлууд л хамгийн том түншүүд нь байжээ. 

	Одоо тэр бүхэн бүр ондоо болжээ. Залуу Каупервуд Лилианы саднуудыг нэг их анзаардаггүй байсан бөгөөд Лилианы ах дүү нар түүний хоёр дахь хуримыг зүй бус гэлцээд их л хөндийрчээ. Фрэнкийнхэн хуучнаараа л түүнтэй ах дүүгийн сэтгэлээр дотно байдаг байлаа. Гэхдээ Фрэнк нийгэмд нөлөө бүхий нэлээд том хүмүүсийг өөртөө татсан бөгөөд янз бүрийн газруудад мөнгө хадгалсан чинээлэг хүмүүс болох банкны эзэд мөн одоо ба ирээдүйн худалдааны түншүүдээ урьдаг байлаа. 

	Скуилкил Виссахикон хоёр голын эрэг дээр, мөн өөр олон газар бүтэн сайн өдөр очиж болох нийтийн зоогийн газрууд буй. Фрэнк Лилиан хоёр, ноён Сенек Девис, шүүгч Китчик, хуулийн танил мэргэжилтэн Андрю Шачплес, хувийн итгэмжилсэн хуулийн мэргэжилтэн Харпер Стежер зэргийн айлуудаар очдог байжээ. Каупервуд маш эелдэг зөөлөн зан ааштай хүн. Түүнийг мэдэх эрэгтэй, эмэгтэй хүний аль нь ч түүний төрөлх гүнзгий бодлогод эргэлздэггүй бөгөөд ямагт бодол болон явдаг байвч амьдралдаа баясаж чаддаг ажээ. 

	Түүний багын хамгийн дуртай юмны нэг бол уран зураг байлаа. Учрыг нь сайн үл мэдэвч байгалийг маш гайхан сонирхох бөгөөд яагаад ч юм бүү мэд Фрэнк хууль зүй болон улс төрийн үйл явдлыг бид бусдаар хэлүүлэн ойлгож авдаг лугаа адил уран зураач л байгалийг юунаас ч илүү тайлбарлан ойлгуулж чадна гэж үздэг байлаа. 

	Лилиан байгаль уран зураг хоёрын аль алиныг сонирхдоггүй боловч нөхрийгөө дагаж бүх үзэсгэлэнгүүдээр ордог боллоо. Фрэнк авгайдаа хайртай учир түүнд байгалийн үзэсгэлэн, уран зургийг ойлгуулахыг хичээн оролдовч Лилиан уран зургийг сонирхсон мэт дүр үзүүлэхээс хэтэрсэнгүй. Үнэндээ ойлгохын аргагүй мэт зүйл байсан учир сонирхлыг нь татахгүй байжээ. 

	Лилиан ихэнх цагаа хүүхдүүддээ зориулна. Гэтэл Фрэнкийн сэтгэл огт түвдэхгүй, харин зүрх сэтгэлээ хүүхдүүддээ зориулсан эх хүний гайхамшигт сайхан чанар Фрэнкт онцгой сэтгэгдэл төрүүлжээ. Бас тэгээд Лилианы номой байдал, үлбэгэр инээмсэглэл, түүний амарлингуй тайван байдлаас гарсан зарим хайхрамжгүй тал зэрэг нь Фрэнкэд бүр сайхан санагджээ. Энэ хоёр хүний хооронд ийм ялгаатай ажээ. Лилиан хэдийгээр хоёр дахь удаагаа хүнтэй суусан боловч анхных шигээ л сэтгэлдээ ямар ч сэв өөрчлөлт оруулалгүйгээр амьдралдаа тохиолдож байгаа чухал үйл явдал гэж үзэж байлаа. Фрэнкийн хувьд санхүүгийнхний их шуугиант гэнэт гайхмаар байн байн өөрчлөгдөж байдаг нийгмийн дунд умбаж байлаа. Фрэнк зарим үед эхнэрээ онц шүүмжлэлтэй биш боловч ажиглан харж түүнийг хайрлахын зэрэгцээгээр зөвөөр дүгнэж цэгнэхийг хичээх болжээ. Фрэнк Лилиантай ханилаад таван жил гаруй болж буй боловч чухам юу мэдэж авав аа? Ханилан суугаад өнгөрсөн тэр эхний хэдэн жилд залуугийн цог дөлөөс болж Фрэнк олон юмыг ум хумгүй шийдэж гоомой өнгөрөөсөн бол одоо Лилианыг нэгэнт өөрийн эхнэр болгосноос хойш... Тэр үед аажмаар ойртож, олон хүний анхаарлыг татаж сэтгэлийг түгшээсэн умард өмнөд хоёрын дайн нэгэнт дэгджээ. Тэр бол аймшигтай явдал байлаа. Олон хүний хурал цуглааны шуугиан гудамжны эмх замбараагүй явдал, Жон Брауны22 шарилын дэргэдэх үйл явдал ардын агуу их төлөөлөгч Линкольн, Иллинойс мужийн Спрингфилдээс ерөнхийлөгчийн тушаалд орж тангараг өргөхөөр Вашингтон хүрэх замдаа Филадельфи хотоор дайрсан явдал, Виксбург, Геттисбург болон Булл-Ран зэргийн дэргэд болсон тулалдаанууд23, бас бус олон үйл явдал давхцаж байлаа. Энэ үед Фрэнк Каупервуд боолын эсрэг ухуулга бол хүний эрхэнд тохирсон зүй ёсны хэрэг мөн нь гарцаагүй боловч худалдааны ажилд асар их аюултай гэж үзэж байсан дөнгөж хорин тав хүрч яваа авхаалж самбаатай, тодорхой зорилготой залуу эр байлаа. 

	Умардынхныг ялаасай гэж хүсэх боловч энэ нь түүнд өөрт нь болон бусад санхүүгийн ноёдод маш хүнд болно гэдгийг мэдэж байсан. Фрэнк өөрөө байлдахыг хүсээгүй. Энэ бол баян чинээлэг хүний хийх ажил биш гэж үздэг байлаа. 

	Буун суманд өртөгдөж байвал зохих өчнөөн төчнөөн ядуу гэнэн бөгөөд хагас ухаантай хүмүүс газар сайгүй л байна. Командлуулж, буудуулж байвал таарах хүмүүс л байлдаанд явдаг гэсэн ойлголттой байжээ. 

	Өөрийн тухайд бол, амь насаа ариун бөгөөд гэр бүл ажлын эрх ашигт бүрэн зориулсан гэж үздэг байлаа. Нэг өдөр ажилчид ажлаасаа гэртээ харьж байх үеэр хөх мундиртай сайн дурын цэргийн жижиг отряд тээнэгэлзэн эргэлзэж байсан хүний сэтгэл санааг татаж, гэр орон эхнэр хүүхэд, өвгөд хөгшид-бүх юмаа мартаад тэд нар луу ирж нийлтэл нь уяруулахын тул бөмбөр дэлдэж, америкийн тугийг мандуулан гудамжаар сүртэй алхалж явсныг харснаа тэр санаж байлаа. Өдрийн ажлын ийм төгсгөлийг төсөөлөн бодоогүй бололтой нэг ажилчин хоолны саваа даллан явснаа гэнэт зогсож ойртон байгаа жагсаалын хөлийн чимээг хэсэг зуур чагнан зогсоод цэргийн жагсаал өөртэй нь зэрэгцэн ирж өнгөрөхөд жаахан эргэлзэж байснаа больж гэнэт жагсаалын сүүлд нийлж сайн дурынхны байр луу хөгжилтэйгөөр алхаж гарав. 

	Үүнийг харсан Фрэнк “Энэ ажилчныг юу хатгав?” Дайнд явахыг хүсээгүй хүн шив дээ.”Яагаад ийм амархан сэтгэл хөөрчхөв дөө?” гэж дотроо бодов. Нүүр нь тос, тортог болсон хорин тав орчим настай гаднаас нь харахад цутгагч юм уу, слесарь баймаар залуу байв. 

	Фрэнк тэр жагсаалыг мухар гудамжны төгсгөл хүрч гудамжны буланг тойрон далдартал харж зогсов. 

	Дайны тийм санаа бий болсон нь гайхалтай. Фрэнкэд (эдгээр) хүмүүс бүрээ бөмбөрийн дуунаас өөр юу ч сонсохыг хүсэхгүй хүйтэн төмөр зэвсэг мөрөндөө үүрч фронтод явж буй мянга мянган цэргээс өөр юу ч харах дургүй, дайн буюу дайны сониноос өөр юу ч сонирхохгүй болсон юм шиг санагддаг байлаа. Энэ нь ашиггүй боловч маш их сэтгэл догдлуулсан зүйл бөгөөд амь биеэ үл хайрлах уриа байсан боловч Фрэнк түүнийг ойлгосонгүй. Хэрэв өөрөө дайнд явбал алагдаж болох юм. Тэгвэл ямар ашиг гарах вэ? Үгүй, улс төр санхүүгийн ажил эрхэлж илүү мөнгө олох нь дээр биз. Сайн дурын отряд дагаж явсан хөөрхий тэнэг залуу, тэнэг ч гэж, тэгж нэрлэж арай болохгүй байлаа. Сэтгэл нь хөдөлсөн хөөрхий ажилчин! Тэнгэр бурхан түүнийг өршөөг. Тэд бүгдийг нь бурхан өршөөг. Тэд юу хийж байгаагаа үнэхээр ойлгохгүй байгаа амьтад!

	Нэг өдөр Фрэнк болхи хөдөлгөөнтэй, өндөр нарийхан туранхай хүн - Линкольныг олж харжээ. Энгийн байдалтай тэр Фрэнкэд мартагдашгүй сэтгэгдлийг төрүүлжээ. Хоёрдугаар сарын нэг хүйтэн бөгөөд тэнгэр муухай өдрийн өглөө дайны үеийн агуу их ерөнхийлөгч хэлсэн үгийнхээ төгсгөлд муж улсуудын хоорондын холбоо барилдлага тасрахын даваан дээр очих цаг байж болох боловч харин тасарч болохгүй гэжээ. 

	Америкийн эрх чөлөөг тунхагласан алдарт байшин тусгаар тогтнолын ордноос Линкольн уйтгартай бодлогоширсон тайван царайтай гарч иржээ. Штабын офицер, орон нутгийн захиргааны болон цагдаагийн төлөөлөгчдөөр хүрээлүүлж түүнийг гарч ирэхэд Фрэнкийн хараа ерөнхийлөгч болон сонирхсон, талархсан царайтай олон түмнээс салахгүй байлаа. Тэр хүний ер бишийн ширүүн барзгар нүүрийг Фрэнк анхааралтай ширтээд түүний дотоод нинжин сэтгэл их хүчийг нь олж мэдэн:

	Энэ бол жинхэнэ хүн! Ер бишийн шинж байдалтай хүн юм даа гэж дотроо бодов. Тэгээд ерөнхийлөгчийг тэргэнд суухад: “Урьд мод хөрөөдөгч” дараа нь орон нутагтаа өмгөөлөгч байсан хүн дээ. Аз болж ийм үед их хүнээ олж сонгожээ гэж Фрэнк бодов. Линкольны дүр түүний нүдэнд удаанаар харагдаж дайны турш түүний бодол тэр гайхамшигт хүн рүү эргэдэг байлаа. 

	Энэ ертөнцийн агуу их хүний нэгийг үзэх завшаан түүнд олдсон гэж тэр итгэж байв. Дайн ба улс төрийн үйл ажиллагааг сонирхдоггүй ч гэсэн зарим үед энэ бол чухал зүйл мөн гэдгийг Фрэнк ойлгож байжээ. 

	
Арван нэгдүгээр бүлэг

	Дайны үеэр, дайн хэдхэн өдөр үргэлжлээд зогсохгүй төлөв нэгэнт мэдэгдсэн үед Каупервуд санхүүгийн талын их авьяасаа харуулах бололцоотой болжээ. 

	Бүх орон, муж улс, хот тэр үед мөнгөний хэрэгцээ ихтэй байв. 1861 оны долоодугаар сард Конгресс хорин жилийн хугацаагаар жилд долоон хувийн хүүтэй тавин сая долларын дотоодын зээллэгийн сугалаа гаргахыг зөвшөөрчээ. 

	Муж улс мөн ийм болзлоор гурван сая долларын зээллэгийн сугалаа гаргах эрхтэй болжээ. Конгрессын баталсан сугалааг борлуулах үүрэг Бостон, Нью-Йорк болон Филадельфийн санхүүгийнхэнд оногдож, муж улсаас гаргасан сугалааг Филадельфийн санхүүчид борлуулах болсон ажээ. Каупервуд тэр үед нэрд их гарч амжаагүй байсан учир тэр ажилд оролцсонгүй. 

	Санхүүгийн гол ноёд түүний танил буюу зөвхөн нэр алдраар нь танил болсон хүмүүс хуран цугларч “Улс гүрэн ба муж улсдаа туслах талаар илүү ухаалаг арга хэмжээ авах асуудал хэлэлцсэн” тухай мэдээг Фрэнк зөвхөн сониноос олж уншжээ. Фрэнк тэнд уригдаагүй боловч тэдэнтэй хамт тэр ажилд оролцох хүслээр дүүрэн байжээ. Тэр үед аливаа хэргийг бүтээхэд мөнгө баримт баталгаа болон бусад ямар ч юмнаас баян хүний ганц үг илүү хүчтэй байдаг байсныг Каупервуд ойлгожээ. 

	Тай, Кук, Гульд-Фиск компани оролцож байгаа гэсэн сураг л байвал тэдэнд хамаатай зохиогдох аливаа ажил санаа зоволтгүй бүтэх ажээ. Филадельфи хотын залуу эр Күк, муж улсдаа гарсан тэр сугалааг борлуулах үүргийг аваад түүнийг нэрлэсэн өртгөөр нь худалдаж их амжилтад хүрчээ. 

	Уул сугалааг ерэн хувиар л худалдагдана байх гэж хэн хүнгүй бодож байжээ. Кук тэгж бодож байсангүй. Муж улсынхаа төлөө бахархан хайрлах сэтгэлдээ татагдсан жижиг банкны эзэд, тэр хүмүүс уул сугалааг борлуулахад туслахаар барахгүй харин тогтоосон үнээр нь буюу тэр үнээс нь илүүгээр ч авч мэднэ гэж итгэж байжээ. Үнэн байдал Күкийн бодлын зөв байсныг илт баталж, улмаар түүний нэр алдрыг бэхжүүллээ. Каупервуд тийм болохыг маш их хүсэх боловч өөртөө байгаа бололцоо, баримт сэлтийг чухалд үзэхээс биш аливаа юманд санаа зовж тэвчээр алдаж атаархахгүй хашир хүн ажээ. 

	Хагас жилийн дараа улсад мөнгө улам их хэрэгтэй болсон үед түүнд хамгийн их бололцоо бүхий аятайхан цаг иржээ. Муж улсын хуваарь бүхий цэргийг хувцаслаж хангах хэрэгтэй болсон. Түүнээс гадна батлан хамгаалах арга хэмжээ авах, мөнгөн санг нэмэгдүүлэх хэрэгтэй байв. Хууль тогтоох хурал удаан хэлэлцсэний эцэст хорин гурван сая долларын дотоодын сугалаа гаргахыг зөвшөөрчээ. Сугалаа борлуулах ажлыг хэнд даалгах тухай яриа болж Дрексель болон Күкийн компанийг нэрлэн тогтжээ. 

	Каупервуд тэр талаар удаан боджээ. Хэрэв тэр их сугалааны хагасыг ч болов борлуулах эрх олж авбал танил тал, хэлхээ холбоо ихтэй болж чадаагүй байсан учир бүгдийг худалдах үүрэг өөртөө авах боломжгүй байжээ. Тэр биржийн зуучийн нэр хүндийг эрс дээшлүүлж чадах байсан бөгөөд өөртөө багагүй мөнгө оруулж болох байв. Хэр олон сугалаа худалдах үүрэг авч чадах вэ? гэдгээ сайн мэдэх хэрэгтэй. Хэнд худалдах вэ? Эцгийн банк уу? Авч магадгүй. Вотермены компани яах бол? жаахан авна. Китчин шүүгч авна даа. Милс Дэвидийн компани ч лав авна. 

	Каупервуд өөрийнхөө туслалцааг авч сайн харьцаж сайхан нөхөрлөж байсан янз бүрийн албан газар амь хүмүүс түүгээр дамжуулан долоон хувийн хүү бүхий сугалааг захиалаасай гэх мэтээр төрөл бүрийн бодолд дарагджээ. 

	Фрэнк өөртөө байгаа бололцоог дүгнээд зээллэг борлуулах зам нээгдсэний дараа хэрэв Филадельфийн улс төрийн нөлөөтэй зүтгэлтнүүд түүнд тусалбал нэг сая долларын сугалаа захиалуулж чадах юм гэж олж мэдэв. 

	Гаднаас нь харахад онц ажиглагдмаар зүйлгүй боловч улс төрийн зүтгэлтнүүдтэй нэлээд сайн холбоотой байсан Эдвард Мэли Батлер гэх хүн түүнд хэн хэнээс илүү найдвар төрүүлж байжээ. Батлер бол сувгийн хоолой, усан түгээгүүр, байшингийн суурь гудамжны чулуун дэвсгэр тавих зэрэг ажлын гэрээтэй хүн ажээ. Бүр дээр үед Каупервудийг танилцахаас өмнө Батлер өөрийн зардлаар хог хаях гэрээтэй ажилладаг хүн байжээ. 

	Тэр цагт гудамжны нэгдсэн цэвэрлэгээ, ялангуяа хотын зах зарим хуучин, ядуусын хороололд тийм үйлчилгээ огт байсангүй. 

	Ядуу ирланд залуу Эдвард хотын шавхрууг хамж цуглуулан үнэ хөлсгүй авч гахай, малаа тэжээх ажлаас эхэлжээ. Хожим нь ийм ажлын нь хөлсөнд зарим хүн бага сага юм өгөх хэрэгтэй гэх болсон ажээ. Орон нутгийн улс төрийн зүтгэлтэн, хотын захиргааны гишүүн (түүний нэг найз тэр хоёул католик шашинтай) тэр бүх ажлыг шал өөрөөр үздэг байжээ. Батлерыг албан ёсны хог цэвэрлэгч болгож болох байж. Хотын захиргаа үүнд тусгай төсөв гаргаж ч чадах байсан. Батлер хогийн хэдэн тэрэг ашиглаж байсан бол тэрнийг нь олшруулж болно. Тэгвэл хог цэвэрлэгч өөр хүний хэрэг үгүй болох ажээ. Өөр цэвэрлэгчид байсан боловч Батлер албан ёсны гэрээ хийчихвэл түүнтэй өрсөлдөж чадах хүн ганц ч үгүй болж төгсөх байлаа. Энэ их ашигтай ажлаас орох орлогын хагасыг ажлын гэрээгүй гээд түлхчихсэн хүмүүсийг тайвшруулж аргалахад зориулна. Сонгуулийн үеэр зарим байгууллага, хүмүүст бага зэрэг мөнгө зээлдүүлэхэд хүрнэ, гэсэн ч хэдий юу шалих вэ? Ингэж Батлер болон хотын захиргааны гишүүн Пэтрик Гевин Комиский хоёр (сүүлчийнх нь нууцаар) ажил хэргийн холбоо тогтоожээ. Батлер хогийн тэрэг хөтөлж явахаа больж, Жимми Шихен гэх айл хөршийн шаламгай Ирланд залууг хөлслөн авч туслагч, даамал, морьчин, нягтлан бодогч болгов. Нэг үгээр хэлэхэд түүнд эрхлэхгүй ажил гэж байсангүй. Урьд жилдээ хоёр мянган доллар олж байсан Батлер энэ үеэс эхлэн дөрөв таван мянгыг олох болж, хотын өмнө захад тоосгон байшинд нүүж ороод хүүхдүүдээ сургуульд өгч, Батлерын авгай ч саван чанах, гахай тэжээхээ больжээ. Тэр цагаас хойш Эдвард Батлерынх их л өөдрөг байх болсон юм. Урьд өмнө уншиж бичиж чадахгүй байсан Батлер одоо бичиг үсэг суралгүй яах вэ. Мистер Комискийтэй харилцсаар Батлер сувгийн хоолой, усан түгээгүүр, халуун хийн гол шугам, гудамжны чулуун шал тавих зэрэг гэрээний өөр хэлбэрүүд байдгийг мэдэж авчээ. 

	Үүнийг Эдвард Батлераас илүү хийх хэн байна вэ? Ядах нь ээ хотын захиргааныхныг баргийг нь танина. 

	Зуушны газрын арын өрөөнүүдэд хагас бүтэн сайн өдрүүдээр зохиогддог улс төрийн зугаалга, сонгуулийн өмнөх хурал зөвлөгөөн дээр Батлер тэдэнтэй уулздаг байлаа. Хотын их өгөөмөр шимийг амсаж байгаа учир тэр зөвхөн мөнгөөр зогсохгүй зөвлөгөө өгч туслах ёстой байлаа. Батлер удалгүй улс төрийн яггүй хараатай болж эхэлжээ. Хүнийг ганц харамцаа л бүтэлтэй хүн үү, цаашдаа хэр зэрэг бүтэлтэй хүн болохыг хэлж чаддаг байв. Түүний нягтлан бодогч, эрхлэгч, цаг бүртгэгч нараас олон нь хотын захиргаа, хууль тогтоох хурлын гишүүн болжээ. Сонгуулийн өмнөх хуралдаанаар түүний дэвшүүлсэн төлөөлөгчид их амжилт олдог байлаа. Анх хотын зөвлөлд нөлөөтэй болж, дараа нь сонгуулийн хэсэг дээр улмаар бүгд найрамдах намын хотын хороонд нэр хүндтэй болж, эцэст нь биеэ даасан улс төрийн байгууллагын тэргүүн болсон юм. 

	Тус зөвлөлд түүний нөлөөтэй болохыг түлхсэн ямар нэг нууц хүч байсан бөгөөд томоохон гэрээнүүд байгуулах завшаан олж, худалдааны бүхий л ажилд оролцдог болжээ. Хог цэвэрлэгээний ажлын тухай бодохоо ч байжээ. Батлерын их хүү Оуэн хууль тогтоох хурлын гишүүн бөгөөд түүний ажлын чухал туслагч, хоёрдугаар хүү Кэлэм хотын ус хангамжийн тасагт ажилладаг бөгөөд эцгийн ажилд тусална. Их охин арван таван настай Эйпин дотуур байртай сүмийн дунд сургуульд суралцана. Хамгийн бага хүүхэд, хоёрдугаар охин арван гурван настай Нора Католик шашинтны гэлэнмаагийн мэдэлд байсан хувийн сургуульд явна. Батлерынх Филадельфи хотын өмнөд хэсгээс нүүж язгууртан нарын суудаг газрын ойролцоо Жирард гудамжинд иржээ. Тэд дээд язгууртанд тоологдохгүй боловч ажлын гэрээ байгуулагч тавин тав орчим настай таван зуун мянган долларын хөрөнгөтэй Эдвард Батлер улс төр санхүүгийн талын олон найзтай байлаа. Тэр одоо “түүхий залуу” гэгдэх нас нэгэнт өнгөрөөд нар салхинд бага зэрэг борлосон нүүртэй, буурал үстэй цайвар нүдтэй, ханхар өргөн цээжтэй жинхэнэ ирланд хүн болжээ. Амьдралын баялаг туршлагаас түүний нүүрэнд тайван ухаалаг бөгөөд ойлгоход бэрх байдал тодорно. Хөл гар томтойг нь харахад английн шилдэг костюм, ширэн гутал өмсөж яваагүй нь илт боловч зан авир ширүүн дориун биш харин эелдэг зөөлөн. Батлер ярихдаа ирланд аялгуутай хэдий боловч их л эелдэг дур булаам үнэмшилтэй ажээ. 

	Батлер бол хотын төмөр замын барилгыг хөгжүүлэхэд сонирхсон анхны хүний нэг бөгөөд Каупервуд болон бусдын нэг адил тэр ажлыг асар их ирээдүйтэй зүйл гэж үзэж байжээ. Үүнийг батлах тод баталгаа нь худалдаж авсан үнэт цаас, хувь нийлүүлсэн тэмдэгтээсээ түүний олж авсан мөнгөн орлого болой. Хувь нийлүүлсэн байгууллагыг бий болох үед түүний гишүүн болж амжаагүй байсан учир Батлер зуучдаар дамжуулан үнэт цаасыг борлуулдаг байж. Морин төмөр замын компанийн хувь нийлүүлсэн тэмдэгтийн ирээдүйг мэдсэн Батлер бүх тэмдэгтийг худалдан авсан бөгөөд юуны урьд нэг буюу хоёр шугамыг өөрийн хяналтад бүрэн авахыг боджээ. Үүнтэй холбогдуулан Батлер өөрийн удирдлагаар хэлсэн бүгдийг нь биелүүлж байх найдвартай авьяас бүхий үнэнч залуу хүн олохыг хайж байлаа. Тэгээд Каупервудийн тухай дуулж мэдээд нэг өдөр түүнд захиа бичиж гэртээ ирэхийг урьжээ. Батлерын тухай их дуулж, түүний хүч нөлөө, холбоо хэлхээ, алба тушаалыг сайн мэдэж байсан Каупервуд түүнтэй уулзахыг яарч хоёрдугаар сарын нэгэн хуурай хүйтэн өглөө Батлерынд очжээ. Тоосгоор хөвөөлсөн явган хүний өргөн зам, саяхан орсон сэвсгэр цасаар хучигдсан гудамжны засмал зам, нүцгэрч шалдарсан мод дэнлүүний багана зэрэг нүдэнд нь тусаж байсныг Каупервуд хожим дахин дахин дурсан санадаг байсан юм. Батлерын байшин шинэ биш боловч худалдаж аваад засвар хийсэн тухайн үедээ барилгын уран хийцээр тийм ч муугүй ажээ. 

	Саарал шохойн чулуугаар барьсан дөрвөн давхар өндөр, уртаашаа тавь орчим алхам, гол хаалга руугаа цагаан чулуугаар дөрөв эгнүүлж өргөнөөр өрсөн гишгүүр шаттай юм. 

	Латин цагаан толгойн “n” үсгийн хэлбэртэй нуман дугуй цонхнууд нь цагаан хүрээтэй. Цонхны сүлжээ хөшгийн цаанаас тавилга эдлэлийн улаан өнгийн ямаан хилэн бүрхүүлийг харахад гаднын хүйтэн, цас хоёрын хайрах хүч буурах шиг болно. Гоёлын хувцастай шивэгчин ирланд хүүхэн хаалга нээхэд Каупервуд нэрийн хуудсаа үзүүлэхэд дотогшоо ор гэв. 

	— “Ноён Батлер гэртээ байгаа юу?” 

	— “Сайн мэдэхгүй байна, ноёнтон. Би мэдээд ирье. Гараад явсан ч байж магадгүй”. Хэдхэн минут болоод Фрэнкийг дээш нь урьжээ. Батлер түүнийг албан тасалгаа шиг өрөөнд хүлээн авчээ. Тэнд бичгийн ширээ, модон сандал, ширэн эдлэл, номын сав байна. Гэвч албан тасалгаа, амрах өрөө хоёрын аль нь ч гэж боломгүй учир дутагдалтай юм. Ханан дээр нь тосон будгийн хэдэн зураг өлгөөтэй байх ба нэг нь тэр гэхийн тэмдэггүй даанч баргар падан хар юм шиг харагдана. Нөгөө хананд чиргүүл онгоц хөвж байгаа сувгийг ягаан, шар ногоон өнгөөр ялган будсан зураг, бас төрөл садан найз нөхдийнх нь зэгсэн хэдэн зураг байна. Каупервудын анхаарлыг хоёр охины сайхан зураг татжээ. Нэг нь алтлаг улаан шар үстэй, нөгөө нь торгомсог элгэн хүрэн үстэй ажээ. Тэд нар Кельт маягийн хөөрхөн эрүүл цовоо охид толгойгоо хоорондоо бараг нийлүүлж нүд нь шууд үзэгчид дээр тусна. Фрэнк сонирхож хараад Батлерын охид байх гэж таажээ. 

	“Мистер Каупервуд уу?” гэж Батлер эгшиг авиаг онцгой аялгаар дуудаж асуув. Удаан хөдөлгөөнтэй, ихэмсэг ёсорхог хүн. (Салхи бороонд гандаж борлосон хуучин царс мод шиг түүний бат бэх хүчтэй биеийн байдал Каупервудийн нүдэнд тусжээ) Нүүрнийх нь арьс чанга бөгөөд ер нь аливаа сулбагар улбагар байдалгүй хүн ажээ. 

	“Тийм ээ, Би мөн” гэж Фрэнк хариулав. 

	Хувь нийлүүлсэн тэмдэгтийн талаар тантай ярих юм байна. Намайг таны контор луу явахаас таныг манайд ирэх нь дээр байх гэж би бодсон. Бид энд хоёулхнаа ярьж болохоос гадна одоо нас маань ч явж өгчээ” гээд нүдээ онийлгон гийчнээ харав. 

	Каупервуд инээмсэглэж: “Танд би үйлчлэхэд бэлэн байна” гэж эелдэгхэн хэлэв. 

	— “Морин төмөр зам тавих хувь нийлүүлсэн тэмдэгтийг биржийн газраас одоо олж авахыг би сонирхож байгаа хүн. Танд би сүүлд тодорхой ярья. Хүйтэн өглөө байна. Жаахан юм балгахгүй юу?” 

	— “Баярлалаа. Би уудаггүй” 

	— “Ерөөсөө уудаггүй гэж үү? Вискиний тухай ярьж байхад тоглоом наргиа биш. За тэр ч яах вэ. Сайн л байна даа. Миний хүүхдүүд ер балгадаг ч үгүй, тэрүүнд нь би баярладаг юм. Би биржийн газраас хувь нийлүүлсэн нэг хэсэг тэмдэгт олж авахыг бодсон юм. Үнэнээ хэлэхэд тань шиг авхаалжтай, найдвар биелүүлж чадах залуу эр олж авах минь чухал байна. Нэг ажил гарвал хойноос нь бас нэг ажил гарч үргэлжилж байдгийг та юу эс андах вэ?” гэж хэлээд Батлер зочин руугаа далидрангуй тэгээд бас зөөлөн харцаар харав. 

	— “Зөв өө” гэж Каупервуд гэрийн эзний харцын хариуд найрсгаар инээмсэглэн хэлэв. 

	“За, ухаалаг залуу эр миний ажилд маш их ашигтай байх сан. Надад хоёр гялалзсан хүү ч байгаа л юм. Гэхдээ би тэр хоёроо биржийн наймаачин болгоё гэж бодохгүй байна, бол гэж хэлбэл яах байсан юм бүү мэд, болоо ч үү, чадаа ч уу. Гэвч энэ бол гол зүйл биш ээ. Бас сая танд ярилаа. Миний ажил хэмжээгүй их. Нас маань дээр гарч урьдынх шигээ юманд тийм хөнгөн шаламгай хөдөлж чадахгүй болжээ. Хэрэв би тань шиг ийм сайн залуу нөхөртэй сөн бол хөрөнгө оруулалт, зээллэгийн аар саар ажлуудыг нэг тийш (ташрамд хэлэхэд таны тухай би сайн дуулсан) болгоод хоёулдаа олз омогтой ажил бүтээх сэн. Хөрөнгө хуримтлуулах хүсэлтэй зарим залуус надаас зөвлөгөө авдаг юм. 

	Улс төрийн нөлөө, худалдааны ажлын холбооны тухай яриа Каупервудийн сэтгэлийг хөдөлгөж байгааг сайн ойлгосон Батлер зочныхоо хорхойг улам хүргэх гэж яриагаа болиод цонхоор өдсөн байдалтай харав. Үнэнч шударга, арга зүйг олох, авхаалж самбаатай, нууцыг сайн хадгалж байх нь манай ажлын гол зүйл мөн. 

	“За яах вэ, хэрэв та миний ажлын талаар сайн мэдсэн бол...” гэж Фрэнк өгүүлбэрээ дуусгалгүй сулхан инээмсэглэж хэлэв. 

	Батлер тэр залуугийн цөөхөн үгний хүч, итгэл төгс байдлыг ойлгов. Тэр залуу эрийн тэсвэр хатуужил таатай санагдана. Каупервудийн тухай олон хүнээс сонссон ажээ. (Каупервудийн компани гэж нэрлэх фирм пүүс бий бөгөөд тэр нь нэр төдий байжээ. )

	Биржийн тухай, захын ерөнхий байдлын тухай Фрэнкээс асууж, төмөр замын тухай юу мэдэж байгааг лавлаж, эцэст нь Ес-Арав, Арван тав-арван зургаа хоёр шугамын тэмдэгтийг болбол, олон хүнд мэдэгдэлгүй сэм авах төлөвлөгөөгөө ярилаа. Алгуур аажмаар заримыг нь Биржийн газраас заримыг нь амь хүнээс худалдан авах ёстой байв. 

	Хууль тогтоох хуралд шахалт нөлөө үзүүлэн аятай нөхцөл бүрэлдэх үед төмөр замын шугам байгуулахад хувь нийлүүлсэн компанийн дунд Батлер болон түүний хөвгүүд тэн хагасын дайтай тэмдэгтийн эзэд болох зорилгоор уул шугамыг зогссон цэгээс нь цааш үргэлжлүүлэн барих зөвшөөрөл олж авах санаатай байгаагаа Фрэнкэд дурдсангүй. Энэ бол эцсийн эцэст тэр төмөр замыг Батлер болон түүний хоёр хүүхдийн мэдэлд бүрэн оруулах зорилготой алсын бодолтой төлөвлөгөө байв. 

	“Таны таалалд тохируулан тантай хамт ажиллахад над их сайхан байна, ноён Батлер. Би одоохондоо их ажилтай гэж хэлж чадахгүй, харин над сайхан ирээдүй байгаа юм. Би бол танил сайтай, Нью-Йорк болон Филадельфийн биржийн гишүүн. Надтай ажил хэргийн холбоотой хэн боловч миний хөдөлмөрийн үр дүнд сэтгэл дүүрэн байдаг” гэж Каупервуд хэлэв. 

	“Таны ажлын талаар би бага зэрэг мэдэж байна” гэж Батлер давтав. 

	— “Их сайн байна. Миний хэрэг болбол манай конторт шууд очих буюу бичиж болно. Би ч танайд ирж байя. Таны бичсэн бүгдийн нууцыг хадгалж чадна гэж танд хэлье.” 

	— “За яах вэ. Одоо энэ тухай бид дахин ярихаа больё. Мөд уулзана. Тэгээд би банкандаа таны хэрэгцээнд зориулж тодорхой хэмжээний тооцоо нээнэ” гэж хэлээд босож цонхоор харав. Каупервуд ч бослоо. 

	— “Өнөөдөр мөн ч сайхан өдөр өө?” 

	— “Яриагүй” 

	— “Ингэхэд та бид хоёр бие биеэ илүү сайн мэдэх болно гэж би итгэж байна” гээд Каупервуд руу гараа сунгав. 

	— “Би ч тэгж бодож байна” Каупервудийг гарахаар явахад Батлер хаалга хүргэж өгөв. Яг тэр мөчид гаднаас улаан цувтай алтлаг шаргал үстэй улаан хацарт цэнхэр нүдэт залуу охин цувныхаа юүдэнг өмсөөтэй хэвээр орж ирлээ. 

	— “Өө, аав минь, таныг золтой л дайрсангүй” гэж тэр охин эцэг рүүгээ бас Каупервуд руу харж амарлингуй сайхнаар инээмсэглэв. Жижиг цагаан шүд нь яралзаж, цэцгийн цоморлог шиг улаан уруул нь жуумалзана. 

	— Эрт хүрээд ирээ шив дээ. Би чамайг орой хүртэл ирэхгүй гэж бодсон юм. 

	“Уг нь тэгж бодсон, болилоо” гээд гар даллан явсаар цаашаа орчхов. 

	— “За ийм байна даа. Маргааш нөгөөдрөөс больё доо, баяртай” гэж Батлер охиныг явсан хойно Фрэнкэд хэлэв. 

	 — “Баяртай” 

	Каупервуд санхүүгийн үйл ажиллагааны хэтийн сайхан төлөвтэй болсондоо баярлан шатаар бууж байх зуураа залуу насны хийморь цогийг бадраасан саяын уулзсан улаан хацартай охиныг гэнэт санав. 

	Ямар золбоотой эрүүл чийрэг, сэргэлэн цовоо охин бэ? Ялгуум зөөлөн цовоо цангинам дуу нь арван тав зургаатай охины шинжийг илтгэнэ. Ёстой л дэлбээгээ нээсэн цэцэг юм даа. Хорхой хүрмээр энэ сайхан амьтныг нэг л өдөр нэг азтай залуу авна даа, эцэг нь тэр залууг хөлжүүлж өгнө, үгүйдээ л тус дэм болно доо. 

	
Арван хоёрдугаар бүлэг

	Хэрэв муж улсаас гаргасан зээллэгийн хагасыг над итгэн тараалгах үүрэг өгсөн сөн бол би асар их нөлөөтэй байдалд хүрч чадах сан гэж арван есөн сарын дараа Каупервуд бодоод Эдвард Мэли Батлерт ханджээ. 

	Зөвхөн Фрэнкэд хонжворт сугалааг тараахад нь туслахаар зогсохгүй харин Батлер заримыг нь өөрөө авах сонирхолтой байсан байж магадгүй юм. Тэр үед Батлер, Каупервудийг маш таалдаг болж эхэлсэн бөгөөд Каупервудийн данс бичигт өөрөө үнэт цаас хамгийн ихээр худалдан авагч болсон байв. Каупервуд ч тэр их сүрхий булиа ирландыг бишрэх болжээ. Батлерын амьдралын бүх түүх Каупервудэд сайхан санагджээ. Батлерын эхнэр маш тарган ноомой ирланд авгайтай Каупервуд танилцжээ. Батлер авгай их ухаантай, нүд хуурсан юманд үнэн голоосоо дургүй, тэгээд бас байнга гал зуух руугаа орж, хоол ундны ажил эрхлэх дуртай ажээ. 

	Фрэнк, Батлерын хоёр хүү Оуэн, Кэлэм болон хоёр охин Нора, Эйлэн нартай танил болжээ. Эйлэн бол Фрэнкийг анх удаа Батлерынд уржнан өвөл очиход шатан дээр тааралдсан охин ажээ. Каупервудийг Батлерын өвөрмөц тохилог өрөөнд ороход аятайхан задгай зууханд гал дүрэлзэж байв. 

	Хавар болж байсан боловч оройдоо жихүүнхэн байв. Тэр хашир эр Фрэнкийг галын дэргэд зөөлөн сандал дээр тохитой суухыг уриад, юу ярихыг нь сонсов. 

	“За, энэ ч тийм амар биш дээ. Энэ талаар та надаас илүү мэднэ шүү дээ. Намайг санхүүгийн мэргэжилтэн биш гэдгийг та мэдэж байна” гэж Каупервудийг ярьж дуусахад тэр хэлээд, тийм дээ гэсэн шиг жуумалзав. 

	Каупервуд: “Энэ бол зөвхөн нөлөө болон ивээлийн тухай асуудал юм, гээд Дрексель Күк хоёр компани Гаррисбургт түнш олонтой. Тэд тэндээ, өөрсдийн эрх ашгийг хамгаалж байх төлөөний хүмүүстэй. Ерөнхий прокурор болон муж улсын мөнгөн санхүүгийн няравтай тэд үй зайгүй найз нар юм. Хэрэв би худалдааны ажилд оролцоод зээллэгийг борлуулж чадахаа харууллаа ч гэсэн тэд над энэ ажлыг өгөхгүй шүү дээ. Өөр хүмүүс хийчхээд байна. Бид дотно нөхөдтэй нөлөөтэй болж авах хэрэгтэй байгааг та юу андах вэ? 

	Ямар хүнтэй ойртохоо сайн мэдвэл энэ ажил амархан бүтнэ. Жишээ нь: Жимми Оливер бол энэ талаар эрхбиш юм мэдэх ёстой. Энэ хүн, районы прокурор байсан бөгөөд Батлерт заримдаа олон талын үнэт зөвлөгөөгөө хайрладаг хүн байжээ. Бас тэгээд тус муж улсын мөнгөний нярвын халуун дотно найз нь байжээ. 

	— “Хэчнээн зээллэг авахыг бодож байна?” 

	— “Таван сая” 

	— “Таван сая” гэж Батлер суудлаасаа огло харайн босож, — Залуу минь юу гэсэн үг вэ? Таван сая гэдэг чинь асар их мөнгө шүү. Хаана худалдах гээ вэ?” гэв. Би таван саяыг захиалаад нэг саяыг авъя. Би уг нь нэг л саяыг авах хүсэлтэй, гэтэл ихээхэн захиалбал миний нэр хүндэд л хэрэгтэй. Биржийн газар нэр хүнд үнэлэгдвэл над бас ашигтай гэж Каупервуд эелдгээр хэлэв. Батлерын дотор нь онгойх шиг арагшаа налан доошлов. 

	“Таван сая!” “Нэр хүнд!” гэнэ ээ. Та ч тэгвэл нэг саяыг л авах гэж байгаа юм байж. Тэгвэл ч өөр хэрэг ээ. Үнэнийг нь хэлэхэд, энэ бол муугүй л санаа байна. Олж авахыг л бодно доо” Тэр хүн эрүүгээ хэд дахин арчаад задгай гал руу ширтэв. Энэ орой Батлерынхаас явахдаа Каупервуд найдварыг минь хөсөрдүүлэхгүй, харин бүх хүчээ тавина байх гэж Батлерт бүрэн итгэж байв. 

	Хэдэн өдрийн дараа хотын мөнгөн санхүүгийн нярав Жулиан Боудтай түүнийг танилцуулсан бөгөөд тэр нь цаашдаа мужийн нярав Ван-Нострендтэй танилцуулж, Каупервудийн хүсэлтийг авч хэлэлцүүлэхээр хөөцөлдөхийг амлажээ. Энэ ямар учиртай болохыг сайн ойлгосон Каупервуд ер гайхсангүй.”Банкны бүлэг” хүчтэй байна. Тэднийг ямар улс болохыг та мэднэ. Тэд зээллэг гаргах ажилдаа гаднын хүн оролцуулахгүй байхыг хичээдэг улс. Тэдний төлөөлөгч Тэренс Рэлихентэй ярилцахад зээллэгийн ажилд гаднын хүн оролцохыг тэсвэрлэж чадахгүй гэж байсан, та энд Филафельфид санасандаа хүрэхийг чармайвал өөртөө л их зовлон хураах юм байна даа. Тэд бол их хүчтэй улс шүү дээ. Та тэгээд энэ зээллэгийг борлуулах газар олдоно гэдэгт итгэж байна уу? гэж Батлерын гэрт уулзаж суухдаа тэр хүн Каупервудээс Батлерын нүүрэн дээр асуув. 

	“Тийм ээ. Би итгэж байна” гэж Каупервуд хариулав. За тэгвэл, юу ч ярихгүй байхаас илүү зүйлгүй гэж бодож байна. Захиалгаа л яаралтай өгөх хэрэгтэй, Ванностренд мужийн захирлын зөвшөөрлөөр түүнийг батална. Мужийн захиралтай ч бид ярьж болно байх гэж би бодож байна. Хэрэв ингээд батлуулчих бол тэд тантай уулзаж ярих байх, энэ ч яах вэ таны хэрэг” Каупервуд учиртайхан инээмсэглэдэг зангаараа инээмсэглэв. Энэ санхүүгийн амьдралд ер хэчнээн олон орох гарах зүйл байна! Бүх үйлдэл явагддаг газар доорх тоо тоймгүй олон нүх сүв гэсэн үг юм!

	Бага зэрэг ухаан, жаахан л авхаалж, жаахан аз, цаг, бололцоо энэ бүгд л голдуу ажил хэргийг шийднэ. Тэд түүний ажлыг биечлэн хянаж байх болно. Учир нь өөрөө үүнийг шаардсан ажээ. Муж улсын мөнгөний нярав болон захирагчтай холбоо тогтоосон нь түүний алдар нэр олох гэсэн их санаанаас өөр юу ч үгүй ажээ. Түүнээс илүү нөлөө бүхий бусад хүмүүс ч яг л ийм эрхтэй байсан боловч тэд энэ эрхийг эдэлдэггүй байлаа. Аз байгаад зориг, санаачилга, арга заль байвал мөн ч их юм бүтээнэ дээ!

	Фрэнк тэндээс явахдаа Күк, Дрексель компанийнхан түүнийг өрсөлдөгчөө болсныг дуулаад яасан их гайхах бол гэж боджээ. Байшингийнхаа хоёрдугаар давхарт унтлагын өрөөний зэргэлдээ албан тасалгаа маягаар засаж дотор нь бичгийн ширээ, төмөр авдар, зөөлөн сандал тавьсан өрөөндөө орж ирмэгц бүх нөөцөө дахин шалгаж үзэв. Бодмоор юм маш их байсан. Тэр уулзаж ярилцсан хүмүүсийнхээ нэрсийн жагсаалтыг эргэн харж хэний захиалгад найдвартай итгэж болох зэргийг дахин бодож үзэв. Нэг сая долларын сугалаа борлуулах нь түүнд тийм хэцүү биш мэт санагдаж байв. Бүх дүнгээс нь хоёр хувийн буюу хорин мянган доллар олж болмоор тооцоолжээ. Ингэж чадвал Жерардын өргөн чөлөөнд Батлерынхаас холгүй газар байшин худалдаж авах буюу эсвэл газар худалдан авч тэнд байшин барих нь бүр ч дээр байж магадгүй гэж боджээ. 

	Газар, байшин хоёроо барьцаанд тавьж барилгын мөнгө олж авна. Эцгийнх нь ажил ч маш өөдрөг байгаа. Эцэг нь бас түүний дэргэд байшин барих санаатай ч байж магадгүй. Тэгвэл бүр ойрхон айл зэргэлдээ суух болно. Сугалааны борлуулах ажлаас гадна түүний өөрийн ажил энэ онд арван мянган долларын ашиг оруулах ёстой байжээ. 

	Морин трамвайн барилгад оруулсан нийт тавин мянган доллароос зургаан хувийн ашиг орно. Эхнэрийнх нь өмч хөрөнгө болох одоо тэдний сууж байгаа байшин, улсын зээллэгийн зарим сугалаа, Филадельфийн баруун хэсэгт буй үл хөдлөх хөрөнгө зэрэг нь бас дөчин мянгаар үнэлэгдэж байв. Ийм хөрөнгө эзэмшсэн баян хүн болоод байсан боловч улам илүү баяжих төлөвтэй байв. Одоо ухаалаг бөгөөд самбаатай ажиллах л хэрэгтэй болж байна. Хэрэв тэр сугалаа борлуулах ажлыг амжилттай хийж чадвал дахиад гарах олон зээллэгийг бүр их хэмжээгээр тарааж болох юм. Жаахан сууж байгаад гэрлээ унтраан эхнэрийнхээ унтаж буй жижигхэн өрөөнд оров. Асрагч, хүүхдүүдийн хамт нөгөө талын нэг өрөөнд байна. 

	“За, Лилиан, миний чамд ярьж байсан сугалааны ажил амжилттай болж байна. Би нэг саяыг тараахаар авна, хорин мянган долларын цэвэр ашиг олно. Энэ бүгд амжилттай болбол энд Жерардын чөлөөнд хувийн байшин барина. Алсдаа тэр чинь хамгийн сайхан гудамж болох нь ээ. Сайн хөршийн дунд орно” гэж сэрж өөр лүүгээ эргэсэн эхнэртээ хэлэхэд эхнэр нь:

	“Яасан сайхан хэрэг вэ, Фрэнк минь” гэж орны ирмэг дээр суусан нөхрийнхөө гарыг илэн хэлэв. Гэхдээ дууных нь өнгөнд бага зэргийн эргэлзэх байдал илэрнэ. 

	“Одоо бид Батлерынхтай их ходий болох ёстой. Тэр хүн над сайн байх шиг байна. Энэ нь алсдаа бидэнд ашигтай болно. Биднийг гэртээ очихыг урьсан түүний урилгыг тоомсорлохгүй байж болохгүй. Эхнэртэй нь сайн байх хэрэгтэй. Хэрэв хийе гэвэл над ашигтай юм их хийж чадах хүн, тэр чинь бас хоёр охинтой тэднийхнийг гэр бүлээр нь урих хэрэгтэй байна”. 

	— “Би тэднийг хоолонд урина. Мөд би Батлерынд очиж авгайг нь надтай хамт зугаалгаар явахыг урина” гэж Каупервуд хатагтай дуртайяа зөвшөөрчээ. 

	Батлерынхан ямар ч гэсэн залуус нь өнгөний гяланцагт дуртай, гарал үүслийнхээ тухай ярианд уян нялуун аливаа дутагдал бүхнийг мөнгөөр нөхөж болно гэх ойлголттой улс байсныг Лилиан хэдийнээ мэдэж авчээ. 

	— Батлер өөрөө их намбатай хүн дээ, эхнэр нь ч яах вэ зүгээр, гэвч энгийн хээгүй хүн. Сайхан зантай, сэтгэл сайхан эмэгтэй” гэж Каупервуд эхнэртээ хэлэв. 

	Эцэг эх нь охидоороо их бахархдаг учир Эйлин, Нора хоёртой их элэгсэг харьцаж байхыг Фрэнк эхнэртээ захижээ. Лилиан энэ үед гучин хоёр хүрч, Фрэнк хорин долоотой байлаа. Хоёр хүүхэд төрүүлж, тэднийг асарсаар Лилианы зүс царай нэлээд хувирчээ. Урьдын гоо үзэсгэлэнгээ гээж, нэлээд туржээ. Хацар нь хонхойж нүүр царай нь Россетти ба Бурне Жоунсын24 зургийн хүүхнүүдийн нүүр царайрхуу болжээ. Эрүүл мэнд нь урьдынхаасаа маш суларч хоёр хүүхэд арчлах, сүүлийн үед бий болсон ходоодны үрэвслийн шинж зэрэг нь Лилианыг бүр сулруулжээ. Мэдрэл нь муудаж, зарим үед сэтгэл санаагаар гутардаг болсныг Каупервуд ажиглажээ. Фрэнк хуучин янзаараа эхнэртээ халамж анхааралтай байхыг хичээсэн боловч олз ашгийн хүслэнд дарагдсан тэр хүн эрт орой хэзээ нэг цагт өвчтэй эхнэр бөөцийлөх болж магадгүйг ойлгож байлаа. Өрөвдөх хайрлах гэдэг аугаа их явдал мөн, гэхдээ тачаангуй дурлалыг орхиж болохгүй. Үүнийг алдах нь гунигтай хэрэг. Фрэнк эрүүл цовоо сэргэлэн залуу охид руу байнга хардаг байлаа. Бүх нийтээрээ зөвшөөрөн хүлээсэн ёс суртахууны зүйл сахих нь сайшаалтай, ухаантай, хэрэгтэй зүйл мөн боловч та өвчтэй эхнэртэй бол.. ? Ер нь хүн зөвхөн эхнэртэйгээ л хадагдсан байх ёстой юм уу? Эр хүн ганц ч хүүхэн рүү харж болохгүй гэж үү? Хэрэв түүний сэтгэлд тохирсон хүүхэн тааралдвал яах вэ? Эдгээр асуудлыг Фрэнк чөлөө цагаараа маш их бодоод эцэст нь үүнийг тийм аймшигтай зүйл биш гэдэг дүгнэлт хийжээ. Мэдэгдэхгүй л байвал болоо юм биш үү. Их л болгоомжтой байх хэрэгтэй. Фрэнк энэ тухай дахиад л бодсон. Учир нь Батлерын зочдын өрөө рүү өнгөрч байхад төгөлдөр хуур хөгжим дараад дуу дуулж байсан Эйлинийг харснаа санагджээ. 

	Эйлин гялалзсан өдтэй шувуутай адилхан бөгөөд эрүүл золбоолог харагдсан. Залуу насны шинжийг бүрэн хадгалжээ.”Ертөнц гэдэг сонин юм даа” гэж Фрэнк бодов. Гэвч энэ санаа, бодлоо маш нууцалсан бөгөөд энэ тухай хэнд ч ярихыг хүссэнгүй. Сугалааны ажил сонирхолтой үр дүнд хүргэсэн. Фрэнк хорин мянган доллароос арай ч илүү олсон. Тэгээд бас сугалаа тараах ажил бүтээгүй ч гэсэн Филадельфи, Пенсильванийн санхүүгийнхний анхаарлыг өөртөө татаж чадсан. 

	Каупервуд орон нутгийн нэртэй хуулийн мэргэжилтний конторт улсын мөнгөн сангийн няравтай уулзсан. Тэр хүн Филадельфид ажлаар ирэхдээ тэнд ажилладаг байжээ. Каупервудтай маш сайн харьцаатай байхаас өөр аргагүй байсан бөгөөд Гаррисбургт тийм ажил хэрхэн явагддагийг Фрэнкэд тайлбарлаж байв. Санхүүгийн томоохон эзэд сонгуулийн өмнөх кампанийн мөнгийг хангадаг байв. Тэдний төлөөний хүмүүс танхим болон Сенатад байсан мужийн сайд, мөнгөн сангийн нярвууд үйл ажлаа дур зоригоороо явуулдаг байсан боловч тэд нэр хүнд, найрамдал, нийгмийн нөлөө, улс төрийн талаар эрх ямба зэрэг чухал хэрэгтэй зүйлүүд байгааг үргэлж санаж байв. Санхүүгийн томчууд шударга биш явцуу бүлэглэлийг өөрийнхөө хүрээнд үүсгээд томоохон зээллэг гаргах үед тэднийг хууль ёсоор хариуцагч нь болж байлаа. Улс тэдэнтэй ялангуяа одоогийнх шиг тийм эгзэгтэй үед, дотно сайн харьцаатай байх хэрэгтэй байв. Каупервуд нэг сая долларын зээллэгийг борлуулах бололцоотойгоо мэдээд төдий хэмжээний сугалаа авахыг эрмэлзсэн учир түүний хүслийг хангавал зохино. Гэвч Ван-Ностренд түүнд өөр санал хэлэв. 

	Сугалаа худалдаалах захиалгаа батлагдсаны дараа тэдгээрийг тараахдаа илүү орлогыг түүний тооцоолон бодож байсан хэмжээгээр зээллэгийг эрхлэн борлуулж байсан санхүүгийнхний мэдэлд шилжүүлэхийг Каупервуд зөвшөөрөх бол уу? 

	Тэдний энэ шаардлагыг эсэргүүцэх нь аюултай байсан. Фрэнк нэр хүндээ дээшлүүлэх зорилгоор таван саяын захиалгаа өгөөсэй гэж тэд хүсэж байна. Нэг сая л бол яах вэ, тараачихвал түүний алдар хүндэд их л хэрэгтэй учир тэдэнд татгалзах зүйл алга аа. Тэд ганцхан хорин гурван сая долларыг бөөнөөр нь авахыг хүсэж байна. Энэ бол илүү бараатай харагдана. Каупервуд сугалаа тараах ажилд оролцохоо болилоо гэж зарлуулах хэрэггүй. Түүнийг эхэлсэн ажлаа дуусгаж алдар хүнд олж авбал тэд сэтгэл хангалтай байх сан. Бусдад муу нөлөө болж магадгүй гэж л болгоомжилно. Түүнийг дуурайх хүн ч гарч болзошгүй. Зохих мөнгийг нь өгөөд Фрэнкийг тэр ажилд оролцохгүй болгосон юм гэнэ гэж санхүүгийнхний дунд шивэр авир яриа гарвал хожим хүмүүс түүнийг дуурайхаа болино. Хэрэв Каупервуд татгалзах юм бол өөрөө амар заяа үзэхийг болино. Түүний авсан зээл нэхэгдэж мэднэ, харьцаагаа муутгах банк ч нэлээд гарч мэднэ. Худалдан авагчдыг нь янз бүрийн аргаар хөндийрүүлэх аюул учирч болох байсныг Каупервуд сайн ойлгон зөвшөөрчээ. Тийм олон нөлөөтэй бөгөөд баян хүмүүсийг аргаар буулгах нь бас л чухал даа. Ингээд тэр Каупервудийг мэдэж авах нь тэр. Маш сайн мэдэж байна! Юу ч гэх вэ, маш сайн хэрэг! Доллароо авна, бас хорин мянга орчмын шан авна. Мужийн нярав сэтгэл хангалуун байлаа. Нэлээд эвгүй байдлаас аятайхан мултрах нь тэр. 

	— “Би тантай уулзсандаа баяртай байна. Ер нь бидний танилцсан явдалд би баярлаж байна. Энэ нутгаар дахин ирэхлээрээ би танайхаар очиж, ярилцана. Өглөөний хоол хамт идье” гэж муж улсын мөнгөн санхүүгийн нярав хэлэв. 

	Мань хүн, мөнгө олох ажилдаа Каупервудийг ганзага нийлэх хүн юм гэж яагаад ч юм зөгнөжээ. Каупервудийн нүд нь гярхай, царайны байдал хурц ухаалаг залирхаг. Дараа нь энэ хүн Каупервудийн тухай мужийн захирагч болон зарим түншүүддээ ярьжээ. Ингээд зээллэгийн сугалааг хуваарилан борлуулах асуудлыг нэг тийш болгожээ. 

	“Дрексель компани” хэмээх пүүсийн эрх баригчидтай нууц хэлэлцээр хийсний дараа Каупервуд тэндээс хорин мянган доллар авч түүнийгээ зээллэг тараах эрх олж авахаар санхүүгийн ноёдод шилжүүлэв. 

	Үүнээс хойш Каупервудийн контороор Ван-Ностренд мөн дээр дурдсан Теренс Релихэн болон Гаррисбург дахь өөр улс төрийн өөр бүлгийн төлөөлөгч зэрэг шинэ шинэ хүмүүс үзэгдэх болжээ. Нэг өдөр үдийн хоолны цагаар Фрэнк мужийн захирагчтай танилцжээ. Фрэнкийн нэр сонинд гарах болж, алдар нэр нь түргэн өсөж эхлэв. 

	Фрэнк залуу Элсвордтой хамт шинэ байшингийнхаа төслийг зохиох ажилд яаралтай оржээ. Маш сонин барилга баригдана гэж эхнэртээ мэдэгджээ. Тэгээд том хэмжээний хүлээн авалт хийхээр тэд бэлтгэж байна. Хойд Франт гудамж дэндүү хөл багатай санагдах болжээ. Хуучин байшингаа зарахаар бэлтгэж эцэгтэйгээ зөвлөхөд эцэг нь тэр гудамжнаасаа нүүх бодолтой ажээ. Хүүгийн амжилт эцгийн албан тушаалд сайн нөлөөтэй болж банкны эзэн өвгөн Каупервудтай улам дотно болж байна. Ирэх жил нь ерөнхийлөгч Кугель огцрох болсонд хүүгийнх нь хийж байгаа санхүүгийн гүйлгээний ажлын амжилтын ачаар болон удаан жил ажилласны үр дүнд эцэг Каупервудийг банкны ерөнхийлөгчийн тушаалд орно гэлцдэг байв. 

	Фрэнк эцгийнхээ банкнаас их хэмжээний зээллэг авдаг байсан. Түүнийхээ хариуд ч Фрэнк түүнд мөнгө ихээр оруулдаг хүн байлаа. Эдвард Батлертай түүний ажил төрлийн холбоо гайхамшигтай сайхан өргөжлөө. Фрэнк чухал тодорхой мэдээ тооцоогоор эцгийнхээ банкийг хангадаг байлаа. Муж улсын ба хотын мөнгөний нярвууд энэ банкийг сонирхдог байлаа. Жилд хорин мянган долларын цалинтай банкны ерөнхийлөгч болохоор өвгөн Каупервуд завдаж байв. Энд хүүгийнхээ ач их бийг өвгөн санаж байв. Одоо энэ хоёр айл дээд зэргийн сайн харилцаатай болжээ. Анн хорин нэг настай болж, Эдвард Жозеф хоёр оройн цагийг Фрэнк ахындаа өнгөрүүлдэг болов. Лилиан бараг өдөр бүгд хадам эхийгээ эргэнэ. Каупервудийнхан гэр гэрийнхээ сониныг хөгжилдөн ярилцана. Сүүл сүүлдээ тэр хоёр айл зэргэлдээ байшин барихаар тогтжээ. Хүүгийн гучин таван тохой газрын дэргэд эцэг Каупервуд тавин тохой газар худалдан авч хоёр сайхан тохилог байшин барих ажилд оров. 

	Тэр хоёр байшинг пергол хэмээх зундаа задгай өвлийн цагт шиллэдэг дамжих хоолойгоор холбох ажээ. Орон нутагтаа их алдартай ногоон боржин чулуугаар байшингаа өнгөлөхөөр шийдэхэд Элсворт тэр чулууг хүний нүдэнд аятайхан харагдах болгон янзалж өгөхөөр амлажээ. Одоо хоёр зуун тавин мянган хөрөнгөтэй өвгөн Каупервуд тэр барилгад далан таван мянган доллар зарцуулахаар төлөвлөж, харин хүү нь барьцааны аргаар олж болох тавин мянган доллар гаргахаар шийджээ. Энэ үед Фрэнк контороо гуравдугаар гудамжинд тусгай байшинд шилжүүлэх санаатай байлаа. Хуучин боловч хүрэн чулуугаар өнгөлчихвөл аятайхан болмоор хорин таван тохой урт байшин худалдаж байгааг Фрэнк мэджээ. Түүний нүдэнд том толин цонхтой байшин доторх хатуу модон өнгөлөвчтэй хана, хаалган дээрээ буюу хаалганы хажууд том бронзоор “cowperwood co” 25 гэж бичсэн дүрс харагдах шиг болно. 

	Фрэнк Каупервуд ирээдүйнхээ хувь заяаг тэнгэрийн хаяанд байгаа ягаавтар сэмжин үүл шиг бүдэг боловч итгэлтэй харж байлаа. Фрэнк баян, маш их баян хүн болох нь ээ. 

	
Арван гуравдугаар бүлэг

	Каупервуд амьдралын өөдрөг замаар тасралтгүй урагшаа ахиж байсан яг тэр үед Өмнөд нутгийн босогчдын эсрэг явуулсан их дайн төгсөх ойртож байв. Мянга найман зуун жаран дөрвөн оны аравдугаар сар билээ. Мобиль26 хотыг эзлэн авсан ба зэлүүд нутагт27 болсон тулалдаан хүмүүсийн оюун санаанд нь илхэн байлаа. 

	Грант Питербургийн дэргэд хүрч очоод байсан бөгөөд өмнөд мужийн их генерал Ли стратекийн болон дайны бүх аргаа шавхаж хүнд байдлаас гарахын тул сүүлчийнхээ гялалзсан, найдваргүй оролдлого хийжээ. Орон даяар Виксбургийн уналт болон Потомок голын дэргэдэх армийн ялалтыг удаанаар хүлээж байтал Ли, Пенсильванийг довтолж, үнэт цаасны үнэ буурч худалдаа наймааны нөхцөл байдал ерөнхийдөө маш доройтсон тиймэрхүү үе байсан юм. Тийм цагт Каупервуд байдаг арга мэхээ шавхан дайчилж ямар нэг гэнэтийн сүйдтэй сураг мэдээнээс болж хамаг ажил хэргээ баруузай хэмээн цаг ямагт сэрэмжлэн байжээ. Фрэнк Америкийн нэгдсэн улсын бүрэн бүтэн байдлыг хадгалах нь зүйтэй гэсэн эх оронч үзэлтэй байсан боловч тэр бээр тэр дайныг эвдлэн сүйтгэгч чанартай гэж үзэж байлаа. Тэр залуу Атлантын далайгаас Номхон далай, Канадын цаст уулсаас Мексикийн булан хүртэл өргөн уудам нутаг дэвсгэр эзэлсэн Америкийн нэгдсэн улсыг үнэлэхүй байх тийм үндэсний бахархлаа алдсан хүн байсан биш ээ. 1837 онд төрсөн Каупервуд (Аляскийг эс тооцвол) тус улс нутаг дэвсгэрээ нэгтгэн авсныг нүдээрээ үзсэн хүн юм. Түүнийг бага байхад Америкийн нэгдсэн улс Испаничуудаас Флоридыг худалдан авч өөртөө нийлүүлжээ. 1848 онд шударга бус дайны дараа америкийн нэгдсэн улс Мексикээс Техас болон түүнээс баруун хойших нутаг дэвсгэрийг булаан авчээ. Англи, америкийн нэгдсэн улс хоёрын алс баруун хойд нутгийн талаар хилийн маргаантай байснаа нэг тийш болгов. Нийгмийн ба санхүүгийн бодлоготон хүн тэр зэргийн зүйлсийг үл тоомсорлож эс чадмуй. Ямар ч болсон энэ уудам нутагтай улсад худалдааны хязгааргүй их боломжтой хэмээх ойлголт Каупервудэд төржээ. Каупервуд бол шинжлэгдэн судлагдаагүй гол горхи, уудам талын баялгийг хялбар аргаар олж авах завшаан эрэгч байгаагүй, харин тус орны уудам нутаг дэвсгэр Фрэнкийн найдсанчлан аливаа халдлагаас хамгаалах их бололцоо бийг гэрчилж байлаа. Өмнөд муж улсууд тусгаарласан бол хоёр далайн хоорондох уудам их нутгийн асар их нөөц баялаг тэр чигээрээ алдагдах байжээ. 

	Негрийг чөлөөлөх тухай асуудлыг Каупервуд тийм ач холбогдолтойд үзээгүй. Фрэнк хүүхэд ахуй цагаасаа хар арьстныг маш сонирхон харж, тэдний сайн саар талыг төрөлхийн юм гэж үзэж эдний хувь заяа ингэж зохиогдсон юм байна гэж бодох бөгөөд негрийн хувь заяа одоогийнхоос дээр болно гэж огт итгэдэггүй байжээ. Ямар ч болтугай ирээдүйн хэдэн хойч үе төгсгөлийг нь үзэхээргүй тийм урт удаан ширүүн тэмцэл негрүүдэд хэрэгтэй ажээ. Негрүүд эрх чөлөөтэй байх ёстой хэмээх онолыг Каупервуд үндсэндээ зөвшөөрч байсан бөгөөд Өмнөдийнхний хогшил хөрөнгө, ёс дэглэмээ хамгаалан хийж байгаа тийм ширүүн тэмцлийг буруу гэж үзэх шалтгаан олохгүй байлаа. Зарим үед негрүүдийг боолын ёсоор хэтэрхий муугаар үздэг нь их харамсалтай. Тэр асуудлыг ямар нэг аргаар зохицуулж болох биз гэж бодох боловч негрүүдийг өмгөөлөгч хүмүүсийг зөвтгөн маргах ёс суртахууны үндэс байдгийг олж харсангүй. Тус орны үндсэн хуульд хүмүүсийг хүйс ялгаварлахгүйгээр эрхийг нь хамгаална гэж заасан боловч ихэнх эрэгтэй, эмэгтэй хүмүүс Фрэнкийн ажигласнаар, боолын байдлаас ялгагдахгүй байна. Сэтгэл санааны боолчлол, сэтгэл санаагаар доройг нь боолчлох, бие бялдраар доройг нь боолчлох явдал байна. 

	Каупервуд негрийг чөлөөлөх хөдөлгөөний нэрт зүтгэлтэн Сумнер, Гаррисон, Филипис болон Бичер28 нарын үг хэлэхийг маш анхааралтай сонсдог байсан боловч энэ асуудлыг өөртөө хэрэгтэй зүйл гэж хэзээ ч үздэггүй байлаа. Каупервуд цэрэг буюу цэргийн дарга болох сонирхолгүй байжээ. Аливаа юмаар маргах авьяасгүй санхүүгийнхээ талаар ч маргаанд оролцох дургүй хүн байлаа. Өөртөө ашигтай юманд л бүх анхаарал, бодлоо зориулдаг байв. Эх оронд нь болж байгаа тэр ахан дүүсийн хоорондоо алан хядалцах дайн түүнд ямар ч ашиггүй санагдана. Түүний бодлоор тэр дайн тус орны худалдаа санхүүгийн бэхжилд саад болж байгаа бөгөөд түүнийг түргэн дуусаасай гэж хүсэж байлаа. Цэрэг дайны их албан татвар олон хүнд дааж давагдашгүй ачаа болж байсан боловч Каупервуд тэр талаар гуньж гутардаг нь биш байлаа. Зарим үхэл зовлонгийн тухай сонсоход түүний зүрх сэтгэл шимшрэх боловч алиныг тэр гэх вэ сэтгэлээ зовоолоо гээд би ямар аргалж чадах биш дээ гэж бодно. 

	Каупервуд байлдааны талбар, цэргийн эмнэлгээс буцаж байсан хир буртагтай, эцэж турсан, өрвийсөн үстэй, өвчин эмгэгтэй хүмүүсийг харж, ирж очиж яваа цэргийн отрядуудыг ч өдөр бүр ажиглан мөрөө хөөж явна. Түүнд өрөвдөхөөс л өөр хийж чадах юм байсангүй. Тэр дайн түүнд хамаагүй байсан. Дайнд өөрөө оролцоогүй, эх орончийн хувьд биш, харин санхүүгийн хувьд тэр хоосруулан цөлмөгч гайт золгүй дайныг түргэн дуусвал л баярлах байлаа. 

	Орон нутгийн засаг захиргааны байгууллагын сонгууль болж хотын нярав, татварын байцаагч, хотын дарга өөрчлөгджээ. Гэвч Эдвард Мэли Батлер урьдын адилаар хуучин нөлөөтэй хэвээр үлдсэн бололтой. Батлерынхан, Каупервудийнхан хоорондоо их л ойр дотно болжээ. Өөр өөр шүтлэгтэй боловч хатагтай Батлер Лилиантай их ойртжээ. Хөгшин, залуу хоёр эмэгтэй тэргээр хамт зугаалж, дэлгүүр хамт хэснэ. Залуу нь хөгшнөө голох янзтай бөгөөд удам судрыг нь сөхөхөд тэр Выггийнхэн борчуулын гэр бүлээс гараагүй аятай тэр авгайн борчуулын байдалтай буруу жирүү яриатай Ирланд аялгуутайд нь ичиж зовно. Нөгөө талаар Батлер хатагтай бол сэтгэл сайхантай, ялдамхан зантай эмэгтэй гэдгийг Лилиан үгүйсгэж чадаагүй. Элбэг дэлбэг амьдарч байснаас хүнд юм өгөх дуртай Лилиан, хүүхдүүдэд нь болон бусдад нь байн байн бэлэг зэлэг ирүүлнэ. 

	“Манайд үдийн хоол идэхээр заавал ирээрэй” (Батлерынхан үдийн хоолоо орой иддэг заншилтай болжээ) “Та маргааш надтай хамт явж зугаалаарай” “Бурхны ивээлээр, Эйлин хөөрхөн хүүхэн шүү” эсвэл “Хөөрхий Нора минь өнөөдөр бие нь тааруу байна” гэх ч шиг. 

	Харин Эйлиний адайр түргэн зан, эрх танхи давилуун ихэмсэг бардам аашинд Лилиан эгдүүцэн заримдаа бүр зэвүүрхэнэ. Эйлин тэр үед арван найман нас хүрч харахаас л хүн эгдүүцмээр, заримдаа эрэгтэй хүүхэд шиг гүжирмэг ширүүн дориун, баахан дураараа охин байлаа. Гэхдээ түүний цэнхэр нүдний зөөлөн харцаар нь уриалаг сайн санаатай хүн гэж хэлж болмоор ажээ. 

	Эцэг эх нь охиноо сайн католик шашны боловсролтой болгохоор Ариун Тимофент сүм, Жермантауны шашны сургуулийг сонгон авчээ. Эйлин тэнд Католик шашны ёс жаяг онолыг их заалгасан боловч ухаарч сурсан юм огт үгүй өнгөрчээ. Түүний сэтгэлд удаанаар үлдсэн зүйл бол сүм, түүний бүдэг гэрэлт эрээн олон цонх, тахилын өндөр цагаан ширээ, түүний хоёр талд байгаа ариун Иосис алтлаг одтой цэнхэр хувцас өмсөж, толгойгоо тойруулан дугуй цагариг тавьж, очир таяг гартаа барьсан Мари эхийн29 хүн дүрст баримлууд ажээ. Энэ сүм бусад Католик сүмийн нэг адил нүд баясгаж, сэтгэл тайвшруулах амуй. Сүмд ёслол хурлын үеэр шүтээний ширээ тавь буюу зуун лааны гэрэлд сүртэй сайхан харагдана. Лам нар ба тахилчдын баялаг тансаг сүлжээстэй хувцас, сайхан оёдол, ёслолын янз бүрийн урт хувцас зах, нөмрөг жанч, нударга зэргийн хурц өнгө охины сэтгэлд их таалагдаж, анхаарлыг нь хүчтэй татжээ. Харин Эйлинд хурц өнгө, хайрыг хослуулсан сүр жавхлант чанар хэзээд байсныг хэлүүштэй. Эйлин бүр багаасаа өөрийгөө нас гүйцсэн хүүхэн шиг боддог бөгөөд аливаа юмны нарийн учрыг мэдэж авахыг хэзээ ч үл эрмэлзэнэ. 

	Бараг бүх тачаангуй хүмүүс иймэрхүү байдаг ажээ. 

	Тийм хүмүүс наранд бие ээхдээ цэнгэж, будаг өнгөнд баясаж, гаднын өнгө үзэмжид мансуурахаас цааш хэтэрдэггүй юм. Нарийн нямбай чанар бол бусдын юмыг булаан авах хүсэл болон илрэх үедээ түрэмгий долгомцог зантай хүмүүст хэрэг болдог байна. Тэрнээс биш дандаа чухалчлагдах чанар биш ажээ. Бас ч хамгийн идэвхтэй болон хамгийн нямбай хүмүүс ч тийм тачаангуй чанарт үнэхээр автагдсан байх нь биш ээ. Эдгээр дурдсан зүйл Эйлинд хэрхэн холбогдохыг тодорхойлох хэрэгтэй юм. Тэр үед Эйлинийг илэрхий тачаангуй байсан гэж хараахан хэлж болохгүй. Дөнгөж л эх үүсвэрийн байдалтай байсан үе. Үр цацахад тариа тэр дороо ургачихдаггүй. Хагас бүтэн сайн өдөр оройн цагаар дөнгөж хэдхэн зул асаахад нүгэл наманчлах газрын бүдэг гэрэлтэй сараалжин цонхоор лам нарын номнол шийтгэл, өршөөл үзүүлэх зэрэг чихэнд нь сонстоход түүний сэтгэл үл мэдэг хөдөлдөг байлаа. Эйлин өөрийн хийсэн нүглээс айсангүй. Нүгэлтнийг хүлээдэг тамаас ч айхгүй, дотроо ч үл гэмшинэ. Амандаа юм уншиж сүм рүү хазганан эрихээ эргүүлж явах өвгөд хөгшид Эйлинд, Христос цовдлуулах хүртлээ хэрхэн их амжилттай явж байсныг тусгайлан харуулж эгнүүлэн тавьсан арван дөрвөн ширхэг модон хөрөг, зураг лугаа адил сонирхолтой харагдана. Ялангуяа арван дөрөв таван настай байхдаа нүглээ наманчлах, мөн “хайрт хүүхэд минь ээ!” гэж хэлдэг ламын дууг сонсох дуртай байсан. Сүмийн сургуулийн эмэгтэй хүүхдийн нүглийг наманчилж байсан нэг Франц өвгөн ламд Эйлин зөөлөн ааш зан, сайхан санаатай хүн гэж онцгой сайн байлаа. Тэр ламын (адис) ерөөл уншлага түүний анхааралгүй бөгөөд яаруу уншдаг байсан мөргөлийн уншлагаас илүү үнэнч сонсогддог байжээ. Дараа нь ариун Тимофей сүмийн улаан нүүртэй, мушгиа хар үсээ дух руугаа унжуулсан, лам малгайгаа цэмцгэрдүү тавьсан, бүтэн сайн өдөртөө гараа шийдэмгий сүртэй хаялан шүтлэгтнүүдэд рашаан цацан урт сандлуудын хоорондуур өнгөрөхдөө тохитой хүний намбаар урт дээлийнхээ ханцуйг бага зэрэг өргөж явдаг байсан Дэвид хэмээх залуу лам Эйлиний нүдэнд онцгой тусжээ. Тэр хүн шавь нарынхаа нүглийг наманчилж байх үеэр заримдаа Эйлин өөртөө бодогдсон нүгэлтэй хачин бодлыг тэр ламд шивнэх дуртай байсан (үнэндээ бол тэр лам өөрийнх нь тухай чухам юу бодож байгааг мэдэхийг Эйлин сонирхож байлаа) Түүнийг бурхны төлөөлөгч гэж бодох юм. Эйлинд юу ч санагдсангүй, харин жирийн нэг дэндүү залуу, жирийн хүн шиг л байжээ. Эйлин өөрийнхөө тухай түүнд ярих дуртай, тэгээд даруу гэмшсэн маяг үзүүлэн гарахад ямар нэг харснаа, гаажтай юм буй санагдана. 

	Ариун агат сүмийн сургуульд Эйлин байхдаа хэцүү шавийн тоонд орж байсан... Сургуулийн нь найз охидын ажигласнаар Эйлин их чинээлэг амьдралд давилуун өсөж буй, хүний үг авахгүй дураараа хүүхэд байжээ. 

	“Эйлин Батлер хэтэрхий цовоо охин, аргыг нь сайн олж байхгүй бол түүнтэй байх ч хэцүү. Жаахан жаахан буулт хийж байх хэрэгтэй гэж би бодно. Тэгвэл арай л дээр байх” гэж нэг өдөр Даа Гэлэнмаа, Эйлиний хүмүүжүүлэгч Семпронид хэлжээ. Тэрнээс хойш Семпрони, Эйлин чухам юунд дуртай болохыг нь сурвалжлах болж, заримдаа юм өгөх арга ч хэрэглэж байлаа. Гэвч эцгийн баянд хэтэрхий сагсайж өөрийгөө бусдаас дээгүүр боддог байсан учир тэр арга нь бас амжилтад хүрч чадахгүй байлаа. Эйлин заримдаа гэртээ харьж ирэхийг хүсэх юм уу, эсвэл хар зандан загалмай христос мөнгөн дүрс бүхий том сондор зүүх зөвшөөрөл хүмүүжүүлэгчээсээ гуйдаг байсан. Сургуулийн газар тийм юм хэрэглэх гэдэг бол онцгой их эрх дарх ажээ. Сүмийн эзэмшлийн газраар хагас сайны орой, зугаалах, цэцэг зулгаах, илүү хэдэн бошинзтой байх, элдэв чимэглэл зүүх зэрэг иймэрхүү эрх ямбыг Эйлинд олгож байсан нь түүнийг ангидаа томоотой бай, зөөлөн ярьж, аяар явж бай (бололцооныхоо хэрээр) гэрэл унтарсны дараа бусад охидынхоо байранд орж үймүүлэхгүй бай, сайн охидыгоо тэвэрч авч битгий хашхирч бай гэж гуйдаг байжээ. Хөгжимд дуртай, уран зургийн ямар ч авьяасгүй атлаа түүнийг их сонирхдог байв. Ном, роман уншаад ойлгохгүй боловч Эйлин нэлээд сонирхдог амуй. Хэл зүй, зөв бичгийн дүрэм, оёдол, сүлжмэл, бурхны хууль, ерөнхий түүх зэрэг хичээлүүдэд дургүй ажээ. Ёс горимын асуудлыг сонирхдог байсан, заалгасан элдэв ёс дэглэмийнхээ зүйлийг гэртээ хариад зочид хүлээн авах зэрэгт яаж хэрэглэх тухай үргэлж боддог байжээ. 

	Амьдралтай танилцахдаа Эйлин орон нутгийн нийгмийн тусгай давхаргуудын нарийн ялгаатай байдлыг сонирхож байв. Энд тэнд айлын сайхан байшингуудыг үзсэн Эйлин эцгийгээ тийм гоё сайхан онцгой байшин барьж, түүнийг нийгмийн дунд нэвтрэн орох зам нээгээсэй гэж маш их хүсдэг байлаа. Энэ хүсэл биелэхгүй болоход Эйлиний бодол санаа, хувцас, үнэт эдлэл, морь унах битүү тэргээр явахад чиглэжээ. Эцэг эхийн байшин нь том хүлээн авалт хийх боломжгүй байсан бөгөөд арван найман нас хүрч байсан Эйлин биеэ тоож эхэлсэн байв. 

	Эйлиний тасалгаа гоё хувцас гутал, оймс дотуур хувцас, сүлжмэл эд, дандаа хэрэглээд байдаггүй жижиг гоёлын зүйл үнэт эдлэлээр дүүрэн байхыг нь харахад л тэвчээргүй нэр сүрд дуртай хүний өрөө л ийм байдаг гэмээр санагдана. Онц шаардлагагүй атал гоёж гоодох зүйл үнэртэн танартанг ихээр худалдан авчээ. Өөрөө нягт нямбай хэр нь өнгөц гоёмсог юманд их дуртай ажээ. Зузаан нимгэн хөшиг, аар саар гоёмсоглолын зүйл, зургууд нь тэдний бусад тасалгаанд байгаатайгаа огт зохицсонгүй. Каупервуд Эйлинийг хазааргүй агсан морь шиг юм уу даа гэж боддог байжээ. 

	Эйлинийг эхтэйгээ дэлгүүрт явж байхад юм уу, эцэгтэйгээ унаагаар зугаалах үеэр Каупервуд түүнтэй хааяа уулздаг байсан. Амьдралын бүх цаг нь жаргалтай өнгөрдөг байлаа. Эйлин “Ээ бурхан минь, яасан уйтгарт амьдрал вэ?” гэж уйтгарт өнгөөр ярихад Каупервудийн инээд хүрдэг байлаа. Амьдрал нь ид оргилж буй романтизм, дурлал болон түүний бололцооны тухай бодлоор дүүрэн охин гэж Каупервуд түүний зан байдал оюун санааны мөн чанарыг зүйтэй үнэлжээ. Энэ охинтой уулзахдаа байгалийн бүтээсэн бие цогцсоос хамгийн шилдэг сайныг нь харж байгаа мэт Каупервудэд санагддаг байлаа. Удахгүй нэг азтай эр түүнтэй гэрлэж, авч явах болно доо гэж бодлоо. Түүнтэй суусан заяатай хүн түүнийг хайр дурлал, нарийн зусар, анхаарал халамжаар л барьж байж чадна.”Энэ шалихгүй жижигхэн амьтан, хорвоогийн нарыг эцгийнхээ өврөөс мандаж өвөрт нь жаргадаг юм шиг бодох юм. Эйлиний яриагаар бол тэднийх ирландийн вангийн удмын улс ажээ. Урлаг хөгжимд дуртай юм шиг хуурамч дүр нь инээдэмтэй” гэж Лилиан нэг өдөр нөхөртөө ярьжээ. 

	“Эйлинийг хэтэрхий муу хэлэхийн хэрэггүй. Тэр чинь сайн тоглодог, бас тэгээд сайхан хоолойтой билээ” гэж Эйлинд нэгэнт дур сэтгэлтэй байсан учраас Каупервуд эхнэртээ аятайхан эвийг нь олж хэлэв. 

	— “Тийм нь ч тийм ээ, гэхдээ Эйлин жинхэнэ нарийн ширийн юм мэдэхгүй хүн. Хаанаас ч мэдэх вэ? дээ эцэг эхийг нь хар л даа” 

	— Миний хувьд бол тэр охинд тийм онцгой муу юм алга. Хөгжөөнтэй цовоо сэргэлэн зантай хөөрхөн л охин. Үнэндээ одоогоор хүүхэд шүү дээ. Яльгүй сагсуу зан бий, тэр ч зүгээр болно л доо. Тэгээд бас ухаангүй биш, шийдэмгий хүн. 

	Эйлинийг өөртөө сайн байдгийг Каупервуд мэдэж байв. Каупервудийнд ирээд ялангуяа түүнийг гэртээ байх үеэр хөгжим тоглож дуу дуулах дуртай байсан. Түүний итгэлтэй жигд алхаа, хүчтэй бие болон сайхан толгой Эйлиний сэтгэлийг татжээ. Хэдийгээр бардам, амиа хичээх зантай боловч Эйлин түүнээс заримдаа эмээдэг байлаа. Каупервудийн дэргэд илүү хөгжил баясгалантай болох шиг санагддаг байлаа. 

	Хүний зан төрхийг яг тодорхойлох гэдэг бол хамгийн хэцүү юмны нэг билээ. Ялангуяа авьяас билигтэй хүмүүс бол тийм ийм гэхийн аргагүй бөөн зөрчил байдаг юм. 

	Эйлин Батлерыг тийм хүн гэж тас түс хэлэх аргагүй. 

	Эйлин боловсорч гүйцээгүй боловч төрөлхийн ухаантай гүжирмэг зоригтой бөгөөд тухайн үеийнхээ нийгмийн үзэл санаа, нөхцөл байдлыг дагаж, заримдаа сайнаар харагдах нь муу талаасаа ч давдаг байв. Дөнгөж арван найм хүрсэн тэр залуу хүүхэн Каупервуд шиг эрийн зүрх сэтгэлийг зайлшгүй татдаг байлаа. 

	Эйлин бол Фрэнкийн урьд өмнө нь уулзаж учирч явсан бүх хүүхнээс аль ч талаараа илүү бөгөөд цовоо сэргэлэн баясгалантай ажээ. Эйлин хөзрийн бундангийн өнгө шиг улаан шаргал үсээ духан дээгүүр долгио гарган босгож, ар шил дээрээ даруулгаар тогтоожээ. Гялалзсан том нүд, жижигхэн нүхтэй шулуун хөөрхөн хамартай ажээ. Цагаан цэнхэрдүү өнгөтэй нүд нь Каупервудэд онц таалагдана. Эйлиний аашинд таарсан гоёлын зүйлс бол тэнд огт байдаггүй гарын бугуйвч, хөлийн чимэг, чихний ээмэг болон энгэр хүзүүний чимэг зүүлт байлаа. Хожим хойно Эйлин хумс, гарынхаа алгыг хүртэл улаан өнгөөр будах дуртайгаа Каупервудэд хэлжээ. Эрүүл чийрэг тэр эмэгтэй өөрийгөө эрэгтэйчүүдийн нүдэнд ямар үзэгддэг бол, бусад хүүхэнтэй зүйрлэхэд ямар санагддаг бол гэж мэдэхийг хүснэ. 

	Сүйх тэргээр энд тэнд явах, Жерардын өргөн гудамж дахь сайхан байшинд суух, Каупервудийнх шиг айлуудаар орж гарахыг их юманд санана. Амьдрал гэдэг бол үүгээр ч зогсохгүй их юм байх ёстой юм. Гэтэл тийм юманд хүрэхгүй мөртөө аж төрж буй хүн олон ажээ гэж боддог байж. Гэвч эд хөрөнгөтэй болоосой бусдаас давуу байгаасай гэсэн бодол өөрийг нь тарчлаана. 

	Төгөлдөр хуурын ард суугаад тоглох, сүйх тэргээрээ зугаалах, толины өмнө зогсох буюу явахдаа өөрийн гоо үзэсгэлэнг мэдэрч эрэгтэйчүүдэд ямар харагдаж, эмэгтэйчүүд хэчнээн атаархдаг бол гэж бодох болжээ. Заримдаа ядуу, хавчуу цээжтэй, царай дортой охидыг хараад Эйлин өрөвдөж, заримдаа нийгэмд эзлэх байр буюу өнгө үзэсгэлэнгээрээ өөртэйгөө өрсөлдөхүйц охид эмэгтэйчүүдийг хараад хор шар нь буцална. Честнатын гудамжны өндөр үнэт дэлгүүрүүдэд эсвэл морь унаад, тэргээр цэцэрлэгийн дотуур зугаалан явах баячуудын охид түүнтэй тааралдахдаа илүү хүмүүжилтэй дээгүүр хүмүүс гэдгээ гайхуулан дээгүүр харан ихэмсгээр явдаг байв. 

	Ийм уулзалтын үеэр хоёр тал аль аль нь басамжилсан харцаар бие биеэ ширвэж өнгөрдөг байв. Нийгмийн дээд давхаргад орохыг Эйлин ихэд хүсэх боловч тэр зиндааны ганган хээнцэр эрчүүд түүний сэтгэлийг татсангүй. 

	Эйлин жинхэнэ эр хүн шиг хүнийг мөрөөдөж байжээ. Үе үе түүнд “тохирмоор” залуу эр харагддаг байсан. Гэвч тэдний ихэнх нь улс төрийн жижиг зүтгэлтнүүд буюу орон нутгийн хууль тогтоох хурлын гишүүд зэрэг голдуу эцгийнх нь танилууд байсан учир тэднээс амархан уйдаж залхдаг байжээ. Өвгөн Батлерт жинхэнэ дээдсийн хүрээлэнгийнхнээс таних хүнгүй байв. Гэхдээ ноён Каупервуд л хээнцэр цэвэрхэн жинтэй хашир даруу санагдана. Эйлин Каупервудийн авгайг хараад энэ яасан их азтай хүн бэ? гэж боддог байв. 

	
Арван дөрөвдүгээр бүлэг

	Хонжворт сугалааны ажлыг амжилттай явуулсан Каупервуд кампани болтлоо хөгжөөд сүүлдээ ёс суртахуун санхүү болон бусад олон талаар түүний амьдралд ихээхэн нөлөө үзүүлсэн нэг хүнтэй харилцаа холбоо бүхий болжээ. Тэр бол өөрийн зориг муугаас чухал хүн болсон хотын мөнгөний шинэ нярав, бусдын тоглоом, Жорж Стинер гэгч байлаа. 

	Энэ тушаалд орохын өмнө Стинер жижиг даатгалын төлөөлөгч, үл хөдлөх хөрөнгө худалдаалах ажил эрхэлж байжээ. Стинер бол томхон нийгэмлэг тус бүрд олон мянгаараа тааралддаг ойр бодолтой алсын хараа, хурц овжин ухаан, зохион бүтээх чадвар, авьяас билгээр дульхан хүмүүсийн нэг ажээ. Стинер бол бүх амьдралдаа нэг ч шинэ санаа гаргаж чадахгүй гаргаа ч үгүй хүн юм. Гэхдээ түүнийг муу хүн гэж хэлж болохгүй. Гаднах уйтгартай нүсэр дэндүү хээшингүй байдал нь энэ хүний бие цогцсоос биш харин нүсэр дотоод сэтгэл санаанаас шалтгаалж гэлтэй. Түүний нүд бүдэг цэгээн цэнхэр, үс шингэн цайвар, ам нь онцын их сэтгэгдэл төрүүлэхээр юмгүй, бараг зургаан тохой өндөр биетэй, нэлээд цээжирхүү боловч ерөнхийдөө биеийн галбираар тун ч базаахгүй. Бага зэрэг бөгтийж явах заншилтай гэтлээ гэдэс нь цүрдийнэ. Сонин хэвлэлийн болон борчуул худалдаачдын хов жив аар саар ярина. Айл хөршийнхөн нь шударга шулуун хүн гэж түүнд их л сайн байдаг ажээ. Түүний эхнэр, дөрвөн хүүхэд нь эгэл тааруу хүмүүс, ер нь ийм хүний эхнэр хүүхэд тийм л байдаг. Хэдий тийм боловч Филадельфи хотод хагас зуун жилийн турш хөдөлшгүй ноёрхож байсан тодорхой улс төрийн бодлого Стинерийг олон түмний анхаарлын төвд түр оруулжээ. Нэгдүгээрт Стинер орон нутагтаа ноёрхож байгаа намын улс төрийн бодлогын үзэл санааг баримталж байсан учир хотын зөвлөлийн гишүүд болон районы эрх баригчид түүнийг үнэнч хүн гэж үзэхээс гадна сонгуулийн компанийн үед санал хураахад их ашигтай хүн гэж мэдэж байжээ. Хоёрдугаарт: Тэр хүн хэдийгээр ярьж илтгэж чадахгүй нэг ч тодорхой үзэл санаагүй боловч хуурай хүнсний барааны худалдагч, төмөрчин, махны худалдаачныхаар хэсүүчлэн явж тэдэнтэй найз түнш болоод бодол санааг нь мэдэж авах, тэгээд сонгуулийн төгсгөл юу болохыг урьдчилан ойролцоо хэлж чадах байсан. Түүнээс гадна Стинерт: “Бүгд Найрамдах Намд (дөнгөж шинээр үүсэж Филадельфид гол ноёлогч нам болсон юм) та нарын санал хэрэгтэй байна. Энэ ардчилсан намынхны луйварчдыг сонгуулиас шахан гаргах хэрэгтэй” гэсэн хэдэн улиг болсон үг цээжлүүлээд тавьчихад тэрийг нь тоть шиг дуурайгаад явна. Яагаад тэгэх хэрэгтэй юм гэдгийг Стинер өөрөө ч тайлбарлаж чадахгүй байлаа. Тэд бол боолын эрх ашгийг хамгаалдаг улс бөгөөд чөлөөт худалдааны30 төлөө байдаг. Гэтэл энэ бүхэн Филадельфи хотын гүйцэтгэх захиргаа, санхүүгийн байгууллагад өчүүхэн ч холбогдолгүй гэж хэзээ ч бодож үзсэнгүй. Тэр үед Америкийн Нэгдсэн Улсын Сенатч Марк Симпсон болон Эдвард Мэли Батлер, нүүрсний баян худалдаачин, худалдаа үйлдвэрийн эзэн Хенри Молленхауэрийн хамт хотын улс төрийн бодлогын хувь заяаг гартаа барьж байлаа. Тэд өдий төдий бие төлөөлөгч аядан дагалдагч тагнуул туршуулуудтай ажээ. Тэдний дотор өнөөх л Стинер тэдний улс төрийн нууцтай ажилладаг машинд жижигхэн эрэг шураг болон явдаг байв. Өөр хотод бол ийм хүн хотын нярваар сонгогдож чадахгүй нь мэдээж гэтэл Филадельфийн оршин суугчид өөрсдийнхөө өдөр тутмын хэргээс өөр бүх юманд гайхмаар хайхрамжгүй ханддаг улс аа. Зарим нэг цөөн жишээг эс тоолбол хотын ихэнх оршин суугчид улс төрийн хувийн программгүй байжээ. Тийнхүү Улс төрийн бодлогыг овжин бүлэг этгээдүүд олзлох заншилтай байсан хэрэг. Албан тушаалыг хэсэг бүлэг хүмүүсийн хооронд тусламж үзүүлсний хариуд бие биедээ шагнал болгон олгодог байлаа. Гэвч улс төрийн бодлого хэрхэн явагддагийг мэдэхгүй хэн байх вэ? 

	Ингэж удаан хугацааны турш эхлээд хотын захиргааны гишүүн дараа нь районы дарга, сүүлдээ орон нутгийн зөвлөлийн дарга бөгөөд хувьдаа барилгын чулуу, тоосгоны заводын эзэн болсон Эдвард Стробикийн нүдэнд Жорж Стинер боломжтой хүн гэж харагдах болжээ. Стробик бол улс төрийн тэр гурван зүтгэлтний дотроос хамгийн хатуу, зэрлэг Хенри А. Молленхауэрыг зусардан бялдуучлагч нь байлаа. Молленхауэрыг хувийн олз ашгийг хичээн орон нутгийн зөвлөлөөс аливаа юм олоход Стробик түүний гарын дуулгавартай зэвсэг болж байлаа. Молленхауэр орон нутгийн зөвлөлд Стинерийг сонгуулсан. 

	Энэ хүн хэний төлөө саналаа өгөх тушаалыг дуулгавартай биелүүлдэг байсан учир түүнийг төмөр замын тасгийн туслах эрхлэгч болгожээ. 

	Стинер, Эдвард Батлерын хараанд өртөж, түүнд бага сага ашиг тус болж эхэлжээ. Удалгүй Батлер тэргүүтэй улс төрийн Төв Хороо хотын мөнгөн санхүүгийн нярвын тушаалд зөөлөн, дуулгавартай бас тэгээд хязгааргүй үнэнч хүн хэрэгтэй байна гэж шийдээд сонгуулийн хуудсанд Стинерийн нэрийг дэвшүүлжээ. Стинер сайн нягтлан бодох байсан боловч санхүүгийн учрыг муу ойлгодог хүн байжээ. Хуулийн өөр нэг зөвлөгч, улс төрийн тэр гурван том зүтгэлтний гар хөлийн дуулгавартай зарц Риган түүнд ашигтай зөвлөгөө цаг ямагт өгч чадахгүй байсан гэж үү. Бишгүй чадаж байсан байлгүй яах вэ. Стинерийн нэрийг дэвшүүлэхэд бэрхшээл тохиолдсонгүй. Нэр дэвшигдсэн хүмүүс сонгогдогчдын нэрсийн жагсаалтад орсон бол сонгогдлоо гэсэн үг байлаа. 

	Хэдэн долоо хоногоор хүч гарган нийтийн өмнө үг хэлсний дараа Филадельфи хотод маань чин үнэнч захиргаа хэрэгтэй байна гэж улиг домог болсон үгээ тэр бээр ээрэн ээрэн хэлэхэд Стинер тэр тушаалд албан ёсоор оржээ, тэгээд л болох нь тэр. 

	Филадельфи бусад хотын нэг адил санхүүгийн системийн доройтол, буюу мөнгөний гачигдалд бүрэн орсон тэр үед Жорж В. Стинер захиргаа болон санхүүгийн ажил эрхлэх авьяасаар шинэ тушаалдаа тэнцэж байлаа. Татварын онцгой төлөөлөгч, мөнгөний нярав хоёр тусгай хадгаламжийн төмөр авдарт мөнгөнөөс бусад хотод хамаарагдах бүх мөнгийг хураан цуглуулах, хадгалах эрхтэй ажээ. Тэгээд бас тэр мөнгөнөөс хотод орлого оруулахыг хэн ч шаарддаггүй байсан бөгөөд дээр дурдсан албаны хүмүүс халагдаж явбал хотод зөвхөн үндсэн хөрөнгө мөнгийг л тушаах үүрэгтэй байснаас биш янз бүрийн аргаар орсон орлого хотын санхүүгийн фондод бүрэн хадгалагдсан байх заалт хаана ч байхгүй байжээ. Нэгэнт үндсэн мөнгөөр нь эргүүлж өгдөг учир тэр хооронд хүүтэйгээр бусдад зээлүүлэн орж болох буюу эсхүл хувийн үйлдвэрээ санхүүжүүлэхэд ашигласан байж болох бүрэн бололцоотой юм. Санхүүгийн талаар тийм бодлого албан ёсоор зарлагдаагүй харин тэр тухай тоотой хэдхэн хүн: улс төрийн зарим зүтгэлтэн, хэвлэлийнхэн, томоохон мөнгөн санхүүгийн эзэд л мэддэг байжээ. 

	Үүнийг яаж эцэс болгох вэ? Эдвард Батлертай ойртож ажлын холбоо тогтоогоод Каупервуд учрыг нь ойлгохгүйгээр алдаатай бөгөөд зохисгүй хууран мэхлэх аргад оролцжээ. Долоон жилийн өмнө Каупервуд “Тайн К” -аас явахдаа хэзээ ч биржийн газартай холбоотой ажил хийхгүй гэсэн ам өчиг өгч байсан. Одоо дахин биржийн газарт холбоотой, тэгэхдээ урьдахаасаа бүр илүү шуналтай ажиллах болов. 

	Каупервуд тэнд өөрийн төлөө “Каупервуд Компанийн” төлөө ажиллаж, түүнд байнга тусалж байсан санхүүгийн том төлөөлөгчид шинэ түншүүдийнхээ хүслийг хангах эрмэлзлээр дүүрэн байлаа. Тэд цөм л бага ч болсон мөнгөтэй улс байсан. Улс төрийн олон зүтгэлтэн Каупервудийг хамгийн найдвартай хүн гэж үздэг байсан учир түүний түншүүд аливаа үнэт цаасыг ашиг гарахуйцаар өөрснөө худалдан авч өгөхийг түүнд даалгадаг байсан. Каупервуд энэ үе хүртэл хувийн мөнгөөр бирж дээр тоглолгүй, дамын худалдаа хийсэнгүй иржээ. Ингэж мөрийтэй тоглоомоор тоглохгүй бусдын даалгавраар ажиллахаа болих зарчим баримталж байснаар сэтгэлээ үргэлж тайвшруулж байв. Гэтэл одоо Жорж Стинер түүн дээр ирж биржийн тоглоомоос юугаар ч ялгагдахааргүй санал гаргадаг болов. 

	Иргэний дайн эхлэхээс бүр өмнө, дайны үеэр Филадельфи хотод санхүүгийн газар бэлэн мөнгө дутагдахаар хотын сугалаа нэртэй векселийг гуч хоног, гурван сар заримдаа зургаан сар, нэг жилийн хугацаагаар зургаан хувийн хүүтэй гаргадаг заншилтай байв. Векселийн хугацааг хотын нярвын саналын дагуу мөнгөний тоо хэмжээ, хот хэдийд төлж, таглаж чадах бололцоотой болох зэргийг харгалзан тогтоодог байжээ. Энэ бол жижиг худалдаачид болон том гэрээт нартай өр төлөлцөх жирийн арга байсан. Бэлэн мөнгөөр гачигдсан жижиг худалдаачин хотын байгууллагуудад тэр векселиэ өртгийг нь ерэн хувиар бодож өгөхөөс өөр аргагүй болдог. Гэтэл гэрээтэй том худалдаачид векселийн хугацаа дуустал өөртөө хадгалан хүлээх бололцоотой байдаг ажээ. Энэ нь жижиг худалдаачинд илэрхий хохиролтой харин хотын санхүү өрөө цагт нь төлнө гэж итгэсэн том худалдаачид асар их ашигтай бөгөөд зургаан хувийн хүү гэдэг бөөн мөнгөний орлого ажээ. 

	Хотын нярав уулаасаа шударга бус аргаар тэднийг хохироох санаа өвөрлөөгүй боловч санхүү бэлэн төлөх мөнгөөр суусан үе тохиолддог байв. Хот илүү хэмнэлттэй ажиллаж болох байсан тул тийм сугалаа гаргах зөв байсан гэж маргах үндэсгүй байжээ. Гэсэн ч тэр үед зуучийн конторын эзэд, банкны эзэд болон томхон худалдаачдад их орлого олохын эх сурвалж болж байжээ. Ийм учраас сугалаа гаргах явдал бол хотын санхүүгийн бодлого болон хувирчээ. 

	Гэхдээ энэ ажилд нэг муу тал байсан. Энэ ажлын бүрэн давуутай талыг өөртөө ашиглахын тул сугалаа хадгалагч, том банкны эзэн, хотын эрх баригчидтай тун сайн харьцаатай “өөрийн хүн” байх ёстой байсан. Хэрэв чингэхгүй бол мөнгөний хэрэгцээ тохиолдсон үед сугалаагаа аваад хотын нярав дээр ирэхэд бэлэн мөнгө олдохгүй учраас түүнийгээ хотын эрх баригчидтай ойр дотно ямар нэг банкны эзэн буюу зуучинд шилжүүлсэн байвал байдал өөр болж мөнгөн санхүүгийн газар төлөх мөнгө хайн олох ажилд ордог. 

	Хэрвээ энэ нь банкны эзэн буюу зуучийн сэтгэлд тохирвол гурван сарын хугацаатай зээллэгийг хугацаа дуусахад хот мөнгөтэй байвч төлөхгүй хуучин янзаар жилд зургаан хувийн хүү төлөн дахиад хэд хэдэн жилээр сунгадаг байв. Иймэрхүү зальт аргаар хотын кассыг цөлмөдөг байлаа. Бүхий л заль мэхээ “мөнгө байхгүй” гэдэг үгээр халхалдаг байлаа. Жирийн олон түмэн энэ тухай юу ч мэдэхгүй. Мэдэхийн ч аргагүй байсан. Сонины олонх нь тэр улс төрийнхөө бодлогыг баримтлаад сонор сэрэмжээр сул байлаа. Улс төрийн талаар нэлээд нэр хүндтэй нэг нь тийм юмыг өөрчлөх гэж тууштай зоригтойхон тэмцэхгүй байжээ. Дайны үед хотын зургаан хувийн хүүтэй төлөгдөөгүй зээллэгийн ерөнхий дүн хоёр сая доллароос давж байлаа. Энэ хэрэг хэрүүл маргаанд ч хүргэж зарим хүн мөнгөө буцааж авахыг шаардах болсон. 

	Хугацаа сунгасан зээллэгийн өрийг хаах болон бүх зүйлийг дахин жин тан, яв цав болгохын тул хотын эрх баригчид барагцаалбал хоёр сая орчим долларын (тодорхой тоог хэлэх шаардлагагүй) зээллэг гаргах болжээ. Түүнийг нэг зуутын дэвсгэр бүхий хүүтэй сертификатын хэлбэрээр хагас жил, бүтэн, бүтэн хагас жилийн хугацаатай гаргахаар шийджээ. Тэдгээр сертификатыг чөлөөтэй худалдаалсан бөгөөд өрөө төлөхөд зориулсан элэгдлийн фонд гаргав. Чингэж олсон мөнгийг сүүлийн үед их ярианд орох болсон хуучин удаан хугацааны сугалааг эргүүлэн төлөхөд зарцуулжээ. Энэ бол хойд хормойгоо авч урд хормойгоо нөхнө гэгч л болжээ. Үнэндээ энд хугацаа нь дууссан зээллэгийг төлөх гэсэн юм алга байв. Харин тэр бүлгийн санхүүгийнхэн хуучин хэвээр л хотын мөнгийг цөлмөх санаатай байлаа. Хот зээлснээ төлөх чадвар муугаас болж тэдгээр сертификат нийтийн зах зээл дээр борлохгүй байна хэмээх нэрийдлээр зуугийн сертификатыг ерээр буюу түүнээс доогуур ч хамаагүй “өгөх ёстой хүндээ” худалдаалж байв. Зарим талаар ч энэ нь ортой байсан. Дайн дөнгөж дуусаж мөнгө их үнэтэй байсан цаг. Хэрэв ерэн доллароор хотын зээллэгийн сертификатыг өгөхгүй бол капиталистууд дуртай газраасаа зургаан хувиас илүү өндөр хувь олж чадах байсан. Хотын захиргаанд хамаарагдахгүй бөгөөд түүний үйл ажиллагаанд их болгоомжтой хандаж байсан цөөн тооны улс төрийн бодлоготнууд мөн тухайн үед тус оронд өрнөсөн эх оронч үзлийн нөлөөгөөр сертификатыг жинхэнэ өртгөөр нь худалдаалахыг шаардсан. Ийм ажиллагаа ерэн доллароор сугалааны сертификатыг авахыг горьдож байсан төрийн зүтгэлтэн болсон санхүүгийнхний нууц хуйвалдааныг эвдсэн нь мэдээж хэрэг. Мөнгөний ховордлоос болж төлөгдөөгүй байгаа хотын хугацаа сунгасан сертификатыг төлөхийн тул бүх мөнгөө шавхах хэрэгтэй болжээ. Энэ бэрхшээлийг давах ганц арга бол биржийн бүх нарийн зүйлийг сайн мэддэг бөгөөд хотын шинэ зээллэгийг жинхэнэ өртөг зуун доллароор нь борлуулж чадах зууч хүн олох хэрэгтэй байсан. 

	Цаашдаа зээллэгийн сертификатын үнэ унавал тэд хэчнээн ч хамаагүй сертификатыг худалдан авч чадах бөгөөд дараа нь жинхэнэ гаргасан өртгөөр нь худалдан авахыг хотын санхүүд шаардах нь зайлшгүй байсан. 

	Яг энэ үед хотын нярвын тушаалд орсон Жорж В. Стинер энэ асуудлыг шийдвэрлэхэд санхүүгийн арга авьяас дутагдаж байсан учир Жорж Стинер ихээхэн түгшүүртэй байдалд орсон. Хотын хуучин зээллэгийг их хэмжээгээр хадгалагч бөгөөд одоо их олз ашиг өгөхүйц байгаа Өрнөд нутгийн үйлдвэр уурхайд хөрөнгө оруулах зорилгоор мөнгөө авахыг хүссэн Хенри Молленхауэр Стинерийнд бас хотын даргынд айлчлан иржээ. Симпсон, Батлер тэр гурав “Гурван мундгийн” бүрэлдэхүүн болжээ.”Төлөөгүй байгаа эдгээр удаан хугацааны сертификатаа эргүүлж авах талаар одоо арга хэмжээ авах цаг болжээ. Танай сертификатыг би ихээр хадгалж байна. Бусад хүмүүс ч мөн тэгж байна. Бид нэг ч үг яриа гаргалгүй удаан хугацаагаар хотод туслав. Гэвч одоо бидний бодож байгаагаар юм хийх хэрэгтэй болжээ. Ноён Батлер, Симпсон хоёр ч энэ саналыг дэмжиж байна. Шинэ зээллэгийн сертификатыг бирж дээр үнэлүүлэхээр гаргаж мөнгө болгож болохгүй юу? Аргатай зуучид түүнийг үндсэн өртөгт нь хүртэл эргүүлж чадах л байх гэж би бодож байна гэв. Молленхауэрийг ирсэнд Стинер ихэд маасайжээ. Молленхауэр хотын захиргааны дарга, хотын зөвлөлийн даргынд очиж ярилцахаараа Стинертэй ярьсан шигээ их зантай, ойлгоход бэрх ярвагар байсан цаадуул нь түүний дэргэд зарлага жаалууд шиг байна. Стинерийг Молленхауэр их сонирхож байсан, түүний айлчлалын ач холбогдол юу байсан мөн түүний дараа нярвын үйл ажиллагаанд ямар өөрчлөлт гарсныг сайн ойлгохын тул дээр дурдсан үйл явдлын улс төрийн бодлогыг нь мэдэх хэрэгтэй байв. Молленхауэрийн дотнын хүмүүс Стинерийг үргэлж дуулгавартай, хүнд хэзээ ч яршиг түвэг болохгүй “Сайн хүн” гэж түүнд магтан итгүүлсэн тул түүнийг сонгуулийн нэрсийн жагсаалтад оруулахыг зөвшөөрсөн ажээ. 

	Молленхауэр үүний урьд өөр газар ажиллаж байхдаа ч хотын няравтай нууц холбоотой байсан, гэхдээ түүнийгээ хүн мэдэх вий гэж их болгоомжилдог байв. Тэгээд улс төр санхүүгийнхний дунд ихээхэн нэр хүнд бүхий хүн болсон юм. 

	Улс төр санхүүгийнхний төлөөний хүмүүсийн дэмжлэг тусламж хотын санхүүг аль болох аргаар аливаа үймээн шуугиан гаргахгүйгээр шамших зорилго агуулсан Симпсоны төлөвлөгөө түүнд ямар нэг жигшил төрүүлээгүй юм. Бидний дурдсан эдгээр үйл явдлаас нэлээд хэдэн жилийн өмнө ийм зорилго бүхий янз бүрийн хуурамч нэртэй бүлгүүд хотын зөвлөлийн ерөнхийлөгч Эдвард Стробик тэр үед хотын дарга агсан Эйс Конклон хотын захиргааны гишүүд Томас Вайкрофт, Жейкоб Хармон болон бусад олон хүний бүрэлдэхүүнтэй байгуулагджээ. Хотын хэрэгцээнд чухал шаардлага бүхий ойн материал, чулуу, төмөр, болд, цемент зэрэг зүйлийг тэд тэр нэрээр халхавчлан өөртөө асар их ашиг хонжоотой худалдаж байсан нь мэдээж. 

	Түүний улмаас бараа нийлүүлэгч, чигч шударга хүн олох гэж хот хайхаа больжээ. Наана хэлэхэд тэр гурван мануухайн үйл ажиллагаа нь Каупервудийн үйл хэрэг лүгээ ямар нэг талаар холбоотой учир тэдний тухай товч тодорхойлох хэрэгтэй юм. Тэдний тэргүүн бөгөөд аар саар юманд Молленхауэрийн хамгийн шилдэг хамсаатан Эдвард Стробик бол туранхай, хар үс, хар нүдтэй, ер бишийн том, хар сахалтай, хөнгөн шаламгай, овжин маягийн гучин тав орчим насны хүн ажээ. Судалтай өмд, цагаан хантааз нэг энгэртээ товчтой, ардаа дугуй хармаатай дээл, өндөр оройтой торгон бортого малгай өмссөн нь гангандуу бөгөөд хэт марзан харагдана. 

	Ер биш марзан шаахайг гялалзтал нь өнгөлжээ. Өө сэвгүй гаднах байдлаараа “Ганган” хэмээх хоч авчээ. Түүнээс гадна овоо авьяаслаг нэлээд олон хүний нүдэнд дулаан (харагдах) үзэгдэх болжээ. 

	Стробикийн дотно ойрын хоёр түнш мистер Томас Вайкрофт Хармон хоёр өнгө зүс үзэмжээрээ түүнээс дутуу ажээ. Жэйкаб Хармон олны дотор дүлий дүмбэд мэт байх авч санхүүгийн асуудлыг муугүй ойлгодог байсан. Тэр хүн гулзгар өндөр, цайвар үстэй, хүрэн нүдтэй, харахад урвагардуу боловч эрүүгийн хуулийн талаар авч үзвэл төдий л аюулгүй их биш хэмжээний аливаа зальхай явдлын хоморгонд ороход хэзээд бэлэн байдаг хүн. Ов залиар гавихгүй боловч дэвшихийн хүслэн болно. 

	Томас Вайкрофт бол цайвар цонхигор царай, хөнхөр нүдтэй, өндөр туранхай хүн бөгөөд гаднах байдал нь доожоогүй боловч ухаан мулгуу биш, тэр “гурвын холбоотны” сүүлчийн гишүүн нь юм. Цутгагчийн мэргэжилтэй энэ хүн зарим хүнд хэрэг болж магад гэж бодоод Стинерийн нэг адил улс төрийн үйл ажиллагаанд санамсаргүй оржээ. Тэгээд дараа өгүүлэгдэх олон янзын нэлээд өвөрмөц хэлбэрийн ажил эрхэлсэн Стробикийн удирдсан тэр “гурвын холбоонд” оролцсоны ачаар бага зэрэг хөрөнгөжиж чадлаа. Молленхауэрийн туслахуудын зохион байгуулсан пүүсүүд хотын захиргааны хуучин зөвлөлийн үед мах, барилгын материал, дэнлүүний багана, замын материал зэрэг ер нь хотод хэрэгцээтэй байсан бүх зүйлийг худалдаалдаг байжээ. 

	Хоттой байгуулсан гэрээт ажил хүчингүй болдоггүй. Гэвч түүнийг олж авахын тул хотын зөвлөлийн гишүүдийн заримыг хээл хахуулдах хэрэгтэй болно. Үүний тул мөнгө хэрэгтэй. Ер нь тэр пүүс өөрөө мал нядлах буюу дэнлүүний төмөр багана цутгах үүрэггүй байсан бөгөөд харин энэ ажлыг зөвхөн зохион байгуулах худалдааны эрхийн бичиг олж авах мөн хотыг материалаар хангах гэрээг хотын зөвлөлтэй байгуулж (Стробик, Харман, Вайкрофт гурав л санаа тавих ёстой) дараа нь ажлын гэрээний итгэмжлэлийг яргын газрын эзэд буюу цутгамлын заводын эздэд шилжүүлэх ёстой. Тэр эзэд орлогын хувийг зууч нарт олгож шаардагдах зүйлүүдийг нийлүүлэх ёстой. Тэр хувь хуваагдаж хагас нь Молленхауэр болон Симпсонд сайн санааны бэлэг нэртэйгээр тэдний удирдсан улс төрийн клуб болон байгууллагын хэрэгцээнд шилжүүлж өгдөг байлаа. Энэ бүхнийг төвөггүй хийдэг байсан бөгөөд заримдаа хууль ёсны хэрэг болж байлаа. Нядалгааны газар болон цутгамлын заводын эздэд гэрээ байгуулах буюу өөр төөр ажилд нь нэмэр болгохоор хэрэглэх мөнгийг бага хүүтэй өгдөг байсан учир тэрнийхээ шанд нэг буюу хоёр хувийн мөнгө авахаар зогсохгүй (түүний өмнөх хүмүүс тэгж л ажилладаг байсан) бас орлогын нэлээд хувийг өвөрлөдөг байлаа. Томоотой итгэлтэй сайн албан хаагчийг Стинерт нэр цохон танилцуулдаг байв. Стробик, Хармон, Вайкрофт нар Молленхауэрт үйлчлэхдээ хотоос зээлдэж авсан мөнгөний хагасыг зохих зүйлд нь зарцуулахгүй явдал хааяа байгааг Стинер өөртөө огт падгүй гэж байлаа. Түүний ажил зөвхөн мөнгө зээлдүүлэх явдал байсан. 

	Цаашид юу болохыг авч үзвэл: Няравын тушаалд нэр дэвшихээс өмнө дашрамд дурдахад, түүний даагчийн нэг Стробик энэ тушаалыг горилох үед (Пенсельвани муж улсын үндсэн хуульд нэг ч албан тушаалын хүн бусдын орноос даагч байж болохгүй гэж зааснаас үзвэл энэ нь хууль бус хэрэг) түүнийг сонгуульд дэмжиж байсан хүмүүс түүнээс хуульд харш юм шаардахгүй боловч дуулгавартай байх ёстой. Мөн хотын орлого зарлага их өссөнийг эсэргүүцэх ёсгүй. Товчилж хэлбэл өөрийгөө тэжээгч хүний гарыг хазаж болохгүй гэж түүнд сануулжээ. Түүнийг албан тушаалдаа баараггүй орсон цагт бага зэргийн мөнгө ч өгнө гэж түүнд нэлээд лавтай амлажээ. Стинер бүх амьдралдаа ядуу хүн байсан. Түүнийг даатгал болон үл хөдлөх хөрөнгө хариуцсан төлөөлөгчөөр ажиллаж арайхийн шар наран бор хоног өнгөрүүлж байсан тэр цагт Стинерыг бодвол ямар нэг хэмжээгээр улс төрийн бодлого эрхэлж байсан хүмүүс бүгдээрээ эд материалын талаар их амжилтад хүрснийг нүдээрээ үзжээ. Улс төрийн бодлогын жижиг аялдан дагалдагчийн хувьд энэ хүн маш шаргуу ажилласан байна. Улс төрийн бусад зүтгэлтнүүд хотын шинэ районд өөрсдөдөө сайн сайхан байшин бариулжээ. Тэд Нью-Йорк, Гарриобург болон Вашингтоноор хөгжилтэй аялал хийж байлаа. Зуны сайхан цагаар хотын захын зочид буудлуудад эхнэр хүүхэдтэйгээ юм уу, нууц амраг хүүхнүүдтэйгээ цэнгэж байхад Стинер тийм жаргал хөөгчдийн хүрээлэнд орж чадахгүй байлаа. Стинерт нэлээд зүйлийг амлацгаасанд Стинер их горьдох боловч одоогоор биелэгдсэн зүйлгүйд нь баахан гомдолтой байв.

	Стробик болон өөр хүмүүсээр дамжуулан Стинертэй далд холбоо барьдаг байсан Молленхауэр түүн дээр хүрч ирэхдээ өөртөө шууд холбогдолгүй зүйл байсан хотын зээллэгийн сугалааг нэрлэсэн үнэд нь хүргэх нь чухал гэж жингэнэсэн хоолойгоор өгүүлэхэд өөрийнхөө улс төрийн бялдуучлалыг тов тодорхой хүлээгээд учрыг лавлахаар Стробик руу яаравчлан ухасхийв. 

	“Та бол яах байсан сан бол?” гэж Стинер Стробикоос асуув. 

	Ноён Молленхауэр түүн дээр очсоныг Стробик мэдчихээд одоо Стинерийн ирж хэлэхийг хүлээж байсан юм санж.

	“Шинэ зээллэгийг биржийн газар үнэлүүлж нэг сертификатыг 100 доллар хүргэж үндсэн өртгийг нь барих хэрэгтэй гэлээ.” гэв. 

	Стробик, Харман, Вайкрофтын аль нь ч зах дээр ерэн доллароор үнэлэгдэж байсан хотын шинэ зээллэгийн сугалааг яаж бирж дээр зуун доллар хүргэх аргыг мэдэхгүй байсан. Гэвч Молленхауэрийн нарийн бичгийн дарга Эбнер Сэнгстэк гэгч Стробикийг залуу Каупервуд дээр оч гэж зааж өгсөн. Тэр залуутай Батлер нэгэнт ажил хэргийн холбоотой байдаг, харин Молленхауэр өөрийн зуучийг тэр ажилд оруулахыг их сонирхохгүй байсан бололтой. Каупервудийг ч туршиж үзэх юм байна. 

	Ингээд Фрэнкийг Стинер албан тасалгаандаа ирэхийг урьжээ. Фрэнк түүнтэй уулзаад сууж байхдаа түүний Молленхауэр буюу Симпсоны гар хөл болж буй гэдгийг нь мэдээгүй бөгөөд өндөр шанаатай хөлөө чирсэн өөдгүй, дунд ангийн гаралтай тэр хүнийг хараад санхүүгийн ажилд мөн ч нялхаараа байгаа амьтан байна даа. Хэрэв би энэ хүний зөвлөгчөөр дангаараа дөрвөн жилийн турш ажиллавал сайхан аа! гэж бодов. 

	“Ноён Стинер сайн байна уу? Би тантай уулзсандаа баяртай байна. Үүний урьд би таны тухай зөндөө сонссон гэж Каупервудийг зөөлөн дуугаар мэндлэхэд Стинер гар сарвайв. Стинер ямар бэрхшээл байгаа тухай их л удаан яршигтай ярьснаа одоо бүр ч бэрхшээлтэй юм тохиолдох нь гэж эргэж буцан ээрч зүдэн баахан юм нуршжээ. 

	— “Миний бодоход хамгийн гол нь одоо тэр Сертификатыг жинхэнэ өртөгт нь хүргэж зарах явдал юм. Тийм зээллэгийг бид таны хүссэн хэмжээгээр тогтмол гаргаж чадна. Одоогоор тэр төлөгдөөгүй хоёр зуун мянган долларын богино хугацааны зээллэгийг төлөх мөнгө хэрэгтэй байна. Дараа нь хэд л бол хэд” 

	Өвчингүй атлаа сэтгэлийг нь тайвшруулаад өгвөл их шан хүртэж буй мэт боддог өвчний судас барьж байгаа их эмч шиг юм болж байх шив, би чинь, гэж Каупервуд санав. Биржийн газрын арга мэхийг Каупервуд гарынхаа арван хуруу шиг мэднэ. 

	Хэрэв зээллэг борлуулах ажлыг түүний гарт дангаар нь өгч, хотын төлөө ажиллаж байна гэдгээ Фрэнк нууцалж чадвал мөн эцэст нь биржийн газар “бухын” аргаар ажиллавал, өөрөөр хэлбэл, билетийг өр төлөх зорилгоор худалдан авч түүнийгээ үнэ өгсүүлэн ухаалгаар худалдахыг Стинер түүнд зөвшөөрвөл Фрэнк хэчнээн их сугалааг ч ашигтайгаар борлуулж чадах байлаа. Фрэнк үүнийг дангаараа эрхэлж, тусгай төлөөний хүмүүстэй байх ёстой. Фрэнк дотроо биржийн газар болгоомжгүй зуучдыг яаж аргалах, энэ зээллэгийн сертификат гүйлгээнд байна, хэчнээнийг ч худалдан авч болно гэж тэдэнд итгүүлэх төлөвлөгөө боловсруулж байв. Дараа нь тэд сертификат олж авч чадахгүй бүгдээрээ Каупервудийн гарт байна гэж тэд ойлгоцгооно. Гэвч нууцаа шууд задлахгүй. Яасан ч үгүй. Харин сертификатын үнийг жинхэнэ өртөгт нь хүргээд дараа нь худалдаанд гаргана. Ийм ажил зохиосноор түүнд их ашиг гарна. Энэ бүгдэд тусгай бодлого бий. Стинерийн дээр нь эсхүл араар нь нуугдан, түүнийг удирдаж байгаа томчуул зальтай хүмүүс байна гэдгийг Фрэнк бүрэн ойлгохуйц ухаантай авхаалжтай хүн. Тэгээд яах вэ? Стинерийг Каупервуд руу явуулахдаа тэд хэчнээн хашир бачтай байна вэ? Каупервудийн нэр орон нутгийн улс төрийн зүтгэлтний дунд байр сууриа олж байна гэж хэлж болох юм. Энэ нь түүнд маш ашигтай билээ. 

	“За би танд юу хийх хүсэлтэй байгаагаа хэлье, ноён Стинер. Би ажилд шууд ороход баяртай байгаа боловч нэг хоёр өдөр бодох хэрэгтэй байна” гэж Фрэнк түүний тайлбарыг сонссоны дараа хэлээд “ирэх жил хотын хэчнээн зээллэгийг тэр хүн худалдахыг бодож байгаа юм бол” гэж лавлав. 

	— “Тэгэлгүй яах вэ, ноён Каупервуд, яарах явдалгүй, харин яаж хийхээ бодоод бэлэн болохоороо надад мэдэгдээрэй. Ингэхэд танд ямар янзаар төлөх вэ?” гэж Стинер хэлсэн бүгдийг зөвшөөрөөд асуув.”Ноён Стинер, биржийн газар зуучид бид нарын мөрдөж явбал зохих тогтмол цалин байна. Энэ нь сугалааны жинхэнэ өртгийн дөрвөн хувиар боддог. Үнэндээ би нэлээд хуурмаг худалдаа хийх хэрэгтэй болж байна. Үүнийг би танд дараа тайлбарлана. Хэрэв нууц бидний дунд хадгалагдвал би танаас ямар ч хөлс авахгүй. Ноён Стинер, би чадлынхаа хэрээр л танд үйлчлэх болно. Үүнд эргэлзэх хэрэггүй. Нэг хоёр өдөр л намайг бодуулаарай. 

	Каупервуд, Стинертэй салах ёс гүйцэтгээд гар барин явав. Каупервуд санхүүгийн их ажил зохиож болох бололцоотой болсондоо сэтгэл хангалуун, Стинер найдвартай хүн олсондоо баяртай байлаа. 

	
Арван тавдугаар бүлэг

	Хэдэн өдрийн турш Каупервудийн бодож боловсруулсан төлөвлөгөө санхүү худалдааны нарийн аргыг ойлгодог хүн бүхэнд тодорхой боловч тийм юм мэдэхгүй хүнд бол битүү таавар шиг байлаа. Юуны урьд хотын нярав Каупервудийн конторыг мөнгөө хадгалах банкны чанартай болгожээ. Хотын зээллэгийн тодорхой хэмжээний сертификатыг эхлээд яаравчлан борлуулбал зохих хоёр зуун мянган долларын сугалааг Каупервудийн мэдэлд шилжүүлэх буюу түүний зээл мөнгө болгон дансанд бичих бөгөөд дараа нь Каупервуд тэр сертификатыг гүйлгээнд оруулах, тэгэхдээ тэдгээрийн үнийг үндсэн өртөгт нь хүргэхийн тул арга хэмжээ авах үүргийг өөртөө авчээ. Хотын нярав тэр сертификатыг үнэт цаасныхаа жагсаалтад шууд оруулах зөвшөөрлийг биржийн газраас гуйх хэрэгтэй болсон. Тэр хүсэлтийг түргэн хянаж үзүүлэх талаар Каупервуд нөлөөлөхийг хичээнэ. 

	Стинер шийдвэр гарсны дараа хотын бүх сертификатыг ганцхан Каупервудээр л дамжуулан борлуулах болно. Үндсэн өртөгт нь хүртэл үнийг нь өсгөх зорилгоор хэчнээн сертификатыг элэгдлийн фондод зориулан Каупервудийн тооцоолсон хэмжээгээр худалдан авах зөвшөөрлийг Стинер түүнд олгох болно. 

	Үүнийг хийхийн тул урьдын худалдсан их хэмжээний сугалаанаас эргүүлэн олныг худалдан авч жаахан байзнаад дахин худалдах хэрэгтэй байна. 

	Сертификатыг нэрлэсэн үнээр нь худалдах хуулийг зарим талаар зөрчихөд хүрдэг, энэ юу гэсэн үг вэ? гэвэл сертификатыг тэнцүү үнэндээ хүрээгүй цагт сорилтын ба урьдчилсан үнээр худалдаалах ажлыг тооцоонд оруулдаггүй гэсэн хэрэг юм. 

	Ийм төлөвлөгөөнд давуу чанар багагүй бий гэдгийг Каупервуд няравт ойлгуулсан. Юуны өмнө сертификатын үнэ нэмэгдээгүй байхад уул сугалааг дөнгөж борлуулж эхлэхэд Стинер юм уу, өөр хэн нэг хүн түүнээс худалдан аваад уул сертификатын үнэ өсөж үндсэн өртгөө барих хүртэл нь хадгалахад буруу юм байхгүй. Каупервуд тусгай мөнгөний данс Стинерт нээж сар бүрийн эцэст тооцоог нь бодож өгч байх дуртай байв. Түүнээс сертификат заавал худалдан авахыг хэн ч шаардахгүй. Худалдах үнэ өөрийн өртөг хоёрын хоорондын зөрүүгийн тооцоог Каупервуд түүнд гаргаж өгч байх болно. Стинер одоо мөнгөтэй болжээ. Өр төлбөрийн фондод зориулж сертификатыг маш хямдаар авч болохоос гадна Каупервуд төлөвлөсөн ёсоороо бирж дээр дарамт үзүүлэх зорилгоор шинэ, хуучин бүх зээллэгийг гартаа авсан тул хот гаргасан сугалаагаа нэрлэсэн өртөгт нь хүргэж чадахгүй гэж үзэх шалтгаан байхгүй. Харин ийм аргаар хотод асар их орлоготой болно гэж Каупервуд баяртай байв. Сертификатыг үндсэн өртөгт нь хүргэж худалдах талаар их ажил хийсэн Каупервудийг хот урамшуулан шагнах ёстой. (Ингэх нь биржийг будилаанд оруулахгүйн учраас болой)

	Түүнээс гадна маш олон удаа сорих, наймаа хийх зэрэг үйл ажиллагаанд Каупервуд өөрөө биржийг сайн мэддэгийн хувьд өөртөө найдаж байв. Хэрэв Стинер бирж дээр хийх тэр ов мэхт ажиллагаанд нь оролцвол Каупервуд их баярлах байлаа. Учрыг үл мэдэх хүнд ухаан нь олдмооргүй санагдах тиймэрхүү заль мэхт ажиллагаа нь биржийг бага сага гадарлах хэн хүнд ойлгомжтой байдаг юм. Нэг буюу бүлэг хүмүүсийн шууд хяналтад байсан үнэт цаастай холбоотой аливаа заль мэх бол биржийн газар л явагддаг байсан. 

	Ийм нарийн арга сүүлдээ “Ири”, “Стандарт Ойл”, “Зэс”, “Элсэн чихэр”, “Улаан буудай” зэрэг компанид хийгддэг байсан аргаас ялгагдах юм огт байгаагүй. Каупервуд биржийн бүр залуу ажилтан байхдаа тийм ажлыг яаж хийдгийг мэддэг анхны хүний нэг байсан. Стинертэй анх уулзаж үг солихдоо Каупервуд хорин наймтай залуу байсан. Хамгийн сүүлийн удаа түүнтэй ажил төрлийн талаар харилцахдаа гучин дөрөвтэй байлаа. 

	Каупервудийнхны бариулж байсан байшингууд, мөн “Каупервуд компани” банкны нүүрэн талын барилгын ажил хурдан босож байлаа. Конторын нүүрэн тал нь эртний Флорентийн31 уран барилгын маягийг хадгалжээ. Цонхнууд нь дээшлэх тусам нарийсаж хээтэй сайхан хаалга нь гоёмсог сийлбэрлэсэн усан хоолойн цорго, хүрэн чулуун хаалт хоёрын хооронд харагдана. Тэр намхан боловч гоёмсог хаалганы голд дүрэлзэн асаж байгаа бамбар барьсан нарийхан булбарай гарыг урлагтай цутгажээ. Дээр үед Венецэд32 ийм гарыг мөнгө задлагчийн лангуун дээр зурдаг байсан харин одоо тэр утга учир мартагдсан гэж Элсворт, Каупервудэд тайлбарлажээ. Дотор талыг нь гялтганатал зүлгэж өнгөлсөн зандан модоор хийж, саарал өнгийн зэл өвсийг дуурайн солонголуулжээ. 

	Цонхнууд нь хүний нүдэнд аятайхан харагдах олон жижиг зууван, гонзгой, дөрвөлжин бөөрөнхий талст шилээр гялалзана. Дэнлүүний сууриудыг эртний Ром дэнгийн суурийг дуурайлган хийжээ. Мөнгөнийхөө авдрыг албан тасалгааныхаа хойморт залж боржин чулуун тавиур дээр байрлуулан мөнгөлөг саарал гялалзсан гадаргуу дээр нь “Каупервуд Компани” гэсэн үгийг цутгамал алтан үсгээр бичжээ. Тэдний шинэ контор хэний ч сэтгэлд таалагдахаар маш аятайхан болсноос гадна ирээдүйтэй, бөх бат бөгөөд найдвартай сайн болжээ. Барилга бэлэн болоход Каупервуд түүнийг эргэн тойрон хараад дотроо бахархсан маягтай “Миний сэтгэлд тохирч байна. Тун сайхан болжээ. Ажиллахад ч урамтай газар болжээ. Хэрэв байшингууд маань ийм болбол мөн ч сайхан даа” хэмээн Элсвортыг магтаж хэлэв. 

	“Ажил дуусаагүй байхад магтахаа боль доо, ноён Каупервуд ээ, ер нь таны сэтгэлд тохирно байх гэж би бодож байлаа. Таны байшинг багтаамжаар яавал аятайхан болгох вэ гэж их бодсон. Аавын тань байшинг барихад арай дээр байсан. Харин таных бол... 

	Тэгээд үүдний өрөө, амралтын болон том жижиг хүлээн авах хоёр өрөөг Элсворт өөрөө янзлан уул тасалгааны хэмжээнээс илүү саруул уужим, сүртэй харагдахаар хийж буйгаа тоочиж эхлэв. Барилгын ажил дуусахад тэр хоёр байшин зэргэлдээ айлуудынхаа энгийн харштай огт адилгүй үнэхээр дур сонирхол татаж, нүд булаасан өвөрмөц болжээ. Тэр хоёр байшингийн хооронд хорин алхам өргөн таримал ширэг суулгажээ. Тодоровын33 уран барилгын загвараас зарим зүйлийг дуурайсан тул тэр барилгын уран хийц маяг нь Филадельфи болон америкийн бусад хотуудын олон байшингийн хэлбэр маягаас ялгаатай болжээ. Өргөн намхан, бүдэг хээ угалзтай нуман хаалганд гүнзгий байрласан орох хаалганууд онц гойд харагдана. Ер биш хэлбэртэй дэнлүүт гурван цонхны нэгийг Фрэнкийн байшингийн хоёрдугаар давхарт, хоёрыг нь түүний эцгийн байшингийн нүүрэн талд гаргажээ. 

	Хоёр байшингийн нүүрэн талын ханан дээгүүр зургаан гурвалжин саравч гаргажээ. Фрэнкийн байшин дээр хоёр, эцгийнх нь байшин дээр дөрөв харагдана. Байшин тус бүрийн нэгдүгээр давхарт нүүрэн талд нэжгээд цонхыг байшингийн гадна талын ханыг төвийлгөж түүн дотроо гүнзгий дотогш суулгажээ. Тэгээд гадна талаас нь намхан хайс чимэглэлээр хамгаалжээ. Тэнд нь ороонго ургамал болон цэцгийн сав тавих бололцоотой хийсэн нь дараа түүнийг гаднаас нь харахад ногоо униартсан үзэсгэлэнтэй сайхан болгож бас хэд хэдэн сандал тавьжээ. Хоёр байшингийн дорд давхарт өөд өөдөөс нь харуулан өвлийн цэцэрлэг байгуулжээ. 

	Дундын хашаан дотроо цагаан гантиг чулуугаар хийсэн найман тохой диаметр бүхий усан оргилуур мөлчгөр гантиг чулуун Купидон34 дээр усан сацраг хаялна. Байшингийн боржин чулууны өнгөтэй ижилсүүлэхээр зориуд шатаан ногоон саарал болгосон тоосгоор гэгээтэй өндөр хана барьж уул байшинг хүрээлүүлж хашааны дээд талыг цагаан гантигаар хөвөөлж хашаанд өвс тарьсан нь ногоон хилэн дэвсгэртэй мэт харагдан гоц сайхан янз олжээ. Энэ хоёр байшин анх төлөвлөсөн ёсоор өвлийн цагт шиллэж болохоор намхан ногоон багануудтай хонгилоор холбогджээ. 

	Янз бүрийн үеийн хэв маягаар гоёж чимж эхэлсэн тасалгаанууд нь Фрэнк Каупервудийн урлагийн сонирхлын хөгжилд чухал үүрэг гүйцэтгэж урлагийн тухай түүний ерөнхий ойлгоцыг өргөтгөв. Фрэнк уран барилгын хэв маяг, тавил засал, модны янз бүрийн төрөл, хээ угалз хэрэглэх, даавуун эдийн яс чанар, хөшгүүдийг зөв ашиглах, царсан шал болон бусад зүйлийн талаар Элсвортын ихэд дэлгэрэнгүй ярьж байснаас Каупервуд их юм мэдэж авчээ. 

	Эльсворт уран барилгын зэрэгцээгээр чимэглэх урлагийг мөн судалж америкийн ард түмний уран сайхныг сонирхох асуудлыг удаан бодож энэ сонирхол нь улирах цагийн дагуу маш их хөгжих ёстой гэж бодож байв. Хотын зах болон хот хавийн байшингуудын тэр үед ноёлж байсан Роман35 маягийн хослолыг жигшдэг байлаа. Алив шинэ юм сэдэх цаг болсон үе байлаа. Энэ шинэ юм нь ямар болохыг өөрөө ч мэддэггүй байсан. Харин Фрэнкийн болон эцгийнх нь байшинг барих гэж түүний боловсруулсан төсөл хүн харахад энгийн даруу атлаа тун аятайхан өвөрмөц болжээ. Тэр бусад байшингуудын уран хийцийн маягаас шал өөр болжээ. Элсвортын санаагаар Фрэнкийн байшингийн доод давхарт нь хоолны өрөө, хүлээн авах тасалгаа, зуушны газар, өвлийн цэцэрлэг мөн түүнчлэн үүдний өрөө доторх шат, шатны дор орших хувцасны өлгүүр, хоёрдугаар давхарт номын сан, зочдын том жижиг өрөө, Каупервудийн албан тасалгаа болон хувцас, халуун усны өрөөтэй холбогдсон Лилианы гоёлын өрөө зэргийг гаргажээ. Гуравдугаар давхарт хүүхдийн өрөө, зарц нарын тасалгаа, зочид хүлээн авах хэд хэдэн өрөө байрлуулжээ. 

	Элсворт тавил эдлэл, зузаан хөшиг, номын тавиур, орны шүүгээ, нарийн эдлэлийн хайрцаг болон хамгийн гоё төгөлдөр хуур хөгжмийн зураг төсөлтэй ном дэвтрийг Каупервудэд үзүүлэв. Тэр хоёр өнгө өнгийн зандан, англи царс, шувуу нүдэн гэгч агч мод зэрэг төрөл бүрийн модыг хооронд нь зүйж заах, зэс, мөнгө, алт шигтгээ, яст мэлхийн хуяг, могойн арьсаар хулдах зэргээр янз бүрээр чимж тоноглон юу, юу хийх тухай харилцан ярьжээ. 

	Элсворт “Буль36“ -ийн хэв маягаар гэрийн тавил хэрэгслийг хийхэд хэчнээн хэцүү, энэ нь Филадельфийн цаг уурын байдалд зарим талаар тохиромжгүй, мөн хүрэл буюу яст мэлхийн хуягаар хийсэн шигтгээ халуун буюу чийгээс гаждаг бөгөөд дараа нь амархан хөгцөрч зэвхийрэх буюу хага үсэрч эхэлдэг тухай түүнд тайлбарлав. 

	Зарим нэг гоёл чимэглэлийг хийхэд хэцүү бөгөөд эдийн чанарыг муутгах талтайг яриад зочдын том өрөөний тавилгыг бронзоор чимэх, зочдын жижиг өрөөнд зууван хэлбэртэй хивсэн аравч хийх, хоолны болон номын санг Францын Сэргэн мандалтын үеийн маягаар, бусад тасалгаануудыг шувуун нүд гэгч агч мод (цэнхэр, шар улаан өнгөтэй) буюу сийлбэрлэсэн самрын модон эдлэлээр чимэглэх саналаа хэлжээ. Түүний бодож байгаагаар хөшиг, хананы цаас хивс бол тавилга эдлэлтэйгээ тохирох ёстой боловч өнгөөрөө яг нийлэх албагүй. Бага өрөөнд төгөлдөр хуур, ноотны сав мөн түүнчлэн зочны өрөөнд хэрэв Фрэнк үнээс нь айхгүй бол янз бүрийн шүүгээг “Буль” 37 буюу “Маркетри38“ -ийн хэв маягаар хийх хэрэгтэй гэв. Төгөлдөр хуур дөрвөлжин хэлбэртэй байх нь учир мэддэг хүнд уйтгартай учраас гурвалжин хэлбэртэй хөгжим захиалах нь зүйтэй гэж зөвлөжээ. Каупервуд түүний үгийг сэтгэл бахдан сонсож байв. Каупервудийн нүдэнд одоо үзэмжтэй сайхан, тохилог, ганган байшин үзэгдэх шиг боллоо. Хэрэв зураг өлгөхийг хүсвэл тэр нь алтлаг том сийлбэрлэсэн жаазтай байх хэрэгтэй. Хэрэв зургийн бүтэн үзэсгэлэн байгуулахад хүрвэл түүний дор номын санг багтаах, хоёрдугаар давхрын номын сан, жижиг өрөө хоёрын хооронд байрласан том өрөө нь номын сан, суух өрөө хоёрыг хослуулна. Дараа нь уран зурагт жинхэнэ дурлаж эхэлсэн үедээ Фрэнк тэр хүслээ хэрэгжүүлсэн.

	Тэр үеэс Фрэнк шинэ байшингийнхаа шүүгээ, ширээ, тавиурыг дүүргэсэн зураг, хүрэл сийлмэл эд хогшил баримал зэрэг урлаг уран сайхны бүтээлийг ихэд сонирхох болжээ. Ер нь Филадельфид тийм маягийн жинхэнэ гоёмсог зүйл олоход тун бэрх бөгөөд дэлгүүрт нь тийм юм огт байгаагүй. 

	Олон амь айл холын газар орноос авчирсан дур булаам гоёмсог зүйлээр элбэг байсан боловч Каупервуд хотын дээд баян айлуудтай холбоо тогтоож амжаагүй танил тал бага байжээ. Тэр үед нэр нь их алдаршсан америкийн хоёр барималчин Пауэрс болон Хосмерын бүтээлүүд Каупервудэд байсан гэвч тэр хоёр хүний уран баримлыг баримлын дээж биш гэж Элсворт хэлээд эртний баримлын дүрсүүдээс олж авахыг түүнд зөвлөжээ. Сүүл сүүлдээ Каупервуд өөрийнхөө сэтгэлд таарсан Торвальдсены39 хийсэн Давидын толгой, цаг үеийнхээ амьсгалыг илэрхийлсэн Кэнт, Сюлли, Харт гурвын байгалийг дүрсэлсэн хэд хэдэн зургийг олж авчээ. 

	Тийм маягийн байшингийн нөлөө эзэндээ тусдаг нь эргэлзээгүй. Ер нь бид бол орон сууц, эд юмнаас дээгүүр чанарын тусгайдаа орших бодгаль гэж өөрсдийгөө үздэг. Эд юм болон бидний хооронд мэдэгдэхүйц холбоо бий. Тэр холбооны эрхээр бид тэдгээрийг тусгадгийн адилаар тэд биднийг тусгаж байдаг. Хүн ба юмс бол чанар чансаа, нарийн зүйл, хүч чадал мөн юу сайн, муу болох зэргийг бие биедээ харилцан дамжуулах нь зүйрлэвэл нэхэх суурь машины утас нэгээс нөгөө рүү сүлжилдэх лүгээ адил буюу тэр утсыг нь таслаадахъя, хүнийг зүйн ёсоор өмчилж салшгүй чанар мэт болсон юмнаас нь салгаадахъя тэгвэл азтай гэх ч аргагүй, золгүй гэх ч аргагүй хүний тийм нэг хачин дүрс буй болох буюу өөрөөр хэлбэл эрх дарх, эд юмыг нь эргүүлж өгөхгүй бол шүлсэн торгүй аалз шиг л юм болно гэсэн үг. 

	Сүндэрлэн босож буй шинэ байшингаа хараад Каупервудийн нийгэмд дээгүүр байр суурьтай байгаагаа мэдрэх сэтгэл нь бадарна. Хотын няравтай санамсаргүй тогтоосон холбоо түүнд Елисейн талбайн40 хаалтыг нээгээд өгөх шиг болжээ. Тэр өдрүүдэд Каупервуд агсам хоёр хээр морь хөллөсөн сүйх тэргээр хот дундуур явдаг байсан бөгөөд морьдын хондлой ташаа, товруу мөнгөн чимэг нь дандаа гялалзаж байдаг нь малладаг адуучин, жолооддог улаачийн сайныг гэрчилнэ. Элсворт хоёр айл дундаа ашиглах морины гоёмсог хашааг байшингуудынх нь араар гарсан нарийхан гудамжинд бариулж байлаа. 

	Фрэнк шинэ байшинд ормогцоо “Victoria” (ялалт) хэмээх намхан задгай дөрвөн дугуйтай тэрэг эхнэртээ худалдан авч өгөхөөр амласан бөгөөд тэд, тэр тэргээрээ улам ч их явж байх болно. Танилын хүрээг өргөтгөх зорилгоор үдэшлэг зохион байгуулж байхаар ярилцжээ. Дүү Анна, Жозеф, Эдвард нарын хамт хоёр байшингаа хүлээн авалтад ашиглаж байх болно. Эмэгтэй дүү Анна сайн сайхан хүнтэй сууж нөхөртэй бололгүй яах вэ гэж тэд ярилцдаг байв. Жоу, Ийд хоёр худалдаа наймааны ажилд нэгэнт цахиур хагалж чадахгүй хойно эхнэр авахдаа л баян хүүхэнтэй суух хэрэгтэй гэлцэнэ. Ямар ч атугай оролдоод үзэхэд тэднээс ямар гарз гарах биш. 

	“Чиний сэтгэлд таалагдахгүй байна гэж үү?” гэж хүлээн авалтын тухай ярьсныхаа дараа эхнэрээсээ асуухад Лилиан сулхан инээмсэглэж:

	“За яах вэ дээ” гэв. 

	
Арван зургаадугаар бүлэг

	Нярав Стинер, Каупервуд хоёр хоорондоо хэлэлцэн тохирсны дараа их удалгүй тэр улс төр санхүүгийнхээ харьцаа холбоог хэрэгжүүлэхээр бүхий л арга чаргаа хэрэглэж эхэлсэн байна. Хоёр зуун арван мянган долларын зургаан хувийн хүү төлөх арван жилийн хугацаатай сертификатыг “Каупервуд компани” -д хотын падаанаар зээл олгов. Дараа нь Каупервуд сертификатаа худалдах хүн буюу пүүсийг анхааралтай сонгож аваад цөөн тооны сугалааг 90 гаруй доллароор үнэлэв. Тэр завсар Каупервуд үүнийгээ хөрөнгө оруулахад маш ашигтай зүйл гэж хүмүүст аль болохоор итгүүлэх ажил хийжээ. Чингээд сертификатын үнэ аажим өсөж, Фрэнк тэдгээрийг улам илүү хэмжээгээр нэг ширхгийг нь зуун долларын үнэ хүртэл худалдсаар бүгд хоёр зуун мянган долларын үнэ хүрэхэд хоёр мянган сертификат борлолгүй үлджээ. 

	Стинер үүнд сэтгэл маш ханамжтай байв. Хоёр зуун сугалааг ширхгийг нь зуун доллароор зарснаас түүнд хоёр мянган долларын орлого оржээ. Тэр нь хуулиас гадуур шударга бус замаар олсон орлого байсан боловч сэтгэл нэг их зовнисонгүй, зовох сэтгэл угаасаа түүнд байгаа ч үгүй байх. Стинер алсдаа их азтай юм болох нь гэж дотроо баярлаж байв. 

	Иймэрхүү маягаар Каупервудийн гарт ямар их нарийн учир холбогдолтой хүч гэнэт орж ирснийг тов тодорхой хэлэхэд хэцүү. Тэгээд бас Каупервуд дөнгөж хорин ес хүрч байсныг бодох хэрэгтэй. Санхүүгийн урлагт төрөлхийн авьяастай тэр залуу хувь нийлүүлсэн тэмдэгт сертификат, хонжворт зээллэгийн сугалаа бэлэн мөнгөөр шатар даам тоглодог жирийн хүн шиг тоглох чадвартайг бодоод үзэл дээ! Шатрын бүх нууцыг эзэмшсэн мастер алдарт шатарчныг саная. Тийм шатарчин арван дөрвөн хүнтэй нэг зэрэг тоглож, хүн тус бүрд ээлжээр нүүдэл зарлан шатрын хөлгүүд дээрх бүх байршлыг нэгд нэггүй тод санаж, зайлшгүй ялалт хийдэг. Гэвч тэр үед Каупервуд тийм урлагийг бүрэн эзэмшээгүй байсан боловч тийм адилтгалыг хийх үндэстэй юм. Мөнгийг яаж зарцуулахыг урьдаас мэддэг байсан бөгөөд бэлэн мөнгийг нэг газар хадгалах, мөн түүний зэрэгцээгээр өөр олон газар эргэх чекийн бааз болгон зээлийн журмаар ашиглах нарийн аргуудыг сайн мэддэг байсан. Тийм гүйлгээний ажлыг бүх талаас нь бодож дэс дараалалтай явуулсны үр дүнд худалдан авах чадвараа арав дахин мөн үндсэн өртгөө арван хоёр дахин илүү өсгөх чадалтай болов. Каупервуд биржийн газар үнэ өгсөх буурах зарчмыг зөн билгээрээ мэдэж авсан хүн юм. Хэрэв Каупервуд хотын няравт үзүүлэх нөлөөгөө цаашид үргэлжлүүлж түүнийг эрхэндээ оруулж чадах л юм бол зөвхөн зээллэгийн сертификатын үнийг өдрөөс өдөрт буюу жилээс жилд өсгөж бууруулж чадахаар зогсохгүй харин тэр зээллэгийн ачаар урьд өмнө нь түүний ой ухаанд ороогүй тийм зээллэгийн эрхийг банкнуудаас хэрхэн олж авахыг яг мэдэж байжээ. Түүний эцгийн банк бол үүгээр орлого олж зээллэгээ өргөтгөсөн анхны банк мөн. Фрэнкийн амжилтад итгэсэн орон нутгийн засаг захиргааны эрх баригчид, завшаан эрэгч нар Молленхауэр, Батлер, Симпсон болон бусад хүн хотын зээллэгээс ашиг хонжоо хайж эхэлжээ. Каупервуд хувиараа биш харин хотын зээллэгийн ажлыг амжилттай явуулж чадсан хүний хувьд Молленхауэр, Симпсон хоёрт нэртэй болжээ. Стинер тийм хүн олсон нь их ухаалаг ажил болов гэлцэх болжээ. Биржийн дүрмээр бол худалдааг өдөрт нь дүгнэж, дараагийн өдөр тооцооны дүнг гаргадаг байсан боловч шинэ няравтай байгуулсан гэрээнд тохирсноор Каупервуд дараачийн сарын эхэн хүртэл тийм тооцоо гаргахгүй байж болох ажээ. Тэгээд бас түүний гарт бүх л баримт бичиг үлддэг байсан учир тайлан гэж нэрлэхийн аргагүй байсан. 

	Зээллэгийн хэмжээ их байсан учир түүний мэдэлд их хэмжээний мөнгө оршиж байлаа. Үнэт цаасыг нэг данснаас нөгөө рүү шилжүүлэх мөн сарын эцсийн тайлан тооцоо зэрэг нь ёс төдий явагддаг байв. Дамын худалдаанд хотын сертификатыг ашиглах, түүнийг хувийн юм шиг дуртай банкандаа хадгалуулах, зээлдүүлэх болон мөн тийм янзаар тэдний үндсэн өртгийн 70%-ийг бэлэн мөнгөөр авах зэрэг бүх боломж Каупервудэд байсан. Фрэнк тийм ажлыг огт ичгүүр сонжуургүй хийдэг байлаа. Тийм аргаар олсон мөнгөний тооцоог зөвхөн сарын эцэст хийдэг байлаа. Каупервуд хотын зээллэгийг биржийн өөр ажилбарт ашиглаж түүний хариуд их мөнгө зээл авах бололцоотой байв. 

	Каупервудийн хурц ухаан, идэвх зориг арга самбаа, ахар богино хугацаанд ихийг амжуулж чадсан-энэ бүгд нь түүний сан хөмрөгийн хязгааргүй арвижих шалтгаан болжээ. Түүний нарийн арга ухааныг хараахан ойлгоогүй байсан төрийн зүтгэлтнүүд тэр ажил Каупервудэд ямар их олзтой байсныг төсөөлөн бодож чадахгүй байна. Хотын дарга Стробик болон бусад хүн урьдчилан ярилцаж байхдаа Стинер жилийн дотор хотын захиргааны падаанаар түүний нэр дээр хоёр сая зээллэг шилжүүлэх болно гэж Каупервудэд хэлэхэд мань эр юу ч дуугараагүй боловч дотроо баярлаж байжээ. Хоёр сая гэнэ ээ! Үүнийг өөрийн үзэмжээр зарцуулах болно. Түүнийг санхүүгийн зөвлөгчөөр урьж зөвлөгөө авсан. Зөвлөснөөр нь явж байна. Маш сайн хэрэг, Каупервуд бол дотроо сэтгэл нь зовдог хүн биш ээ. Тэгээд өөрийгөө бас л шударга санхүүч гэж үзсээр авай. Өөрийгөө тийм хүмүүсийн дотор илүү гоц хатуу харгис, илүү их овжин зальхай нь биш гэж бодно. Стинерээс хотын мөнгөтэй харьцах арга нь хотын төмөр замд хяналт тогтоох тухай асуудалд хотын эрх баригчдын баримталж байсан үзэлтэй ямар ч холбоогүй байсныг энд тэмдэглэхэд илүүдэх юмгүй. 

	Энэ асуудал хотын санхүүгийн амьдралд шинэ бөгөөд сэтгэл догдлуулсан үе болж байлаа. Үүнийг олон томоохон санхүүч, төрийн зүтгэлтнүүд сонирхож байв. Жишээ нь ноён Молленхауэр, Батлер, Симпсон нар өөр өөрийнхөө хувийн тооцоог тус тусдаа сонирхож байлаа. 

	Энэ удаа тэдний хооронд тэр талаар нэгдсэн журам тогтоогүй байв. Хэрэв тэд үүнийг сайн бодоцгоосон бол түүнд гаднын хүн оролцуулахгүйг эрхэмлэх байсан байж болох юм. Гэвч тэр цагт Филадельфид морин төмөр замын шугам бага байсан учир бүр сүүлд бий болсон хотын төмөр замын том нэгдлийг байгуулах санаа хэнийх нь ч толгойд ороогүй байлаа. Гэлээ ч гэсэн Стинер, Каупервуд хоёрын хооронд байгуулсан гэрээг мэдээд Стробик өөрийнхөө шинэ санааг хэлэхээр Стинертэй уулзах гэж иржээ. Тэд бүгдээр ялангуяа Стробик Стинер хоёр Каупервудийн ачаар багагүй мөнгө олох бололцоотой байлаа. Стробик энэ ажилд илэрхий оролцохыг зүрхлэхгүй байгаа учир Стинер тэр хоёрт тэдний төлөөлөгч, тодруулан хэлбэл Стинерийн нууц төлөөний хүн Каупервудтай хамтран хотын төмөр замын нэг шугамаас илүү их тэмдэгт худалдан авч, түүнийг хяналтдаа оруулахад юу саад болж байна даа? Тэгвэл Стробик оролдлого чармайлтаараа шинэ шугам тавих зөвшөөрөл хотын зөвлөлөөс олж авч чадвал тэдгээр шинэ шугам аяндаа тэдний гарт орно. Яваандаа Стробик хэрэв чадвал Стинерийг шахан гаргахыг хичээнэ. Гэвч одоохондоо бэлтгэл ажлыг хэн нэг нь хийх хэрэгтэй бөгөөд түүнийг Стинер яагаад хийж чадахгүй билээ? Ер нь тэр ажлыг маш болгоомжтой хийлгүй болохгүй гэдгийг ойлгож байв. Учир нь түүний дарга нар үргэлж соргог байна. Хэрэв тэд хувийн эрх ашгийг хичээж тийм ажил хийж байна гэж мэдвэл түүнийг улс төрийн үйл ажиллагаагаа үргэлжлүүлэх боломжгүй болгоно. 

	Хотын шугамын нэгийг эзэмшиж байгаа байгууллага л зам уртасгах зөвшөөрөл авахын тул хотын зөвлөлөөр хөөцөлдөх эрхтэй юм байна. Энэ нь хотыг сайхан тохижуулахад ашигтай. Түүний зэрэгцээгээр Стробик морин төмөр замын хувь нийлүүлэгч бөгөөд хотын захиргааны даргын ажлыг зэрэг хийж чадахгүй ажээ. Эдвард Батлертай түүний төлөөлөгчийн хувьд Каупервуд хувийн журмаар ажлаа явуулж байсан бөгөөд Молленхауэр, Симпсоны аль алинтай нь уулзаагүй ажээ. Хотын зээллэгийн ажилбарыг эрхэлж байхдаа үнэндээ тэдний төлөө ажил хийж байна гэдгээ ухамсарлаж байв. 

	Нөгөө талаар Стинер Каупервуд дээр ирж хотын төмөр замын тэмдэгтээс бага багаар худалдан авах тухай саналаа хэлж байхад Фрэнк түүний ярьж байгаа байдлаар цэвэр биш үйл ажиллагаа гэдгийг бүр эхнээс нь ойлгосон бөгөөд Стинер өөрөө ч ёс бус юм хийх гэж байгаагаа ухаарч байв. 

	“Каупервуд аа хүрэлцэхүйц хөрөнгөтэй болсон цагтаа тэр замыг чинь гартаа оруулж авахын тулд эхлээд бөөнөөр нь худалдаж авмаар ямар нэг төмөр замын үнэт цаас байхгүй биз?” гэж Стинер тэр ажлын тухай анх ам нээхдээ хэлсэн юм. Тэр хоёр энэ үед зургаадугаар болон Частнатын гудамжны буланд орших хотын зөвлөлийн хуучин байшинд Стинерийн өрөөнд байсан бөгөөд Стинер асар их орлогыг олох болсондоо зан ааш нь үдийн нар шиг налгар байв. 

	Тийм цаас байдгийг Каупервуд мэдэж байсан. Түүний овжин ухаан тэр үнэт цаасанд ямар бололцоо нуугдаж байгааг аль хэдийнээ мэдсэн байв. 

	Автобус гудамжаар үйлчлэх нь аажмаар цөөрөн цөөрч, хотын төмөр зам тавих хамгийн сайн чиглэлийг урьдаас бэлтгэх чөлөө гаргажээ. Гэхдээ зам тавих гудамж зөндөө байсны дээр хот өөрөө тэлж өргөжсөөр байв. Хотын хүн амын өсөлт цаашид их ажил шаардаж байв. Хотын хамгийн хөдөлгөөн ихтэй хамгийн том хэсгүүд рүү нэгэнт бэлэн байгаа богино төмөр замыг уртасгахыг хүлээж чадах бололцоотой хүн бол үнэ хайрлахгүй байж болно. Каупервуд “хязгааргүй гинж” “хүлээн авууштай томьёо” хэмээх онол нэгэнт боловсруулсан юм. Энэ нь удаан хугацаанд төлөхөөр аливаа юмыг худалдан авахдаа зөвхөн худалдагч хүндээ төлж түүний эрэлтийг хангахад хүрэлцэх тэмдэгт сугалааг гаргах төдийгөөр зогсохгүй, харин хүчин зүтгэсний хувьд өөрийгөө шагнах өөр зүйлд хөрөнгө оруулж болохуйц илүүдэл мөнгийг ийм аргаар олж болох тухай огт дурдахгүйгээр мөн шинэ тэмдэгтүүдийг дахин гаргах зэргээр хязгааргүй үргэлжлэх онолын нэр томьёо болжээ. Сүүлдээ энэ нь ерийн ажлын арга, тэгээд бас шинэ зүйл болсон бөгөөд Каупервуд энэ онолыг нууц хадгалсан. Тэгээд бас Стинерийг энэ талаар түүнтэй ярьж эхлэхэд их баяртай байсан. Учир нь, хотын төмөр замыг санхүүжүүлэх явдал түүний мөрөөдөл байсан бөгөөд нэг сайхан өдөр тэр төмөр замыг гартаа оруулаад тэр ажлыг цаашид гялалзтал явуулна гэж Фрэнк итгэж байлаа. 

	Тэгээд “Яагаад болохгүй байх вэ?” —Жорж гэж булзааруулсхийн хариулаад—«мөнгөтэй хүнд бол сайхан бололцоотой хоёр гурван шугам байна даа Биржийн газар бөөн тэмдэгт цаас бариад яваа хүнийг би харсан. Бид тэр тэмдэгтийг худалдан авах нь зүйтэй. Тэмдэгт хадгалж байгаа өөр хүн ч түүнийгээ худалдахыг бодож байж болох юм Грин, Коутс хоёр гудамжны шугам л над сонирхолтой санагдана. Хувь нийлүүлэх гурав дөрвөн мянган доллартой сан бол би тэр ажилд орох л байна. Төмөр замыг хяналтдаа авахын тул төмөр замын мөнгөн тэмдэгт буюу хувь нийлүүлсэн хөрөнгөний зөвхөн гучин хувь хэрэгтэй. Мөнгөн тэмдэгтийн ихэнх хувь нь нийтийн хурал цуглаанд болон санал хураах ажилд оролцдоггүй жижиг хадгалагчдын дунд таржээ. Миний бодож байгаагаар хоёр гурван мянган доллар л тэр замыг хяналтдаа авахад хангалттай байна” гэж нэмж хэлэв. Тийм аргаар алгуурхан авч болох өөр нэг шугамыг тэр бас нэрлэв. 

	Стинер бодлогоширч “энэ ч маш их мөнгө байна даа” Дараа нэлээд байзнаж байгаад энэ тухай ярилцах уу даа” гэж шийд муутай хэлээд ямар ч болтугай Стробиктай зөвлөхөөр явлаа. Түүнд хувь нийлүүлэх хоёр гурван мянган доллар байхгүй гэж Каупервуд мэдэж байлаа. Тийм их мөнгө олох ганц арга байсан, тухайлбал хотын сангаас хүүгүй зээл авах явдал юм, гэвч тийм хэргийг тэр ганцаараа зүрхэлж чадахгүй нь мэдээж. Түүний ард Молленхауэр, Симпсон магад ч үгүй Батлер бас бус өөр хүмүүс сууж байгаа шүү дээ. Хотын эрх баригчид сангийн мөнгөнөөс үргэлж идсээр ирсэн бөгөөд харин Каупервуд тэр мөнгийг ашиглах талаар юу хийвэл таарах вэ? гэж бодож байв. Стинерийн зальхай арга амжилттай боллоо гэхэд түүнд ямар ч аюул болохгүй санагдана. 

	Ер нь түүнийг бүтэхгүй болно гэх үндэс ч алга. Тэр ажилд Каупервуд өөрөө зөвхөн төлөөний хүнээр оролцож байгаа шүү дээ. Тэгээд бас Стинерт тэр мөнгийг дамлаж өгөхдөө хэд хэдэн шугамыг мэдэлдээ авч чадна гэдгийг ойлгож байсан. Түүний шинэ байшингийн ойролцоо саяхан тавигдсан арван долоо, арван есдүгээр гудамжны шугам хэмээн нэрлэгдсэн нэг шугамыг тэр юунаас ч илүү сонирхож байжээ. Каупервуд оройтож саатсан буюу тэрэг дуудаж төвөг удахыг хүсээгүй үедээ тэр замаар явдаг байлаа. 

	Төмөр замын тэр шугам улаан тоосгон байшинтай, хөл хөдөлгөөнтэй хоёр гудамжаар өнгөрдөг бөгөөд алсдаа хот тэлж том болоход их орлого өгөх газар тавигдсан ажээ. Одоохондоо маш богино зам, хэрэв түүнийг Батлерынхтай юм уу Молленхауэр, Симпсоны шугамтай холбож чадвал хууль тогтоох хурлаас түүнийг цаашид өргөтгөн барих зөвшөөрөл олж авч болно. Фрэнк өөрөө оролцон Батлер, Молленхауэр, Симпсоны дунд нэгдсэн концернтой болохыг мөрөөдөж байлаа. Тийм бүрэлдэхүүнтэй нэгдвэл тэд дуртай юмаа хийж чадах ажээ. Гэхдээ Батлер бол өгөөмөр энэрэнгүй хүн байгаагүй, гартаа бэл ихтэй хүнтэй л тоож ярилцдаг хүн. Иймээс уг арга заль нь хэн бүхэнд итгэгдэхүйц байх ёстой билээ. 

	Түүнээс гадна Каупервуд хотын төмөр замын хувь нийлүүлсэн тэмдэгтийг худалдан авах Батлерын бие төлөөний хүн байсан бөгөөд тухайлбал тэр шугам тийм орлоготой байсан бол Батлер яагаад хамгийн түрүүнд өөртөө тэр тухай мэдэгдээгүйг сонирхох байсан билээ. Тэр төмөр замыг хувийнхаа болтол жаахан харзнасан нь дээр гэж Фрэнк бодсон. Тэгвэл Каупервуд Батлертай хөрөнгөтөн хүн хөрөнгөтөнтэйгөө харьцах маягаар эн зэрэгцэн ярилцаж чадах билээ. Хотын өргөн төмөр замын системийг хэдхэн хүн гар хяналтад авах буюу болбол өөрөө дангаараа ноёлохыг тэр мөрөөдөх боллоо. 

	
Арван долоо дугаар бүлэг

	Цаг хугацаа өнгөрөх бүр Фрэнк Эйлин хоёр биеэ улам ойр дотно мэдэх болж байлаа. Хүрээ нь улам бүр өргөжиж байгаа ажилдаа дарагдан Фрэнк хүссэн хэмжээгээрээ Эйлинд анхаарал тавьж чадахгүй байсан боловч өнгөрсөн жилийн турш түүнтэй байнга уулзалддаг байлаа. Эйлин арван ес хүрч баахан дураараа зоримог хүн болжээ. Тэгээд ч жишээ нь гэр орон түүний доторх тавилга хэрэгслийн талаар сайн мууг ялган юм л бол голох янзтай. 

	“Аав аа, энэ муу оромждоо л байгаад байх юм уу?” гэж нэг орой цөмөөрөө цугларч хоол идэх зуур Эйлин эцгээсээ асуужээ. 

	“Энэ байшин юугаараа муудаад байна даа? Би мэдмээр байна. Ээж бид хоёрт чинь бишгүй болоод ирсэн, сайхан орон шүү” гэж гаднын хүнгүй үед амны алчуур цаасаа энгэртээ нямбайлан хавчуулж, ширээгээ нягт шахан суудаг хуучин заншлаараа сууж байсан эцэг нь хэлэв. 

	“Аав аа, ёстой муухай байшин. Та өөрөө мэдэж байгаа шүү дээ. Хүн бүгд ярьж байна. Манайхаас л бусад айл хэчнээн сайхан байшинтай болж байгааг хараад үз л дээ” гэж эгч шигээ цовоо, арван долоотой амьдрал муу мэдэх Нора хөндлөнгөөс оролцон хэлэв. 

	“Хүн бүгд, хүн бүгд гэнэ, хэн юм тэр хүн бүгд гэдэг чинь, би мэдмээр байна. Би ч гэсэн нэг хүн. Миний хувьд энэ байшин аятайхан санагддаг. Энд суух дургүй хүнийг суу гэж албадаагүй. Тэр хүн бүгд гэдэг чинь ямар улс вэ? Тэдэнд манай байшин ямар хамаатайг мэдмээр байна!” гэж Батлер ялимгүй уцаар боловч алиалж хэлэв. Ийм яриа үүний урьд олон гарч, мөн иймэрхүү хариулж тоглоом наргианы чанартай өнгөрч байсан бол энэ оройн яриа хөөрөө арай өөр шинжтэй болжээ. 

	“Байшин маань хэрэгцээгүй болж байгааг та өөрөө мэдэж байгаа шүү дээ, аав аа, уурлаад байх юм алга. Хуучирч эвдэрч, бохир муухай болсон нь худлаа биш. Доторх тавилга нь хуучирчээ. Төгөлдөр хуур маань ч тоглохын аргагүй, хаях л хэрэгтэй болжээ. Дахиад би ийм хөгжим дээр тоглохгүй. Каупервудийнхыг аваад үзье л дээ” гэж Эйлин шийдэмгий хэлэв.”Хуучин Бохир! Хуучраад эвдэрсэн тавилга чинь хаана байна вэ?” гэж Батлер уурлан хэлэхэд түүний ирланд аялгуу бүр тод байв. 

	Хогшил тавилгаа Каупервудийнхтай зүйрлэх гэсэн оролдлогыг өөлөхийг завдтал нь Батлер хатагтай хөндлөнгөөс түүний үгийг таслав. Батлерын авгай бол тарган цатгалан өргөн нүүртэй голдуу инээмсэглэж байдаг, ирланд маягийн нүдтэй, улаан шаргал үс нь бууралтах шинж орсон ажгуу. Мөн түүний зүүн хацарт доод уруулынх нь хавьд том ур улайран харагдана. 

	“Хүүхдүүд ээ, таануусууд41 юундаа хэрэлдээд байгаа юм. Боль! Аавдаа улаан лооль авчирч өг” (Батлер худалдаа улс төрийн хариуцлагатан боловч эхнэртээ бол хүүхэд шиг ажээ) гэж Батлер хатагтай хэлэв. 

	Ирланд шивэгчин үйлчилж байсан боловч тэд тавгаа өөрсдөө дамжуулж байв. Ширээн дээрээс унжих цагаан шаазан бүрхэвчтэй арван зургаан ширхэг гоёмсог дэнлүүний хурц гэрэл Эйлин дээр голлон туссан нь түүнд тойв дараатай санагдана. 

	“Ээж, таныг “таануусууд” гэж битгий хэлж бай гэж хэчнээн хэлнэ вэ? Ийм алдаа хийхгүй гэсэн чинь яалаа?” гэж эхийнхээ ярианд гарсан хэлзүйн алдааг дургүйцсэн Нора хэлэв. 

	“Эхийгээ яаж ярихыг сургаадах гэж чамд хэн хэлэв. Чамайг энэ ертөнц дээр бий болоогүй байхад ингэж яриад болж байсан юм. Хэрэв ээж чинь хүнд хүчир ажилд хөөгдсөн хүн шиг бүх насаараа ажиллаагүй сэн бол чи өнөөдөр эхийнхээ өмнө ханхалзаад байхгүй л байх сан. Сайхан мэдээрэй. Ээж чинь чиний найз нараас мянга дахин илүү. Чи яасан задарсан тархи вэ?” гэж эцэг нь нэмж хэлэв. 

	“Ээж ээ, дуулж байна уу? Аав ямар муухайгаар намайг хэлж байна вэ?” гэж эхийнхээ мөрд наалдан, айсан басамжлагдсан дүртэй Нора гоншигнов. 

	“Эдди, Эдди” хэмээн Батлер хатагтай буруутгасан маягтай нөхөртөө хандаж: “Нора, охин минь, аав чинь хаанаас тэгж бодох вэ? Чи мэднэ шүү дээ. Тийм биз дээ!” гээд охиныхоо толгойг энхрийлэн илэв. Хэлзүйн алдаа мадгийг нь өөчиллөө гээд ээж нь огт гомдсонгүй. 

	Батлер өөрөө бага охиноо задарсан тархи вэ гэж дэмий ч хэллээ хэмээн дотроо гэмшинэ. Гэвч энэ хэдэн хүүхдэд тоох юм гэж нэг ч байхгүй, залбирмаар амьтад. Байтлаа гэр орноо хүртэл голно гэдэг чинь лав сайн ёр биш байх аа? гэж бодно. 

	“Хоолны үеэр ийм хэл ам татлах хэрэг юу байна, тануус?” гэж дух руугаа унжуулсхийн зүүнээс баруун чихээ хүртэл ташуу самнасан хар үс, тачирхан ширвээ сахалтай залуу Кэлем хэлэв. Түүний үл мэдэг шантгар хамар, ялимгүй дэлдэн чихийг эс өөлбөл ерөнхийдөө аятайхан хөөрхөн залуу ажээ. 

	Оуэн тэр хоёр байшингаа үнэхээр муу, тавьсан эдлэл нь ч таарууг мэдэж байсан боловч нэгэнт эцэг эх нь голоогүй байхад гэр бүлийн доторх эв найрамдлыг бодож дуугүй өнгөрөв. 

	“Биднээс чадал чансаагаар хавьгүй дор хүмүүс ч аятай сайхан байшинд сууж байхад бид л гэж ийм муу байшинд сууж байх юм. Адгийн наад зах нь Каупервудийнхныг хар л даа...” 

	— “За Каупервудийнхан тийм байж. Каупервудийнхан ямар хамаатай юм?” гэж хажуудаа сууж байсан Эйлин рүү эргэн Батлер царайгаа минчийлгэн зандрангуй хэлэв. 

	«Тэр чинь таны л төлөөний хүн, гэтэл манайхаас хамаагүй сайхан байшинтай байна шүү дээ”. 

	— “Каупервудийнх, Каупервудийнх л гэлцэх юм! Тэр Каупервудийнхны чинь тухай над ярих дур алга. Би Каупервудийнхаас сурах болж байна уу? Тэднийхэн хэчнээн ч сайхан байшинтай байлаа над ямар хамаатай юм? Миний байшин миний л орон гэр. Би эндээ л байх дуртай. Би эндээс зайлж холдож чадахгүй болтлоо олон жил энд сууж байна. Хэрэв чамд таалагдахгүй байгаа бол чи дуртай газраа очиж болно шүү дээ. Дургүй бол явахгүй юу. Би л эндээс хөдлөхгүй”. 

	Гэрийн дотор иймэрхүү яльгүй зүйлээс хэрүүл болоход ууртаа Батлер эхнэр хүүхдээ гараараа занган давшилдаг нь түүний зан билээ. 

	— “Өө тийм бол би мөд эндээс чинь зайлаад өгье. Би энд чинь хэзээ ч суухгүй” гэж Эйлин өчив. 

	Каупервудийн охин Аннын хэлснээр удахгүй дуусах Каупервудийн зочны тохилог сайхан өрөө, номын сан, хатагтайнх нь гоёмсог өрөө энэ бүхэн түүний нүдэнд агшин зуурын дотор жирэлзэнэ. Каупервудийнд алтаар чимэглэж, ягаан цэнхэр чийгээр өнгөлсөн гурвалжин хэлбэртэй, дур булаам сайхан төгөлдөр хуур байна. Манайх арав дахин илүү баян мөртөө, яагаад тийм сайхан юм авдаггүй юм бэ? Амин голоосоо хайртай эцэг нь хуучин бодолтой хүн юм даа. Гэрээт ажил эрхэлдэг бүдүүлэг ирланд худалдаачин гэж түүнийг хүмүүс хочилдог нь түмэн зөв юм. Хөрөнгө хуримтлуулсны нь ашиг юу байна гэж Эйлин бачимдаж яагаад орчин үеийн маягаар баяжиж болдоггүй юм. Болох л байсан шүү дээ. Гомдож гонсойгоод ч нэмэргүй юм уу даа. Одоогоор нэгэнт л эцэг эхийнхээ мэдэлд байгаа хойно дураараа тонгочиж болох биш. Хүлээхээс л өөр арга алга. Харин сайн хүнээ олж ханилсан цагт арга нь олдоно биз. Гэвч хэнтэй суух билээ? гэж бодно. 

	— “Одоо дэмий маргахаа зогсвол таарна!” гэж Батлер хатагтай тайван бөгөөд заяаны тэвчээртэй эв засах маягтай хэлэв. Эйлин яагаад тэгтлээ бачимдаж буйн учрыг эх нь андахгүй мэднэ. 

	— “Бид чинь сайхан байшинтай байж болно шүү дээ” гэж Эйлин зүтгэв. 

	— “Ядахдаа энэ байшингаа засаж шинэчлэх хэрэгтэй” гэж Нора эхийнхээ чихэнд шивнэв. 

	— “Дуугүй бай гэм! Цагтаа болох л байлгүй. Хүлээж бай. Бид тийм болголгүй яав гээч нь. Одоо явж хичээлээ хий. Дэмий ярихаа боль!” гэж эх нь охиндоо хариу болгов. 

	Нора босоод явлаа. Эйлин чимээгүй болов. Эцгээ тэсгэлгүй зөрүүд хүн. Гэхдээ их сайн гэж бодно. Эцгийгээ хэлсэн үгэндээ гэмшиг гэж бодоод Эйлин хошуу цорвойлгон суусаар байв. Ширээний араас бүгдээрээ босон гарахад Батлер “За боль, боль. Хөгжим дээрээ нэг тоглоодох. Сэтгэл сэргэмээр сайхан юм тоглоно шүү” гэж хэлэв. Охиноо аавдаа уурласныг сайн мэдэж байсан учир сэтгэлийг нь тайвшруулах хэрэгтэй гэж боджээ. Батлер охиныхоо авьяас чадвар, булчингийн чадлыг харуулж чадахуйц шуугиантай бадрангуй зүйл тоглуулахыг чухалчилдаг бөгөөд тийм тоглолтыг нь үзэж чагнахдаа сэтгэл нь бахаддаг байжээ. Тийм хэцүү зүйлийг ийм хөнгөн чадамгай тоглож байгаа нь түүнд ямар хүмүүжил олгосныг харуулна. 

	“Шинэ хөгжим дуртай цагтаа худалдан авч болно шүү. Ямар нь дээр байгааг дэлгүүрт очоод үзээрэй. Над бол энэ аятайхан л хөгжим юм. Тэгэхдээ өөртөө таалагдахыг л аваарай” гэхэд Эйлин түүний гарыг атгав. Юу гэж эцэгтэйгээ маргах билээ? хэрэв бүх байшин, гэр бүлийнхээ орчин байдлыг өөрчлөхгүй бол ганц хөгжим юу болох вэ дээ. Энэ хүүхэн Шуман, Шуберт, Оффенбах, Шопенины хөгжмөөс тоглож, эцэг нь тасалгаа дотуур холхин алхлахдаа гомдонгуй инээмсэглэв. Эйлин хэдийгээр бүдүүн зоримог боловч сэтгэлийн нарийн хөдөлгөөнийг гаргаж чаддаг учир зарим зүйлийг бүрэн ойлгож түүнийгээ тайлбарласан маягтай тоглож байв. Аав нь үүнийг огт ажигласангүй. Батлер гялалзаж яваа, эрүүл чийрэг, сэтгэл бахдам сайхан охиноо харахдаа энэ маань ер нь ямар хүн болох бол доо. Худалдаа үйлдвэрийн сайн авьяастай нэг сайхан баян залуу эр мөд охинтой минь суувал аав нь охиндоо их мөнгө өгнө гэж бодно. 

	Эцэг хүү хоёр Каупервудийнхан шинэ байшиндаа орох ёслолдоо том хүлээн авалт хийнэ. Эхлээд зочид Фрэнкийнд цугларах, дараа нь бүжиг хийхээр өвгөн Каупервудийнд очих ёстой байжээ. Хенри Каупервудийн байшин илүү том, тохилог бөгөөд нэгдүгээр давхарт хүлээн авах их, бага өрөө, хөгжмийн тасалгаа байдгаас гадна өвлийн цэцэрлэгтэй ажээ. Элсворт тэр байрыг концерт, бүжиг явуулах, бүжгийн завсраар амрах байр болгон ганц том тасалгаа болгож болохоор хийжээ. Эцэг хүү Каупервудынхан хоёр байшингаа хамтран ашиглахаар бүр анхнаасаа боджээ. Хоёр айл дундаа цэцэрлэгч, угаагч, бойдаа, зарц, шивэгчидтэй ажээ. Фрэнк хүүхдүүддээ гэрийн хүмүүжүүлэгч хөлслөн авчээ. Тэдний байдал нь хоёр гэрийн зарц байхаасаа үнэндээ Хенри Каупервудийн хувийн зарц болж байлаа. Бойдаа нь шарсан мах хэрчиж өгөх, зарц шивэгчин нарыг удирдаж ажиллуулах, хэрэгцээтэй үед хоёр айлын алинд ч ажиллаж байлаа. Бас тэр хоёр айл дундаа адууны хүрээ, адуучин, дэлбэгчтэй байлаа. Хоёр тэрэг зэрэг шаардагдвал адуучин, дэлбэгч хоёул мордоно. Энэ мэтээр тэд ажил төрлөө тохиромжтой, хямгатай явуулдаг байжээ. 

	Зочин хүлээн авах бэлтгэлийг Каупервуд маш чухал зүйл гэж үзэж байсан учир нь санхүүгийн үйл ажиллагааныхаа хүрээг өргөтгөх зорилгоор аль болох олон хүнийг, ялангуяа ихэс дээдсийн хувьд бол хүнээ олж урих хэрэгтэй байв. Иймд Фрэнкийнд болсон өдрийн хүлээн авалтыг орой тийшээ эцэг Каупервудийнд шилжүүлэхээр шийджээ. Тэнд бүгдийг оруулах үүнд: ноён Тай, Стинер, Батлер, Молленхауэр болон Артур Риверс, Синек Дэвис, хатагтай Тренар Дрейк гэргийн хамт, мөн Фрэнкийн танил залуу Дрексель, Кларскийхан зэрэг нийгэмд чухал байр эзлэх хүмүүс байжээ. Каупервудийнхан Дрексель, Кларки нарыг морилж ирнэ гэж найдаагүй боловч урилга явуулах хэрэгтэй гэж үзжээ. Бүр орой хамгийн шилмэл хүмүүсээ ирүүлэх гэхдээ тэдний дотор Анн, хатагтай Каупервуд, Эдвард, Жозефын найз нарын зэрэг Фрэнкийн төлөвлөсөн хүмүүс багтсан ажээ. Энд багтсан нэрсийг гол чухалд тооцжээ. Энд нийгмийн шилдэг хүмүүс залуучуудын сор нь буюу өөрөөр хэлбэл ятгах, тушаах гуйх нөлөөлөх аргаар тулгуурлаж болох тийм хүмүүсийн нэрс багтаж байв. 

	Хэдийгээр Фрэнк Батлерынхныг ирэхийг төдий л хүсээгүй боловч Эйлинд сэтгэлтэй учир тэднийхнийг их багагүй бүгдийг нь өдрийн болон оройн хүлээн авалтад урихдаа ялгаж болохгүй байсан. Эйлинд Анна, Лилиан хоёр тун дургүй байдгийг Фрэнк мэдэж байсан. Урих хүмүүсийн нэрсийг гаргаж байхад ч тэр хоёр энэ талаар байн байн үг хэл гаргаж байлаа. 

	Урих хүний нэрс хэлэлцэж байгаад Эйлиний нэрд хүрэхэд Анна бэргэндээ “Хэтэрхий овилгогүй хүүхэн, өөрийгөө бүхнийг мэднэ гэж боддог. Тэгээд бас биеэ зөв авч явж чадахгүй. Харин эцгийг нь хар даа. Тийм аавтай хүн чинь жаахан нам гүм байж болдоггүй яасан юм” гэжээ. Шинэ тасалгаандаа бичгийн ширээний ард сууж байсан Каупервуд хатагтай хөмсгөө жаахан дээш болгож “Анна минь, Фрэнкийн ажил надыг тийм хүмүүстэй харьцах болгож байгаад би үнэнээ хэлэхэд заримдаа их харамсдаг. Батлер хатагтай ямар уйтгартай хүн юм. Сайхан санаатай боловч даанч юм мэдэхгүй амьтан даа. Эйлин бол даанч давилуун зантай хэт нүүрэмгий хүүхэн гэж би боддог. Манайд ирэхдээ хөгжмөөр өөрийнхөө юм шиг л тоглодог. Ялангуяа Фрэнкийг байвал бүр дор загнадаг. Фрэнк хараад бодвол ойшоодоггүй л байх. Тоглож байгаа зүйлд нь ч тийм гойд сайхан юм байхгүй, хоосон шуугиан” гэхэд Анна дэмжиж:

	“Хувцасласан барьсныг нь харахаас дургүй хүрсэн. Өөрийгөө хүний нүдэнд тусмаар муухай хувцаслахыг нь яана. Саяхан нэг өдөр зугаалахаар явж байхыг хараад чамд харуулах юм сан гэж бодож билээ. Өргөн хар хөвөөтэй “Зуав42“ час улаан цамц өмсөж том улаан өдтэй бэлхүүсээ хүртэл унжуулсан улаан туузтай алчуураар толгойгоо боож аяны малгай өмсжээ. Биеэ яасан их тооно. Гараа хаяхыг нь яана!” гээд Анна гараа царвуугаараа бага зэрэг нугалж, Эйлиний хөдөлгөөнийг биеэрээ дүрслэн үзүүлэв.”Урт шар бээлий хийсэн нэг гартаа морины жолоо, нөгөө гартаа ташуур бариад морио залах гэж арай ядан оролдоно. Зарц Чильям арын суудал дээр нь суугаа харагдана. Өөрийгөө ер юу гэж бодсон юм бол!” гэж Анна зэмлэх, шоглох хоёрыг хослуулан өгүүлэхэд Лилиан:

	“Гэлээ ч урихаас өөр арга алга, ирээд яаж маяглахыг нь мэдэж л байна. Хамраа шантайлгаад хоосон маяглан тасалгаануудаар явна даа” гэж нэмж хэлэв. 

	“Зөв, зөв, өөр яах вэ дээ. Яахлаараа тэгж маяглана вэ? Харин Нора нь аятайхан охин шүү. Өөрийгөө тэгж дөвийлгөхийг оролдохгүй байх аа. Эйлинээсээ царайгаар ч илүү” гэж Анна тосон хэлэхэд Лилиан;

	“Нора зүгээр ээ, хөөрхөн ч охин” гэв. 

	— Нээрэн тийм, Би бас тэгж боддог” 

	Эйлин өөртөө бүхний анхаарлыг татаж хэт ганган хээнцэр байдлаараа бусдыг сониучирхуулан шохоорхуулах нь гайхалтай. Ямар нэг хэмжээгээр түүнийг хүмүүс шударгаар шүүмжилж байсан боловч ухаан зоримог зан байдал нь бусдаасаа давуутай байв. Тэр охин нэр хүндийн хойноос хөөцөлдөх дуртай бөгөөд олны хараанд орж, зарим хүний зэвүүг хүргэдэг байв. Учир нь Эйлин ядуу гарал үүслээ дутагдал гэж ойлгоод үүнийг давж туулахын тул дотроо тэмцэж байв. Хүмүүс түүний эцэг эхийг ихэс дээдсийн хүрээнд орж болохгүй улс, тэгэхлээр Эйлинг ч бас тийм гэж үздэгийг бодохоос Эйлиний зэвүү хүрдэг байлаа. Эйлин өөрийгөө хэнээс ч доргүй гэж бодно. Жишээ нь их авьяастай, нийгэмд их түргэн ахиж яваа Каупервуд л үүнийг нь ойлгож байгаа бололтой. Өдөр хоног өнгөрөх тусам тэр хоёр санаа сэтгэлийн хувьд улам ойр дотно болсоор авай. Фрэнк сайхан хүн санагдах бөгөөд түүнтэй ярьж хөөрөх их дуртай. Фрэнк тэднийд очихдоо, эсвэл Эйлин гэрт нь очоод тааралдахад хэдэн үг солихгүй өнгөрнө гэж ер байхгүй. Эйлинд бүр ойртож очоод нөхөрсөг халуун сэтгэлээр царай руу нь хардаг байлаа. 

	“За, Эйлин сайн сууж байна уу? Аав ээж чинь сайн уу? Унаагаар зугаалж байна уу? Их сайн байна. Өнөөдөр би таныг харсан. Сэтгэл булаам сайхан байна билээ” гэж Фрэнк хэлээд нүднийхээ зөөлөн харцыг Эйлинд чиглүүлнэ. 

	— Өө Ноён Каупервуд, яалаа гэнэ ээ?” 

	— “Үнэхээр гайхамшигтай сайхан харагдсан. Тэр хар хувцас танд даанч сайхан зохижээ. Таны алтлаг шаргал үсийг би холоос таньж байна”. 

	— “Үгүй. Та ийм юм над ярих ёсгүй. Та над цаасан малгай өмсгөж байна. Аав ээж маань ч намайг их онгироо гэдэг юм шүү”. 

	— “Тэд юу ч гэж хэлж байсан яах вэ. Би таныг их хөөрхөн гэж байна шүү. Та ч үнэхээр тийм шүү дээ. Ер нь дандаа тийм харагдах юм”. 

	“Үгүй, ер нь!” Эйлин баярласандаа үл мэдэг санаа алдав. Хацар нүүрт нь улаа бутран эхлэв. Каупервуд бүгдийг ойлгодог сүрхий хүн үүнийг яаж эс андах билээ. Фрэнкийг эцэг эх нь мөн ноён Молленхауэр, ноён Симпсон зэрэг олон хүн магтан шагшдагийг Эйлин мэдэж байв. Ямар ч сайхан байшин, ямар ч сайхан контортой хүн бэ? Гэвч хамгийн гол нь түүний тайван нясуун байдал, Эйлиний омголон хүчийг тогтоон барих дүйцтэй хүч мэт санагдана. Каупервудийнхан Эйлинийг дүүгийн нь хамт урихдаа тэр хүлээн авалтын дараа болох бүжиг наадмыг дан залуучуудад зориулж байгааг тэр өвгөн хөгшин хоёрт аль болох эелдгээр мэдэгдэх хэрэгтэй байжээ. 

	Каупервудынд олон хүн цугларчээ. Зочдын дотор анх танилцаж байгаа хүн олон байлаа. Гэрийн эзэд ирсэн гийчдэд Элсвортын гавьяаг магтаж ямаршуу зорилгыг яаж шийдвэрлэж чадсаны нь тайлбарлаж байв. Зочид саравчит асраар дамжин зугаалж хоёр байшинг шохоорхон үзэв. Тэдний дотор хуучин танил ч олон байв. Тэд номын сан, хоолны өрөөнд цугларан ярилцаж байв. Зарим зочид хошин үг хэлж, зарим нь найзынхаа мөрийг алгадаж нөгөө хэсэг нь хөгжилтэй наргиантай яриа ярьсаар цаг амархан өнгөрөөн орой болоход зочид тарж гэр гэрийн зүг хөдлөв. Эйлин хөх хилэн захавчтай хөх торгон костюм өмсжээ. Зохиомол хар хүрэн цахирмаа цэцгээр чимэглэсэн өндөр оройтой хөх хилэн малгай нь түүнийг үлэмж жавхаатай болгожээ. Алтлаг шар үсээ том овоолон мушгиж малгайн дор хийж, нэг мушгиа үс мөрөнд нь унжжээ. Эйлин уулаасаа тийм зоримог байгаагүй харин хүмүүст тийм зоримог хүн гэж бодуулахыг хичээдэг ажээ. Каупервуд түүнийг хажуугаараа өнгөрөхөд “Чи өнөөдөр гайхалтай хөөрхөн харагдаж байна” гэж хэлэхэд Эйлин:

	— “Орой болоход улам ч өөр болно доо” гэв. 

	Эйлин хоолны өрөө рүү хөнгөн бардам алхалсаар ороод алга болов. Нора эхтэйгээ хамт Каупервуд хатагтайтай ярилцан саатна. 

	“Тун сайхан болж шүү. Ийм айл жаргалтай байлгүй яах вэ. Харж л байгаарай бидний одоогийн сууж байгаа байшинг Эдди минь худалдан авч байх үед “Эдди, энэ байшин бидэнд хэтэрхий сайхан байна. Бурхан минь” гэж би түүнд шууд ярьж байж билээ.”Түүнийг над юу гэж хэлж байсан гэж та бодно? “Нора, энэ ертөнц дээр ч хойд насандаа ч сайхан нь хэтэрхий юм гэж чамд байх ёсгүй” гэж хэлээд намайг үнсэж байсан юм. Та бод л доо тийм данхгар том хүн хүүхэд шиг аашилж байх юм. 

	— “Энэ бол маш сайхан хэрэг гэж би бодож байна” хэмээн Каупервуд хатагтай хэлээд хүн сонсчих вий гэсэн маягтай ийш тийш эргэн харав. 

	— “Ээж ийм түүх ярихаараа болихоо мэддэггүй юм шүү. Явъя ээж ээ, идээнийх нь өрөөгөөр орж үзье” гэж Нора хэллээ. 

	“Шинэ байшиндаа аз жаргалтай суухыг бурхан өршөөг! Би бүх насаараа байшиндаа аз жаргалтай л байна. Тийм л аз жаргалыг танд хүсэн ерөөе” гэж Батлер хатагтай сайн санааныхаа угаас инээмсэглэн ерөөгөөд тасалгаанаас майтга майтга гэсээр гарч явав. 

	Оройн долоо наймын хооронд Каупервудынхан халуун амьхнаараа баахан яаруу сандруу хоол ундаа идэж ууцгаав. Есөн цагт оройн зочид цугларч эхлэв. Хөх ягаан, цайвар мөнгөн саарал бошинзтой, сүлжмэл том алчуур, задгай ханцуйтай нөмрөгөө унжуулсан охидыг тас хар костюмтай эрэгтэйчүүл нь үйлчлэн байв. Гадаа үүдэнд сүйх тэрэгний хаалга нээгдэх сонстон шинэ шинэ гийчид тасралтгүй цувран орж ирсээр байв. Каупервуд хатагтай нөхөртэйгөө, Анна гурав их лаврингийн хаалганы дэргэд зогсон зочдыг хүлээн авч байв. Өвгөн хөгшин хоёр Каупервуд Жозеф, Эдвард хоёртойгоо их лаврингийн нөгөө буланд зогсон мөн зочдын амар мэндийг эрнэ. 

	Лилиан дотуур хувцасны сайхан сүлжээсэн цээживчийг харагдуулахаар хүзүүн дээрээ намхан дөрвөлжин ухлаадас гаргасан гандмал сарнайн өнгөтэй урт ар хормойтой бошинз өмссөн нь бүр сайхан үзэсгэлэнтэй харагдана. Түүний нүүр царай, биеийн галбир бүр сайхан байсан боловч хэдэн жилийн өмнө Фрэнкийн дурыг татсан тэр гуа үзэсгэлэн арилжээ. 

	Анна Каупервудийг царай дортой гэж хэлэхээргүй боловч бас хөөрхөн гэхээргүй. Анна, жижиг биетэй бараан царайтай, шантгар хамартай, сэргэлэн хар нүдтэй ажээ. Зан авирын хувьд тэр охин зоримог дураараадуу, сэргэлэн, хүн амьтныг өөлж голох санаатай. Хувцаслахдаа тун аятайхан тохируулж чадна. Хар бараан царайтай боловч жижигхэн цагаан толбо саа гялалзсан хар бошинз өмсөж, үсэндээ улаан цэцэг хатгасан нь гойд зохижээ. 

	Аннын зөөлөн цагаан гар, мөр нь хөөрхөн харагдана. Залирхуу тунгалаг нүд, цовоо сэргэлэн ухаалаг яриа зэрэг нь түүнийг үзэсгэлэн гоо болгох авч “Эрчүүл хүүхэлдэй шиг хүүхэнд л дуртай” байдаг болохоор намайг магтах хэрэг юун гэнэ. Тэр орой Каупервудийнд ирсэн эрэгтэй, эмэгтэй залуучуудын хамт Батлерын охин Эйлин, Нора хоёр мөн иржээ. Эйлин орж ирмэгцээ дээрх сүлжээсэн хар алчуур, хар торгон нөмрөгөө мулт татан авч дүү Оуэндээ бариулав. Шулуун цэмцгэр инээмсэглэсэн залуу ирланд Кэлем Норадаа бараа болж явав. Түүнийг байгаа байдлаас нь шинжиж үзвэл яггүй алба тушаалтай явж чадах мэт санагдана. Нора залуу охидын өмсөх дуртай гутлынхаа түрийнд хүрэн алдсан богино бошинзтой байв. Өргөн хөх ягаан тууз бэлхүүсээрээ ороож мөн тийм өнгийн бүсээр үсээ тогтоожээ. Гялалзсан нүдтэй, сэтгэл хөдөлсөн Нора маш аятайхан харагдаж байв. 

	Гэвч түүний араас цайвар улаан гялтганасан толботой сайхан хар пүүсүүн хувцастай эгч нь явж байв. Сайхан гар нь мөрөө хүртэл ил харагдана. 

	Өндөр цээж, нэлээд бүдүүн гуя, түүний гоолиг биеийн галбирын ерөнхий зохицолдоо онцгой ажээ. Гүнзгий гурвалжин ухлаадас, цагаан саарал судалтай хар даавуу драпархуу бошинз нь Эйлинийг улам янзтай болгожээ. Энэ охины цагаан ягаан тарган мөлчгөр хүзүүг талсттай хар хув зүүлт сүүдэрлэжээ. Түүний эрүүл булбарай улаан хацрын гоо үзэмжийг жижиг хар мэнгэ улам онцгой болгожээ. Алтлаг шаргал үсээ духан дээрээ нүднийхээ хавьд тун дүйтэйгээр сэвсийлгэж, урт үсээ, хоёр том сүлжмэл гэзэг болгон ар тийш нь унжуулжээ. Хөмсгөө харандаагаар будсан нь үсний нь ер бишийн өнгийг сүүдэрлэжээ. Энэ цугларсан хүмүүсийн дунд Эйлин жаахан онцгойдуу харагдаж байв. Энэ нь зөвхөн түүний хувцасны гоёлоор тайлбарлагдах биш, харин аж амьдралын онцлогоор ялгарч байсан юм. Өөрийгөө ашигтай талаар нь харуулах гэсэн Эйлиний оролдлого нь биеийн болон оюун санааныхаа ач холбогдлыг үгүй хийх байсан. 

	Гэтэл амьдрал түүнийг өөрт нь хор болох юм руу дандаа түлхдэг байлаа. 

	— “Лилиан!” гэж Анна хадам эгчийнхээ гарт зөөлөн хүрэх бөгөөд Эйлинийг хар хувцас өмсөж тэр хоёрын аль алинаас илүү харагдсанд сэтгэл дундуур байна. 

	“Тийм байна” гэж Лилиан нам дуугаар хариулаад

	“Аа, та эргээд ирэв үү? Гадаа их хүйтэн байгаа биз дээ?” гэж Эйлинд хандаж хэлэв. 

	“Үнэндээ би ажигласангүй шүү. Танай өрөөнүүд тун сайхан байна шүү!” гэж бүдэг гэрэлтэй тасалгаа болон зочдыг эргэн тойрон ажих зуураа хэлж байна. 

	Нора энэ үед Аннатай юм ярьж эхлэв. Та хар даа. Би хэзээ ч энэ бошинзыг өмсөхгүй гэж бодож байсан юм. Эйлин над туслахыг огт бодоогүй гэв. 

	Эйлин эхтэйгээ ойролцоо зогсож байсан Френк рүү түргэн түргэн алхаж өнгөрөхдөө бошинзынхоо урт хормойг барьж байсан хар пүүсүү туузыг сул тавиад унжсан хормойгоо өшигчиж явна. Эйлин хэдийгээр төрөлхийн бардам зантай боловч энэ удаа түүний нүд Шотландын хоточ нохой шиг царайчилсан маягтай гялалзаж, тэгш сайхан шүд нь яралзаж байв. 

	Каупервуд түүнийг аливаа үүлдрийн амьтныг ойлгодог шигээ сайн ойлгож байв. 

	“Таны сайхныг үгээр гаргаж хэлэхэд над хэцүү байна. Та ч ёстой наран саран гэсэн үг юм даа” гэж Каупервуд хэзээ язааны эрээ цээргүй болсон найз шиг Эйлинд шивнэв. 

	Фрэнк ийм үг яагаад хэлэх болсноо өөрөө ч мэдсэнгүй. Түүнд яруу найргийн авьяас огт байгаагүй. Ийм үг хэлэх гэж урьдаас бэлд ээ ч үгүй. Үүдний өрөөнд Эйлинийг харангуутаа л Фрэнкийн зүрх сэтгэл омголон морь шиг тогтон ядаж эхэлсэн. Тэр хүүхнийг хармагцаа Фрэнк шүдээ зуурч, нүдээ онийлгож эхэлсэн. Бүх булчин шөрмөс нь зангирч Эйлинийг ойртох тутам нүүрэнд нь зоримог шийдэмгий байдал улам тодорсоор байлаа. Гэтэл Эйлин Нора хоёртой танилцах, бүжиглэх нэрсийн хуудсанд багтаахыг хүсэмжилсэн залуус тэр хоёрыг тал талаас нь бүчин авсан тул Каупервуд Эйлиний барааг түр зуур алджээ. 

	
Арван наймдугаар бүлэг

	Амьдралын аливаа өөрчлөлтийн үр хөврөл гүнзгий үндэстэй байдаг болохоор түүнийг ойлгох тун бэрх ажээ. Каупервуд хатагтай, Анна хоёрыг тэр бүжиг үдэшлэгийн тухай дурсмагц Эйлин түүн дээр очихдоо хүн хүнээс илүү харагдах хүсэл эрмэлзлээр оргилсон бөгөөд тэр хүүхэн баян эцгийнхээ буянаар яаж ч гоёх бололцоотой байв. Тэр орой учрах хүмүүс бол түүний урьдын уулзаж учирч явснаас зүйрлэшгүй их алдар цуутай хүмүүс гэдгийг Эйлин сайн мэдэж байлаа. Түүнээс гадна Каупервуд түүний бодлыг урьдынхаасаа улам илүү эзэмдэж, ганц мөрөөдөл нь болжээ. Дөнгөж нэг цагийн өмнө Эйлин хувцсаа сольж байхдаа ч Фрэнкийг дотроо дүрслэн бодсоор байсан бөгөөд яаж хувцаславал түүнд аятайхан харагдах бол гэж санаа зовж байлаа. Фрэнк түүнийг маш сонирхон энхрийлэн харж байсан тэр мөчийг Эйлин ер мартсангүй. Нэг өдөр Эйлиний гарыг магтсан санагдана. Өдөр нь Фрэнк түүнийг гайхмаар сайхан байна гэж хэлсэн учир Эйлин орой тийшээ түүнд улам хүчтэй сэтгэгдэл төрүүлж, үнэхээр сайхнаа харуулахад тийм хэцүү биш гэж боджээ. Юу өмсөх тухайгаа бодон толины өмнө оройн наймаас есөн цаг хүртэл эргэлдсээр ес дөчин тавд арай гэж бэлэн болжээ. Хувцасных нь өргөн нүсэр том шүүгээ хоёр тольтой, гурав дахийг нь хаалганы хавьд тавьжээ. Эйлин гурав дахь толины өмнө зогсож нүцгэн гар, хоёр мөр, эгц шулуун биеийнхээ хэлбэрийг харах зуур зүүн мөрөн дээрх жижиг хонхорхойгоосоо эхлэн зүрхэн хэлбэртэй мөнгөн горхиор чимэглэсэн оймсны анар татуурга сонгож авснаа хүртэл бодож байв. Гэдэсний даруулга нь эхлээд сул байсан учир Эйлин шивэгчин Кэтлин Келлидэд уурлав. Дараа нь үсээ яаж янзлах талаар бодож шалихгүй юмнаас яггүй их цаг алдав. Дараа нь хөмсгөө будаж үсээ ялимгүй хумьж овойлгон духаа сүүдэртүүлэн тагласхийж байхаар засав. Тэгээд Эйлин наах хар гоюугаа хумсныхаа хайчаар янз бүрээр хайчлан авч хацрынхаа энд тэнд нааж үзсээр ганц энгэсэг чухам хаанаас ямар хэмжээтэй тавихаа шийджээ. Эйлин самнасан үс, будсан хөмсөг, хонхорхойтой мөр, хар энгэсгээ хэрхэн зохицож байгааг харах гэж толгойгоо ийш тийш эргүүлнэ. Ингэж байхад минь ямар нэг эр хүн хардаг ч болоосой! Хэн гэвэл? гэсэн бодол зурсхийн орсон боловч тэр нь дорхноо айсан хулгана нүхэндээ годхийн орох шиг алга болов. Эйлин хэдий эрс зоримог боловч энэ удаа нэгэн хүний тухай, өнөөх л хүнийхээ тухай бодохоос айдас нь хүрчээ. 

	Дараа нь өмсөх урт хормойт бошинзоо сонгож эхлэв. Кетлин түүний өмнө таван төрлийн хувцас авчирч дэлгэв. Эйлин гоёлынхоо тэр хувцсыг эцэг эхийнхээ зөвшөөрснөөр саяхан авч жигтэйхэн их баярлаж байлаа. Эйлин эхлээд цайвар шаргал сүлжмэл мөрөвч бүхий хойд хормой нь газар чирсэн урт бөгөөд гялалзсан өнгө сацруулсан алтлаг шар бошинзыг үзэж байгаад хажуу тийш тавив. Дараа нь хар цагаан судал хосолж нэг сайхан цайвар өнгө олсон торгон бошинзыг сонирхон харж байгаад сэтгэлд нь таарсангүй учир өмсөхийг мөн болив. Гоёлын хувцасных нь дотор гадуур цамц, давхар өмсөх цагаан торгон банзалтай элгэн хүрэн бошинз мөн өөр нэг тийм өнгийн пүүсүү бошинз байна. Тэгж тэгж Эйлин цагаан гялтганууртай хар бошинзыг сонгож авчээ. Эхлээд хүрэн торгон (пүүсүү) бошинзыг өмсөж үзсэн боловч тэр нь түүний хөмсөгний будаг, энгэсгийн өнгөтэй зохицсонгүй учир өмсөхөө больжээ. Тэгээд цагаан улаан гялтганууртай хар торгон бошинзыг өмсөж үзэхэд сэтгэлд нь бүрэн тохирчээ. Ялангуяа тэр бошинзын мөнгөн саа, бөгсөн биеийнх нь хавьд гаргасан чимэглэл тун догь санагджээ. Хэдийгээр хуучнаа хаях дургүй улс тийм чимэглэлтэй “банзлыг” таашаахгүй байсан боловч Эйлин бахдаж байлаа. Хар бошинзын шаржигнаанд сэтгэл нь хөдлөн баясаж толгой гэдийлгэн нуруу эгцлэхэд хувцас нь янзтай сайхан зохижээ. Кетлин түүний шаардлагаар гэдэсний нь даруулгыг бариу болгож чирмэл хормойг нь өргөж гар дээгүүр нь давуулахад Эйлин өөрийгөө толинд дахин харав. Ямар нэг юм дутуу санагдана. Хүзүүндээ зүүх юм дутуу байлаа. Улаан шүр зүүвэл дэндүү энгийн юм аа даа. Сувд зүүвэл ямар вэ? Мөн л ялгаагүй юм даа. Эх нь худалдан авч өгсөн жижиг мөнгөн хэлхээ сондор мөн ээжийнх нь өгсөн өөр нэг засмал алмаасан сондор байгаа боловч аль аль нь таарамжгүй санагдана. Харин хэзээ ч таалагддаггүй байсан хар хув сондор гэнэт санаж голсон юм голд орно гэгч болжээ. Хүзүүндээ зүүгээд үзэхэд эрүү хацар нь улам булбарай зөөлөн тэгш цагаахан болсон мэт харагджээ. Эйлин хүзүүгээ гараараа сэтгэл ханасан янзтай илээд, хар сүлжээсэн нөмрөгөө авчруулж улаан дотортой хар торгон урт хувцсаа өмссөнөөр сая л гоёж дуусах нь тэр. 

	Түүнийг бүжгийн лавринд ороход маш тааламжтай санагдлаа. Эр, эм сайхан залуус олон бөгөөд Эйлиний гоо сайханд бишрэгчид төдхөн түүнийг бүчээд авав. Тэр залуусын хамгийн самбаатай зоригтой нэг нь тэр охин амьдралын тэмүүлэл, амьдрах их баяр баясгалангаар дүүрэн байгааг шууд ухаарчээ. Өлссөн ялаа балтай саван дээр шавж байгаа юм шиг тэд Эйлинийг бүчжээ. 

	Тэгээд Эйлин бүжгийн жижигхэн дэвтрээ захиалга өгөгсдийн нэрсээр дүүрэхэд хэрэв Фрэнк түүнтэй бүжиг хийхийг хүсвэл ээлж олдохгүй болох нь ээ гэх бодол түүний толгойд гэнэт оров. 

	Каупервуд сүүлчийн гийчдээ угтаж аваад эрэгтэй, эмэгтэй хүмүүсийн хоорондын харьцааны нарийн хэцүүг эргэцүүлэн бодож байлаа. 

	Хоёр хүйс! Энэ харьцааг удирдах ямар нэг хууль байна гэж огтхон ч итгэхгүй байлаа. Эйлинтэй жишиж үзвэл эхнэр нь өнгө зүс ч үгүй, хөгшин мэт санагдаж, дахиад арван жил өнгөрөхөд Лилиан бүр хөгширнө гэж бодож байв. 

	“Элсворт энэ хоёр байшинг бодож байснаас ч хамаагүй илүү сайхан хийсэн юм. Хоёр байшинг нэг байшин болгосон нь түүний зорилгыг хөнгөвчилсөн боловч миний байшин зай бага байснаас хийхэд улам хэцүү байсан байх. Аавын байшин илүү зайтай. Элсворт надыг аавын хаяа өргөө гэрт оруулсан байна шүү гэж би аавд хэлдэг юм” гэж Каупервуд банкны залуу эзэн Хенри Хэйл-Сэндерсонд ярьж байна. 

	Хөгшин Каупервуд зочдоос нуугдах бололцоотойдоо баярлан сайхан байшингийнхаа идээний өрөө рүү найз нарынхаа хамт орчхов. Фрэнк түүнийг орлох хэрэгтэй болж өөрөө ч чингэх дуртай байлаа. Ингээд Эйлинтэй бүжиглэж ч болох байх. Эхнэр нь бүжигт онц дурладаггүй боловч нэг удаа ч болсон түүнийг урих хэрэгтэй. Тэнд хатагтай Сенека Дэвис, Эйлин хоёр түүнийг харж инээмсэглэж байв. Ямар ч хөөрхөн харагдах юм! Хэчнээн гоё охин бэ чи!

	“Таны бүх бүжиг захиалгатай биз дээ! Дэвтрийг чинь харах уу” гээд Фрэнк өмнө нь очиж зогсоход Эйлин түүнд цагаан цэнхэр хөвөөтэй алтан үсэгтэй жижигхэн дэвтэр өгөв. Танхимд хөгжим эгшиглэн бүжиг эхлэх болов. Ханын дагуу, дал модны араар алтадмал хөнгөн сандал өржээ. 

	Эйлиний долгилсон амьдралыг мөрөөдөж бахархсан нүд рүү Фрэнк ширтэв. 

	“Та захиасаар дүүрэн байх шив дээ. Алив дахиад нэг харъя. Есдүгээр, аравдугаар, арван нэгдүгээрх нь. За болоо байх аа! Би ч удаан бүжиглэхээ больё. Олон хүнд уриулсан маань л сайхан байна”. 

	“Гуравдугаар бүжгийн талаар би нэг л будилжээ. Хэрэв та хүсвэл түүнийг танд үлдээж болно” Эйлин юу ч будилаагүй байж ингэж худлаа хэлэв. 

	— “Та энэ эрэгтэй бүжигчнээ онц их хайхрахгүй байгаа юм уу даа” гэж Фрэнк хэлчхээд хацар нь бага зэрэг улайв. 

	— “Үгүй” гэсэн Эйлин ч бас улайв. 

	— “Их сайн байна. Бүжиг зарлахтай зэрэг би таныг олж авна. Та их хөөрхөн хүүхэн юм. Би ер зүрхлэхгүй байна шүү” гэж Фрэнк түргэн, янзыг нь үзсэн маягтай харцаар хараад холдов. Эйлиний цээж бачимдлаа. Тийм халсан агаарт заримдаа амьсгалахад бэрх байдаг л даа! Бүжгийн үеэр Фрэнк эхлээд гэргийтэйгээ дараа нь Дэвис хатагтай, Вокер хатагтай нартай бүжиглэж Эйлинийг байн байн харж байв. Эйлиний сэргэлэн цовоо гуа үзэмж, омог чадлыг нь харахаас Каупервудэд бахархах сэтгэл төрсөөр байлаа. Фрэнк аргагүй л өөрийн эрхгүй түүнд автагдаж ялангуяа энэ орой түүнд бүр ч гайхалтай сайхан харагджээ. Яасан залуу, яасан хөөрхөн хүүхэн бэ! Эхнэр нь Эйлиний талаар басамжилсан үг хэлдэг боловч түүний эргэлзэхийг үл мэдэх шулуун шийдэмгий занд бусад ямар ч хүүхнээс Эйлин илүү таарч байгааг Фрэнк ойлгож байв. Эйлин цайлган цагаан сэтгэлтэй хөнгөмсөгдүү атлаа олон юмыг төдий л зовлонгүй ухаарч чадах хүн санагдана. Бие бялдрын хувьд Каупервудтай бараг адил учраас Эйлин түүнд нэг их том гэж бодогдохгүй боловч сэтгэлийн хөдөлгөөний хувьд нэг л их юм санагдуулжээ. Эйлин их амьд хөдөлгөөнтэй охин. Бүжиг хийж дэргэдүүр нь өнгөрөхдөө Эйлин гялалзсан хурц нүдээрээ Фрэнкийг харж, амаа ялимгүй ангайж, цас шиг цагаан шүдээ яралзуулан инээмсэглэж байлаа. Каупервудэд урьд өмнөхөөс нь улам илүү бахархлын сэтгэл төрж, тэр эмэгтэй рүү тэмүүлэх нь улам хүчтэй болж байв. Эйлин бүх талаараа хайр хүрэм сайхан ажээ. 

	“Одоогийн хийх бүжигт таныг уривал бас эзэнтэй бол уу?” гэж гуравдугаар бүжиг эхлэхийн өмнөхөн Фрэнк Эйлинд ойртон очоод асуув. Эйлин дөнгөж сая нэг бүжиг дуусгаад толь шиг гялалзуулан лавдсан царсан шалтай том өрөөний холын буланд бүжиглэсэн залуутайгаа сууж байлаа. Энд тэнд дал мод эвийг нь олж тавьсан нь ногоон агуй шиг аятайхан харагдана. 

	“Та надыг уучлаарай” гэж хажуугийн хүнд нь Фрэнк эелдгээр хэлэв. 

	“Тэгэлгүй яах вэ” гээд босонгуутаа тэр хүн хэлэв.”Тэгэлгүй дээ. Та эндээ хүлээзнэхгүй юу, одоо юу юугүй бүжиг эхэллээ. Та над гомдохгүй биз?” гэж Эйлин нөгөө хүндээ эгдүүтэй хөөрхөн инээмсэглэн хэлэв. 

	“Яалаа гэж. Тантай их сайхан вальс хийлээ” гээд түүнийг явахад Каупервуд Эйлиний дэргэд сууж.”Энэ чинь залуу Ледокс шив дээ. Таныг түүнтэй бүжиглэхийг би харсан. Бүжиг хийх та дуртай юм аа, тийм үү? 

	“Учиргүй дуртай” 

	“Хэдийгээр сэтгэл сэргээдэг аятайхан ч гэсэн би нэг их дурладаггүй. Хэнтэй бүжиглэж байгаагаас их шалтгаална. Каупервуд хатагтай мөн л тийм дуртай биш ээ” Эхнэрийнхээ тухай дурсаж ярихад Эйлин түүнээс өөрийгөө давуутай гэж бодож байв. 

	“Та маш сайхан бүжиглэж байх шиг байна. Би бас таныг ажигласан” гээд сүүлд нь ийм үг хэлсэндээ Эйлин “Дэмий ч юм болов уу? Нээрээ ч арай өдсөн маягтай болов уу?” гэж бодов. 

	“Та намайг үнэхээр ажиглаж байсан гэж үү?” 

	“Тийм ээ, үнэхээр” 

	Фрэнк үүнийг сонсоод сэтгэл баахан хөдөлж ухаан бодол нь бүргэлзэх шиг болжээ. Эйлин түүний амьдралд учир ургуулж эхэлсэн буюу хэрэв Фрэнк түүнийг дураар нь тавивал явдалтай болох байсан учир үг хэлэхдээ ч зориг муутай байв. Улам ойр дотно болгохуйц үг хэлэхийг оролдсон боловч хэлэх үгээ олохгүй ядна. Үнэний нь хэлэхэд их юм хэлмээр санагдсан бололтой. Түр зуур дуугүй байснаа “Надыг анхаарсан явдалд би баяртай байна. Ер нь юунаас болж та намайг харах бол оо вэ?” гэж Фрэнк нэмж асуугаад жуумалзан харав. Тэгтэл хөгжим дахиад л эгшиглэж эхлэв. Бүжигчид суудлаасаа босоход Фрэнк ч босов. Каупервуд онцгой их учиртай юм болгох гээгүй боловч бүжиг хийж байх зуураа түүний нүд рүү ширтээд “Яагаад тэгсэн бэ?” гэж дахин асуув. 

	Тэр хоёр дал модны араас гарч ирэн Фрэнк түүнийг бэлхүүсээр нь тэвэрчээ. Баруун гараар Эйлиний зүүн гарыг алга нийлүүлэн барьжээ. Эйлин баруун гараа Фрэнкийн мөрөн дээр тавьж биед нь биеэ наалдуулан нүд рүү нь ширтэнэ. Вальсын айзам хэмжээнд тааруулан эргэх үед Эйлин хараагаа буруулж, түүний асуусан юманд хариулт өгөхгүй байв. Эйлиний хөдөлгөөн нисэх эрвээхэй шиг хөнгөн шаламгай байна. 

	Эйлинээс нүднээ үл үзэгдэх ямар нэгэн урсгал халдварлан өөрийг нь гэнэт хөнгөхөн болгочих шиг Фрэнкэд санагдав. Тэгээд Эйлиний биеийн уян налархай хөдөлгөөнтэй эн зэрэгцэж явах хүсэл оргилж тэр хүслээ ч хэрэгжүүлж байлаа. Эйлиний гар, бие барьсан зөөлөн хар торгон бошинзынх нь гялтганасан цагаан улаан од саа, хүзүү, алтан шаргал үс-энэ бүгд нь Фрэнкийн бодол санааг ялимгүй мансуурахад хүргэж дэндүү залуу үнэнхүү гоо үзэсгэлэнтэй санагдана. 

	“Та миний асуусанд хариу өгөөгүй шүү” 

	“Ямар сайхан хөгжим бэ?” гэж займруулахад Фрэнк гарынх нь хурууг базав. Эйлин цочсон маягтай сэрмэсхийн харав. Хэдийгээр цовоо сэргэлэн зоригтой мэт боловч Фрэнкээс айсан хэрэг ээ. Фрэнк ер нь л хүн хүнээс сүртэй л харагдана. Одоо түүнтэй бүжиглэн нэг дор хоёр бие тулаад байхад Фрэнк түүнд гайхалтай мэт харагдах бөгөөд заримдаа бүр зугтаад явчихмаар санагдаж байв. 

	“За яах вэ, та над хэлэхгүй бол...” гээд Фрэнк инээмсэглэв. Түүнийг нууц бодлоо хэлж, тэсвэрлэшгүй дур хүслээ илэрхийлж ярихыг Эйлин хүсэж байна гэж Фрэнк боджээ. Гэхдээ ийм тайлбар юунд хүргэх вэ? 

	“Зүгээр л таныг хэр сайхан бүжиглэдэг юм бол гэж харах гэсэн юм” гэж хайхрамжгүй хэлэв. Өөрийнхөө хийж буй зүйлийг бодохоос Эйлин сэтгэл зовон хамаг бие нь сулрав. Үүнийг Фрэнк ажиглаад инээмсэглэв. Түүнтэй бүжиг хийхэд их аятайхан бөгөөд бүжиг хийхэд ийм сайхан байдаг гэж хэзээ ч бодож байгаагүй ажээ. 

	“Та над сайн уу?” гэж хөгжим дуусахын алдад Каупервуд гэнэт асуув. Энэ асуултыг сонсоод Эйлиний бүх бие нь арзасхийх шиг болов. Жижиг мөс авчраад захаар нь хийсэн ч түүнийг ийм хүчтэй чичрүүлэхгүй байх сан. Тэгж асуух нь маш зохисгүй юм шиг боловч зохисгүйн тухай санааг үгүй болгох өөр тал бас байсан. Эйлин нүд ирмэх зуур дээш болгон Каупервудийг цэх шулуун ширтэн харсан боловч түүний харцнаас өөрөө далдирчээ. Хөгжим зогсоход Эйлин

	“А, тэгэлгүй яах вэ” гэж хариу хэлэхдээ хоолойгоо чичрүүлэхгүйг хичээжээ. Эйлин сандал дээр очиж суух гэж түүнтэй хамт явж байхдаа ашгүй хөгжим зогслоо хэмээн дотроо баярлав. 

	“Та над маш сайхан санагдаж байна. Харин би танд бага ч болсон тоогдох бол уу?” гэж Фрэнк хэлэв. Фрэнкийн дууны өнгөнд царайчлах, энхрийлэх, уйтгарлах гуйх байдал тодорно. 

	“А, тэгэлгүй яах вэ, та өөрөө мэднэ шүү дээ” гэж Эйлин мэгдэрсэн байдлаасаа сая л гарч хэлэв. 

	— Тань шиг намайг хайрлаж, надтай тань шиг ярилцдаг хүн л над хэрэгтэй байна. Урьд өмнө би ингэж огт боддоггүй явлаа. Одоо харин бодоод байх боллоо. Та маш сайхан гайхмаар хөөрхөн юм даа, гэж Каупервуд мөн л түрүүчийнхээ байдлаар хэлэв. 

	“Хэрэггүй. Би юу хийж байгаагаа мэдэхгүй байна” гэж түүний үгийг таслан, дөхөн ирж яваа залуу руу хараад “Би энэ хүнээс уучлал гуйх ёстой. Энэ бүжгийг түүнтэй хийхийг амласан юм” гэв. 

	Каупервуд учрыг ойлгоод зайлж өгөв. Хамаг бие нь халуу оргиж, ухаан мэдрэл нь чичрэх шиг болов. Каупервуд юу хийж байгаагаа буюу үнэхээр муухай юм хийх гэж бодож байгаагаа ойлгож байв. Нийтийн баримталдаг ёс суртахууны зүй ёсоор бол тийм юм хийх эрхгүй ажээ. Түүнийг ёс зүйд харш зүйл гэж хүн бүр хэлэх билээ. Эцэг нь ч, хадам эцэг нь ч ер нь хэн ч гэсэн тэгж л хэлнэ. Тэр ёс дүрэм хэдийгээр нууцаар их зөрчигддөг байсан боловч хүчин төгөлдөр хэвээр л байлаа. Нэг өдөр түүнтэй хамт сурч байсан нэг хүүхэд нэг охиныг нэг тийш нь аваачаад сүйдэлсэн тухай яриаг сонсоод: “Тэгж ч болдоггүй байх аа” гэжээ. Энэ түүх түүний нийгэм, санхүүгийн байдлыг будилаантуулж болно гэж Фрэнк тэр дор нь ойлгож байсан боловч Эйлин охиныг хүсэх хүслийн дөлийг улам дэврээж түүний хойноос хачин сонирхолтойгоор зориуд хөөцөлдөв. Хэрэв болгоомжтой, нарийн аргаар хийхгүй бол асаасан гал өөрийн нь түймэрдэж мэднэ! Эйлин уйтгарлахдаа дэвүүрээрээ оролдон нимгэн царайтай хар үстэй хууль цаазын ангийн оюутан залуугийн яриаг сонсох зуураа тээр хол зогсож байгаа дүү Норагийнхаа барааг харж, хажуу дахь залуугаасаа уучлалт гуйгаад дүү дээрээ очихоор явав. 

	“Өө Эйлин минь, Чи хаашаа алга болчхов? Чамайг хэчнээн эрэв” гэж Нораг дуу алдахад “Бүжиг л хийж байна. Чи хаашаа явлаа гэж бодов? Чи намайг энэ өрөөнд байсныг олж хараагүй гэж үү?” 

	“Үгүй, би хараагүй. Чи энд удах уу?” гэж Нора сэтгэл дундуур байдалтай ямар нэг чухал юмны тухай яриа болж байгаа юм шиг хариулав. “Дуустал нь байна гэж бодож байна. Мэдэхгүй, юу болдог бол?” 

	“Оуэн арван хоёр цагт гэр лүүгээ явна гэж байна” 

	“За яах вэ. Надыг хүн хүргэж өгнө, чамд үдэшлэг ямар санагдаж байна?” “Сайхан байна. Харин сүүлчийн бүжиг хийж байхдаа би нэг хатагтайн хувцас дээр гишгэчихсэн чинь жигтэйхэн их уурлаж байна билээ. Над руу аягүй муухай харсан” 

	— “За яадаг юм. Чамайг зодохгүй. Чи одоо хаачих гэж байна?” Эйлин дүүтэйгээ үргэлж эвийлж тэтгэсэн өнгөөр ярьдаг ажээ. 

	“Би Кэлмийг олох хэрэгтэй. Дараачийн бүжгийг надтай хийнэ гэсэн юм. Тэрний яах бодолтой байгааг нь би мэдэж байна. Надаас зугтах гээд байгаа юм. Гэвч би тавихгүй дээ!” 

	Эйлин инээмсэглэв. Нора их хөөрхөн харагдана. Тэгээд бас ухаантайг нь яана. Хэрэв дүү минь мэдсэн бол намайг юу гэж бодох байсан бол? гэж бодоод Эйлин эргэж харахад одоо түүнтэй бүжиг хийх ёстой хүн нь хайж байв. Энэ үед Эйлин биеэ бариад байх хэрэггүй гэж бодоод хамт бүжиглэгч залуутайгаа цовоолгоор ярьж эхлэв. Түүний чихэнд “Та над сайн уу?” гэж жигтэй асуулт хангинаж, түүний итгэл муутай боловч үнэний хувьтай “Өө, тэгэлгүй яах вэ” гэж хариу хэлж байсан нь байн байн сонстох мэт байлаа. 

	 

	САНХҮҮЧ - 2 (e-nom. mn)

	 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

Заметки

		[←1]
	 Buttonwood — Товчин ой гэсэн үг




	[←2]
	 New-Market — Шинэ зах зээл гэсэн үг




	[←3]
	 Nicholas Bidle — Америкийн банкны дарга




	[←4]
	 Andrew Jackson — Америкийн долоодугаар ерөнхийлөгч (1829-1837)




	[←5]
	 Delaware Bay — Атлантын далайн нэг булан




	[←6]
	 Өөшинд хэрэглэдэг загас




	[←7]
	 “Шератон” гэж XVIII зууны Английн дархан Томас Шератон гэгч мэргэжилтнийг хэлж байна. 




	[←8]
	 “Cupid” — “Купидон” гэж янаг дурлалын бурхан гэж эртний домогт гардаг




	[←9]
	 “Front-Street” — Үгчилбэл: Нүүрэн талын гудамж




	[←10]
	 Quakeress — Христосын нэг хэлбэрийн мөргөл




	[←11]
	 Америкийн Нэгдсэн Улсад (1861—1865) болсон иргэний дайн




	[←12]
	 Malnut — хушга (самар) гудамж гэсэн үг




	[←13]
	 Chestnut — Туулайн бөөр гэдэг модны нэр




	[←14]
	 Willow — Уд, бургас гэсэн үг




	[←15]
	 Germantown Road — герман хотын зам гэсэн үг




	[←16]
	 The Seventh Commandment — гэж библи сударт “Буруу үл хурьцах” гэсэн номлол




	[←17]
	 Р. and W. (Philadelphia and Wilmington Shares) — гэдэг нь Филадельфи, Вилмингтоны хувь оролцсон үнэт цаас гэсэн үг




	[←18]
	 Callowhill Church — Намхан Довын сүм




	[←19]
	 Call-loan — “Дуудах зээл” - Банк шууд өөрийн хөрөнгө болгох эрхтэйгээр олгодог урьдчилгааны мөнгө




	[←20]
	 Чиппендель (Chippendale) гэж 18-р зууны үеийн английн тавилга хэрэглэлийн мэргэжилтэн Томас Чиппенделийн нэр




	[←21]
	 The Sure Winners — гэж ашиг орлого лавтай оруулж чадах мөнгөн тэмдэгт сугалаа зэргийг хэлдэг ажээ. 




	[←22]
	 John Brown — Жон Браун (1800—1859) гэж АНУ-д боолын ёсыг устгахын төлөө тэмцэж байсан ядуу тариачин. 1859 онд Виргины муж улсад гарсан бослогыг удирдаж яваад дийлдэж баригдаад Чарлстаун хотноо дүүжлүүлжээ. Түүний тухай гарсан дууг умард муж улсуудын цэрэг дуулж хийморио сэргээдэг байсан бөгөөд тэр нь иргэний дайны үед байлдааны сүлд дуу болжээ. “Жон Брауны шарил булшинд нойрсовч сүнс нь бидэнтэй аялсан хэвээр” гэсэн эхний хоёр мөрийг гурав дахин дуулдаг байжээ. 




	[←23]
	 The battle of Bull Run, of Vicksburg andof Gettysburg — 1861—1863 онд чухал тулалдаанууд болсон газрууд. 




	[←24]
	 Rossetti Dahte Gabriel (1828—1898) аnd Вurne-Jones, Sir Edward (1833—1898) гэж Рафаэлийн өмнөх үеийн английн зураачид юм. Тэдний зурсан эмэгтэй хүний зургууд нь өндөр, үзэсгэлэн гоо цонхигор цэвэрхэн хөргүүд байжээ. 




	[←25]
	 Cowperwood Co, — Каупервуд Компани




	[←26]
	 Mobile — “Мобиль” - Албам муж улсын хот




	[←27]
	 The datfleo of Milderness — Зэлүүд хэмээх газар 1864 онд болсон тулалдааныг хэлж байна. 




	[←28]
	 Sumner (1811—1874), Garrison (1805—1879) Phillips — (1811—1884) Beecher (1813—1887) Америкт боолын ёсыг устгах үзэлтнүүд




	[←29]
	 Тhе Virgin Mary — Мари эх (Христосын эх)




	[←30]
	 Free Тrаdе (чөлөөт худалдаа) Өмнөдийнхөн (Дэмжиж байсан “ардчилсан” нам) хөвөнг гадагш гаргахад ашигтай чөлөөт худалдааг шаардаж байсан бол Умардынхан (Бүгд найрамдах нам) үүний эсрэг Европын өрсөлдөөнөөс үйлдвэрээ хамгаалахын тул гаалиар ивээх журам баримтлахыг шаардаж байв. 




	[←31]
	 Florentine - Флорент маяг гэж 1276—1337 онд байсан Италийн алдарт уран зураач Жиоттоди Бондоны үндэслэсэн урлагийн чиглэлийг хэлдэг. 




	[←32]
	 Old Vеnice — Италийн Венец хотынхыг дуурайсан хэрэг. 




	[←33]
	 Тudor Stу1е — Нуман хаалга, босоо шугам, цамхгийн маягтай уран барилгын загвар




	[←34]
	 Купидон — (Сuрid) гэж ромын дурлалын бурхан. Голдуу нум сум барьсан хөөрхөн хүүгээр дүрсэлнэ




	[←35]
	 Ромын эзэнт улсын үеэс эхлээд готын уран барилгын үе хүртэл үргэлжилсэн дугуй нуман хаалга гаргадаг уран барилгын маяг. Гот бол гурав-дөрөвдүгээр Роман эзэнт улсын эзлэн авсан Германы нэг аймаг баруун европт дундад зууны үеийн сүүлийн хагаст голлож байсан шовгор, олон баганатай байшингийн загвар маяг. 




	[←36]
	 Вuhl — Францын мужаан Андре Чарлез Буль (1642—1782)-ийн нэрээр нэрлэгдсэн гэрийн тавилга хийх арга




	[←37]
	 (Вuhl) гэж Францын XIV Людовик хааны мужаан Булийн санаачилгаар гэрийн модон тавилгыг зэс гууль, мэлхийн хуяг зэргээр шигтгэн чимэх болсон 17—18-р зууны арга




	[←38]
	 Маркетри (фр. Маrкеtrу) гэж гэрийн модон тавилгыг төмөр эдлэл мод бас бус жижиг өөдсөөр шигтгэн чимэх арга




	[←39]
	 Данийн алдарт уран барималч (Ваtel Тhоrwaldsеn) (1770—1844)




	[←40]
	 Тhe Elysian Fields — Елисейн талбай гэж эртний домогт Диваажин гэсэнтэй утга адил үг




	[←41]
	 Тэр авгай английн you (та нар) гэдэг үгийг уоще гэж буруу хувилган илүү, олон тооны дагавар хэрэглэдэг нь монгол дээр бол таануус гэхийг зарим хүн тануусууд, хүмүүс гэхийг хүмүүсүүд адуу гэхийг адуунууд гэж хэлдэгтэй адил юм. 




	[←42]
	 “Зуав” — (Zоuаvе) гэж Францын түрэмгийлэн эзлэх байлдаанд явж байсан уг нь Алжир угсааны цэрэг бөгөөд тэд гял цал өнгөтэй маягийн хувцас өмсдөг байжээ. Энд бол Зуав нарын хувцасны өнгөтэй эмэгтэй хүний богино дээлийг хэлж байна. 

